
ವಿದ್ಯೆಯ ಸೃಷ್ಟಿ ಕನ್ನಡ ವಿಶ್ವವಿದ್ಯಾಲಯದ ಒಂದು ಪ್ರಮುಖ ಉದ್ದೇಶ. ವಿಶ್ವದ ಜ್ಞಾನವನ್ನು ಕನ್ನಡಿಗರಿಗೆ ಮುಟ್ಟಿಸುವ ಕನ್ನಡ ಸಂಸ್ಕೃತಿಯನ್ನು ವಿಶ್ವಕ್ಕೆ ಪರಿಚಯಿಸುವ ಮಹತ್ವದ ಹೊಣೆಗಾರಿಕೆ ಕನ್ನಡ ವಿಶ್ವವಿದ್ಯಾಲಯಕ್ಕಿದೆ. ವಿದ್ಯೆಯ ಸೃಷ್ಟಿ ಮತ್ತು ಪ್ರಸರಣ ಎಂದರೆ ಅದು ಕೇವಲ ವಿಶ್ವವಿದ್ಯಾಲಯದಲ್ಲಿರುವ ಅಧ್ಯಾಪಕರಿಂದ ಮಾತ್ರ ಎಂಬ ಹಮ್ಮು ನಮ್ಮದಲ್ಲ. ಇಲ್ಲಿನ ವಿವಿಧ ವಿಭಾಗಗಳ ಒಳಗಿನ ಪ್ರತಿಭಾವಂತರ ಜೊತೆಗೆ ಕರ್ನಾಟಕದ ಎಲ್ಲ ಸಾಂಸ್ಕೃತಿಕ ಕ್ಷೇತ್ರದ ಪ್ರತಿಭಾ ಸಂಪನ್ನತೆಯನ್ನು ಬೆಸೆಯುವ ಕೊಂಡಿಯಂತೆ ಪ್ರತಿಯೊಂದು ವಿಭಾಗವೂ ಕೆಲಸ ಮಾಡುತ್ತದೆ. ಈ ಸುಂದರ ಬೆಸುಗೆ ಹೊಸ ಜ್ಞಾನದ ಸೃಷ್ಟಿಗೆ ಹಾಗೆಯೇ ಅರ್ಥಪೂರ್ಣ ಮೌಲ್ಯಗಳ ಪುನರ್ ಸ್ಥಾಪನೆಗೆ ಕಾರಣವಾಗಿದೆ. ವಿದ್ಯೆಯ ಸೃಷ್ಟಿಗೆ ಪೂರಕವಾದ ಹಲವು ಬಗೆಯ ಜ್ಞಾನವಾಹಿನಿಗಳ ತಿಳುವಳಿಕೆ ವಿಶ್ವವಿದ್ಯಾಲಯದ ಒಳಗೆ ರೂಪುಗೊಳ್ಳುತ್ತಿದೆ. ಕನ್ನಡ ಸಂಶೋಧನೆಯ ವಿಧಿವಿಧಾನಗಳನ್ನು ಸೃಷ್ಟಿಸುವ ಪ್ರಯತ್ನ ಇಲ್ಲಿ ನಡೆಯುತ್ತಿದೆ. ಇವುಗಳನ್ನು ಅನುಷ್ಠಾನಗೊಳಿಸುವ ನಿಟ್ಟಿನಲ್ಲಿ ಅನೇಕ ಕಮ್ಮಟ, ತರಬೇತಿ ಮುಂತಾದಂತೆ ಹತ್ತಾರು ಶಿಬಿರಗಳು ಇಲ್ಲಿ ನಡೆಯುತ್ತಿವೆ. ಈ ಎಲ್ಲ ಕುಲುಮೆಗಳಲ್ಲಿ ಪಕ್ವಗೊಂಡ ಜ್ಞಾನ ಪುಸ್ತಕದ ರೂಪದಲ್ಲಿ ಪ್ರಸಾರಾಂಗದ ಮೂಲಕ ಆಕಾರ ಪಡೆಯುತ್ತಿದೆ.
ಕನ್ನಡ ವಿಶ್ವವಿದ್ಯಾಲಯವು ಜನಸಾಮಾನ್ಯರು, ವಿದ್ಯಾರ್ಥಿಗಳು, ಅಧ್ಯಾಪಕರು ಮತ್ತು ಸಂಶೋಧಕರನ್ನು ತನ್ನ ಗುರಿಯಾಗಿಟ್ಟುಕೊಂಡು ಹಲವು ಬಗೆಯ ಕಾರ್ಯಯೋಜನೆಗಳನ್ನು ಜಾರಿಗೆ ತಂದಿದೆ. ಜನಸಾಮಾನ್ಯರ ತಿಳುವಳಿಕೆಗಾಗಿ ನವಸಾಕ್ಷರ ಮಾಲೆ ಮತ್ತು ಮಂಟಪಮಾಲೆ ಎಂಬ ಪುಸ್ತಕಗಳು, ವಿದ್ಯಾರ್ಥಿಗಳಿಗಾಗಿ ಪಠ್ಯಪುಸ್ತಕಗಳು, ಸಂಶೋಧಕರಿಗೆ ಹಲವು ಬಗೆಯ ವಿಶ್ವಕೋಶಗಳು ಮುಂತಾದಂತೆ ವೈವಿಧ್ಯಮಯ ಜ್ಞಾನ ಸೃಷ್ಟಿ ಇಲ್ಲಿ ನಡೆಯುತ್ತಿದೆ. ಇವೆಲ್ಲವನ್ನೂ ಮೀರಿ ಮತ್ತೊಂದು ಗುರಿ ಕನ್ನಡ ವಿಶ್ವವಿದ್ಯಾಲಯಕ್ಕೆ ಇದೆ. ಅದೇನೆಂದರೆ ಕನ್ನಡ ಸಂಸ್ಕೃತಿಯ ಆಮೂಲಾಗ್ರ ಶೋಧ ನಡೆಸುವ ಮೂಲಕ ದೇಸಿ ಚಿಂತನಾಕ್ರಮವೊಂದನ್ನು ರೂಪಿಸುವುದು. ಭಾರತೀಯ ಸಂಸ್ಕೃತಿ ಎಂದು ಏಕಮುಖವಾಗಿ ಸಾರ್ವತ್ರೀಕರಿಸುವ ಭ್ರಮೆಯಿಂಧ ಹೊರಬಂದು ಪ್ರತಿಯೊಂದು ನೆಲಕ್ಕೂ ತನ್ನದೇ ಆದ ವೈಶಿಷ್ಟ್ಯತೆ ಇದೆಯೆಂಬ ವಾಸ್ತವವಾದ ನೆಲೆಯಲ್ಲಿ ಕನ್ನಡ ನೆಲದ ಗುಣ ಹುಡುಕುವ ಕಾರ್ಯದಲ್ಲಿ ನಾವು ಈಗ ಮಗ್ನರಾಗಿದ್ದೇವೆ. ಆ ಮೂಲಕ ನಿರ್ಲಕ್ಷಿಸಲ್ಪಟ್ಟ ಕ್ಷೇತ್ರಗಳನ್ನು ಪ್ರಧಾನ ನೆಲೆಗೆ ತರುವ ಪ್ರಯತ್ನವನ್ನು ಮಾಡುತ್ತಿದ್ದೇವೆ. ಈ ದೇಶದ ಅಥವಾ ನಾಡಿನ ಅಂಚಿನ ಜನಕ್ಕೆ ಕೂಡ ಒಂದು ಶ್ರೀಮಂತ ಸಂಸ್ಕೃತಿ ಇದೆಯೆಂದು, ಆ ಸಂಸ್ಕೃತಿಗೆ ತನ್ನದೇ ವಿಶಿಷ್ಟ ಪರಂಪರೆಯಿದೆಯೆಂದು, ಆ ಪರಂಪರೆಯೇ ನಾಡಿನ ವಿವೇಕ ಮತ್ತು ಜ್ಞಾನವನ್ನು ಕಾಪಾಡಿಕೊಂಡು ಬಂದಿದೆಯೆಂದು ಸ್ಪಷ್ಟ ಮಾತುಗಳಿಂದ ನಿರ್ವಚಿಸಬೇಕಾದ ಕಾಲವೊಂದು ಈಗ ಬಂದಿದೆ. ಆ ಮೂಲಕ ಕನ್ನಡ ನಾಡಿನ ಸರ್ವತೋಮುಖ ಬೆಳವಣಿಗೆಯನ್ನು ಯಾವ ಯಾವ ದಿಸೆಯಲ್ಲಿ ಸಾಧಿಸಬೇಕೆಂಬ ದೂರದೃಷ್ಟಿ ಮತ್ತು ಆಶಾವಾದ ಕೂಡ ನಮ್ಮ ಅಧ್ಯಯನಗಳ ಹಿಂದೆ ಇದೆ.
ಒಂದು ಕಡೆಯಿಂದ ವಸಾಹತುಶಾಹಿ ಧೋರಣೆಯ ಪಾಶ್ಚಾತ್ಯ ಪ್ರಭಾವ, ಮತ್ತೊಂದು ಕಡೆ ವೈದಿಕಶಾಹಿಗಳ ವೈಭವೀಕರಣ ಇವುಗಳಿಂದ ಆವರಿಸಿದ ವಿಸ್ಮೃತಿಯಿಂದ ಬಿಡುಗಡೆಗೊಳ್ಳುವ ಮೂಲಕ ಕನ್ನಡ ಸಂಸ್ಕೃತಿಯೊಂದನ್ನು ಪ್ರತಿಷ್ಠಾಪಿಸುವ ಕೆಲಸ ಆಗಬೇಕಾಗಿದೆ. ಇಂದಿನ ಜಾಗತೀಕರಣ, ಕೋಮುವಾದ ಹಾಗೂ ಹಿಂಶೆಯ ವಾತಾವರಣದಲ್ಲಿ ನಲುಗುತ್ತಿರುವ ಮಾನವೀಯ ಮೌಲ್ಯಗಳನ್ನು ಹುಡುಕುವ ಮತ್ತು ಹುಟ್ಟು ಹಾಕುವ ಬರಹಗಳನ್ನು ಪ್ರೋತ್ಸಾಹಿಸುವ ಕೆಲಸವೂ ಆಗಬೇಕಾಗಿದೆ. ಒಟ್ಟಾರೆಯಾಗಿ ಆಲೋಚನೆಗಳ ಮತ್ತು ಸಿದ್ಧಾಂತಗಳ ಮೌಲ್ಯೀಕರಣದ ಅಗತ್ಯವನ್ನು ಮನಗಂಡಿರುವ ಕನ್ನಡ ವಿಶ್ವವಿದ್ಯಾಲಯ ದೇಸಿ ಮತ್ತು ಸಾಂಪ್ರದಾಯಿಕ ಮೌಲ್ಯಗಳ ನಡುವೆ ಮುಖಾಮುಖಿಯೊಂದನ್ನು ಹುಟ್ಟು ಹಾಕುವ ಮೂಲಕ ಸತ್ಯದ ಬೆಳಕಿನೆಡೆಗೆ ಕೊಂಡೊಯ್ಯುವ ಕೆಲಸವನ್ನು ಮಾಡುತ್ತಿದೆಯೆಂಬ ಆಶಯ ನಮ್ಮದಾಗಿದೆ.
ಕನ್ನಡ ವಿಶ್ವವಿದ್ಯಾಲಯವು ಕನ್ನಡದ ಹತ್ತಾರು ಕ್ಷೇತ್ರಗಳಿಗೆ ಸಂಬಂಧಿಸಿದ ಪ್ರಮುಖ ವಿಷಯಗಳನ್ನು ಕುರಿತು ಸಾಮಾನ್ಯ ಓದುಗರಿಗೆ ಅರಿವನ್ನು ನೀಡಲು ಮಂಟಪಮಾಲೆಯಲ್ಲಿ ಕಿರುಪುಸ್ತಕಗಳನ್ನು ಪ್ರಕಟಿಸುತ್ತಿದೆ.
‘ದಲಿತ ಸಾಹಿತಿ ಕುಮಾರು ಕಕ್ಕಯ್ಯ ಪೋಳ’ ಎಂಬ ಕಿರುಹೊತ್ತಿಗೆಯನ್ನು ಈ ಮಾಲೆಗಾಗಿ ಬರೆದುಕೊಟ್ಟ ಡಾ.ಎಚ್‌.ಟಿ. ಪೋತೆ ಅವರಿಗೆ ಕನ್ನಡ ವಿಶ್ವವಿದ್ಯಾಲಯದ ಅಭಿನಂದನೆಗಳು ಸಲ್ಲುತ್ತವೆ.
ಈ ಗ್ರಂಥವನ್ನು ಅಚ್ಚುಕಟ್ಟಾಗಿ ಹೊರತರುತ್ತಿರುವ ಪ್ರಸಾರಾಂಗದ ನಿರ್ದೇಶಕರಾದ ಪ್ರೊ.ಮಲ್ಲೇಪುರಂ ಜಿ. ವೆಂಕಟೇಶ ಮತ್ತು ಸಹಾಯಕ ನಿರ್ದೇಶಕರಾದ ಶ್ರೀ ಬಿ. ಸುಜ್ಞಾನಮೂರ್ತಿ ಅವರಿಗೆ ಆಭಾರಿಯಾಗಿದ್ದೇನೆ.
ಡಾ. ಹಿ.ಚಿ. ಬೋರಲಿಂಗಯ್ಯ
ಕುಲಪತಿ
ದಲಿತ ಸಾಹಿತಿ ಕುಮಾರ ಕಕ್ಕಯ್ಯ ಪೋಳ (೧)
ಪ್ರಾಸ್ತಾವಿಕ:
ಎರಡು ಸಾವಿರ ವರ್ಷಗಳ ಇತಿಹಾಸವಿರುವ ಕನ್ನಡ ಸಾಹಿತ್ಯಕ್ಕೆ ಮಾನವೀಯ ನೆಲೆಯೊದಗಿಸಿದ ಬರಹ ಬಹಳ ವಿರಳ. ಅಂತಹದರಲ್ಲಿ ಶರಣ ದಾಸರಲ್ಲದೆ ಆಧುನಿಕ ಸಂದರ್ಭದ ದಲಿತ ಬಂಡಾಯದವರು ಮನು ಸಂಸ್ಕೃತಿಯನ್ನು ವಿರೋಧಿಸಿ ಮನುಷ್ಯ ಪರ ನಿಂತ ಸ್ಥಿತಿ ಅನನ್ಯ. ಎಪ್ಪತ್ತರ ದಶಕದ ಸಂದರ್ಭದಲ್ಲಿ ಮಾನವೀಯ ಮೌಲ್ಯಗಳ ಉಳುವಿಗಾಗಿ ದುಡಿದವರನ್ನು ನೋಡುತ್ತಾ ಅವರ ಬರಹವನ್ನು ಓದುವುದೇ ಒಂದು ರೋಮಾಂಚನ. ಎಪ್ಪತ್ತರ ಸಂದರ್ಭದ ಸಮಾಜೋ – ಧಾರ್ಮಿಕ ಸ್ಥಿತಿಯು ಶೋಷಿತರು ಮೈಕೊಡವಿಕೊಂಡು ಎದ್ದುನಿಂತ ಕಾಲ. ದನಿ ಕಳೆದುಕೊಂಡವರು, ಅವಮಾನಿತರು, ಮಹಿಳೆಯರು ಸ್ವತಃ ಪ್ರತಿಭಟಿಸಿದರು. ಆ ಪ್ರತಿಭಟನೆಗೆ, ನ್ಯಾಯದ ಕೂಗಿಗೆ ಸ್ಫೂರ್ತಿಯಾಗಿ ನಿಂತ, ಹನ್ನೆರಡನೆಯ ಶತಮಾನದ ಬಸವಾದಿ ಶರಣರ ಚಿಂತನೆಗಳು ಪ್ರೇರಕಶಕ್ತಿಯಾದರೆ, ಕಾರ್ಲ್‌‌ಮಾರ್ಕ್ಸ, ಅಂಬೇಡ್ಕರ್, ಲೋಹಿಯಾ, ಜ್ಯೋತಿಬಾ ಫುಲೆ, ರಾಮಸ್ವಾಮಿ ಪೆರಿಯಾರ್ ಈ ಮುಂತಾದವರ ವಾದಗಳು ಈ ಸಂಚಲನೆಗೆ ಜೀವ ದ್ರವ್ಯವಾದವು. ಆ ನೆಲೆಯಿಂದಲೇ ಅನೇಕ ಚಿಂತಕರನ್ನು ನಾಡು ಪಡೆಯುವಂತಾಯಿತು.
ಭಕ್ತಿಪಂಥಗಳು ವಿಶೇಷವಾಗಿ ಯಶಸ್ವಿಯಾದದ್ದು ಕನ್ನಡ ನೆಲದಲ್ಲಿ ಎನ್ನುವುದು ಗಮನಾರ್ಹ. ಕನ್ನಡ ನಾಡಿನ ಪ್ರತಿಯೊಂದು ಜಿಲ್ಲೆಗಳು ಅನೇಕ ಚಿಂತಕರನ್ನು, ಸಾಹಿತಿಗಳನ್ನು, ವಿಚಾರವಾದಿಗಳನ್ನು ಸಮರ್ಪಿಸುವುದರ ಮೂಲಕ ತಮ್ಮದೇ ಆದ ವೈಶಿಷ್ಟ್ಯವನ್ನು ಮೆರೆದಿವೆ. ಈ ಹಿನ್ನಲೆಯಲ್ಲಿ ಬಿಜಾಪುರ ಜಿಲ್ಲೆ ತನ್ನದೇ ಆದ ಮಹತ್ವವನ್ನು ಪಡೆದುಕೊಂಡಿದೆ. ವಿಶ್ವ ಪ್ರಸಿದ್ಧಿಯ ‘ಗೋಳಗುಮ್ಮಟ’ ’ಬಿಜಾಪುರದಲ್ಲಿದೆ. ಕೃಷ್ಣಾ, ಮಲಪ್ರಭಾ, ಘಟಪ್ರಭಾ, ಭೀಮಾ ಹಾಗೂ ದೋಣಿ ಹೀಗೆ ಐದು ನದಿಗಳನ್ನು ಹೊಂದಿರುವುದರಿಂದ ಕರ್ನಾಟಕದ ಪಂಜಾಬ್‌ಎಂದು ಕರೆಯಿಸಿಕೊಂಡಿದೆ. ಆದಿಲ್‌ಶಾಹಿ, ಔರಂಗಜೇಬ ಅಲ್ಲದೆ ಮನುವಾದಿಗಳಾದ ಪೇಶ್ವೆಗಳ ಕೈಯಲ್ಲಿ ಸಿಕ್ಕು ತತ್ತರಿಸಿಹೋದ ಜಿಲ್ಲೆ. ಹಾಗೆಯೇ ಬಿಜಾಪುರ ಜಿಲ್ಲೆ ಪೌರಾಣಿಕ, ಐತಿಹಾಸಿಕ ಖ್ಯಾತಿಯನ್ನೂ ಹೊಂದಿದೆ.
ಇಂಡಿ ತಾಲ್ಲೂಕಿನ ಸಾಲೋಟಗಿಯಲ್ಲಿ (ಪಾವಟ್ಟಿಗೆ) ಎಂಟನೆಯ ಶತಮಾನದಷ್ಟು ಹಿಂದೆಯೇ ವಿದ್ಯಾರ್ಥಿಗಳು ವಾಸವಾಗಿರುವಂತಹ ಒಂದು ಬೃಹತ್‌ಮಹಾವಿದ್ಯಾಲಯವನ್ನು ರಾಷ್ಟ್ರಕೂಟರ ಮಂತ್ರಿಯೊಬ್ಬನು ಕಟ್ಟಿಸಿದ್ದನೆನ್ನುವುದು ಐತಿಹಾಸಿಕ ಸತ್ಯಸಂಗತಿ. ಬಿ.ಎಂ.ಶ್ರೀ.ಯವರು ಫ.ಗು. ಹಳಕಟ್ಟಿಯವರನ್ನು ಅವರೊಂದು “ವಚನಗುಮ್ಮಟ” ಎಂದು ಕರೆದು ಗೌರವಿಸಿದ್ದಾರೆ. “ನೆಲನೊಂದೆ ಹೊಲಗೇರಿ ಶಿವಾಲಯಕ್ಕೆ” ಎಂದು ಹೇಳಿ ಉಚ್ಚಕುಲದವರ ಬಡಿವಾರಕ್ಕೆ ತಕ್ಕ ಉತ್ತರ ನೀಡಿ ವಿಶ್ವಪಥವನ್ನರುಹಿದ ಬಸವಣ್ಣನ ಜನ್ಮಸ್ಥಳ ಇದಾಗಿದೆ.ಮೋಹರೆ ಹನುಮಂತರಾಯರು, ಹರ್ಡೇಕರ ಮಂಜಪ್ಪನವರು, ಎಸ್‌.ಆರ್. ಕಂಠಿಯವರು, ತತ್ವಜ್ಞಾನಿ ಗುರುದೇವ ರಾನಡೆಯವರು, ಬಿ.ಡಿ. ಜತ್ತಿಯವರು, ಬಂಥನಾಳ ಶಿವಯೋಗಿಗಳು, ನೇತ್ರದಾನಿ ಮೋದಿಯವರು ಕೂಡ ಇಲ್ಲಿಯವರೆ. (ಪಾಟೀಲ ಪುಟ್ಟಪ್ಪ: ಕನ್ನಡ ನುಡಿ ಪುಸ್ತಕದಲ್ಲಿನ ಬೆಳೆದ ಬೆಳೆಯುವ ಜಿಲ್ಲೆ ಲೇಖನ ವಿವರದ ಸಹಾಯ ಪಡೆಯಲಾಗಿದೆ). ಇದಲ್ಲದೆ ಕಲೆ, ಸಾಹಿತ್ಯ, ಸಂಸ್ಕೃತಿ, ಭಾಷೆ ದೃಷ್ಟಿಯಿಂದ ಕನ್ನಡಿಗರ ಗಂಡುಮೆಟ್ಟಿನ ನೆಲವೊಂದೇ ಖ್ಯಾತಿ ಪಡೆದ ಜಿಲ್ಲೆ ಇದಾಗಿದೆ.
ಕನ್ನಡ ಸಾಹಿತ್ಯದ ಆಧುನಿಕ ಸಂದರ್ಭದ ನವೋದಯ ಕಾಲದ ಪ್ರಮುಖರಾದ ಮಧುರಚೆನ್ನರು ಹಾಗೂ ಅವರ ಗೆಳೆಯರ ಬಳಗದವರಾದ ಪಿ.ಧೂಲಾ ಸಾಹೇಬ, ರೇವಪ್ಪ ಕಾಪಸೆ, ಸಿಂಪಿ ಲಿಂಗಣ್ಣ ಈ ಮುಂತಾದವರು ಮಾಡಿದ ಸಾಹಿತ್ಯಕ ಸಾಧನೆ ಅಪಾರವಾದುದು. ಹಲಸಂಗಿ ಗೆಳೆಯರು ಸಂಗ್ರಹಿಸಿದ ‘ಗರತಿಯರ ಹಾಡು’ ತ್ರಿಪದಿಗಳ ಸಂಗ್ರಹವು ಈ ಜಿಲ್ಲೆಯಿಂದಲೇ ಹೊರ ಬಂದದ್ದು. ಹೀಗೆ ಬಿಜಾಫುರ ಜಿಲ್ಲೆಯ ಸಾಧನೆಗಳ ಶ್ರೇಷ್ಠತೆಯ ಪಟ್ಟಿ ಮಾಡುತ್ತಾ ಹೋಗುವ ಸಂದರ್ಭದಲ್ಲಿ ಸಾಹಿತ್ಯ ಕ್ಷೇತ್ರದಲ್ಲಿ ಅದರಲ್ಲೂ ವೈಚಾರಿಕ ಕ್ಷೇತ್ರ, ಆಧುನಿಕ ವಚನಕಾರರಲ್ಲಿ ಒಬ್ಬರಾಗಿ ಹೆಸರು ಮಾಡಿದ ಮೊದಲ ತಲೆಮಾರಿನ ದಲಿತ ಲೇಖಕ ಕುಮಾರ ಕಕ್ಕಯ್ಯ ಪೋಳ (ಬಿ.ಎಸ್‌.ಪೋಳ) ಅವರದು ವಿಶಿಷ್ಟ ವ್ಯಕ್ತಿತ್ವ.
ಎಪ್ಪತ್ತರ ದಶಕದ ಬೂಸಾ ಪ್ರಕರಣ, ದಲಿತ – ಬಂಡಾಯದ ಗಾಳಿ ಬೀಸುವ ಮೊದಲೇ ಶೋಷಿತರ ಚಿಂತನೆಯ ನೆಲೆಯಲ್ಲಿ ಅಂಬೇಡ್ಕರ್ ಅವರ ವಿಚಾರ ಧಾರೆಗಳಿಗೆ ಪ್ರಭಾವಿತರಾಗಿ ಸಾಹಿತ್ಯ ಕೃಷಿಗೆ ತೊಡಗಿದವರು. ವೃತ್ತಿಯಿಂದ ಅಧಿಕಾರಿಯಾಗಿ ಪ್ರವೃತ್ತಿಯಿಂದ ಸಾಹಿತಿಯಾಗಿ, ವಿಚಾರವಾದಿಗಳಾಗಿ ಮನುಷ್ಯಪರವಾದ ಚಿಂತನೆಗೈದರು. ಪಂಚಮರ, ಮಹಿಳೆಯರ ಶೋಷಣೆಗೆ ಕಾರಣಗಳನ್ನು ಹುಡುಕುತ್ತ ವ್ಯವಸ್ಥೆಯ ತಳಬುಡವನ್ನು ಟೊಳ್ಳು ಸಂಸ್ಕೃತಿಯನ್ನು ತಮ್ಮ ಚಿಂತನೆಗಳ ಮೂಲಕ ಒರೆಗಲ್ಲಿಗೆ ಹಚ್ಚಿದರು. ಬಿಜಾಪುರ ಜಿಲ್ಲೆಯ ಸಿಂದಗಿ ತಾಲ್ಲೂಕಿನ ಚಾಂದಕವಠೆಯಲ್ಲಿ ಅಸ್ಪೃಶ್ಯ ವರ್ಗದ ಡೋಹರ ಸಾಯಬಣ್ಣ – ರಾಯವ್ವ ದಂಪತಿಗಳಿಗೆ ದಿನಾಂಕ ೨೮.೦೭.೧೯೨೬ ರಂದು ಭೀಮರಾವ್‌ಪೋಳ ಏಕೈಕ ಗಂಡು ಮಗುವಾಗಿ ಜನಿಸಿದರು. ಹಸುಗೂಸು ಇರುವಾಗಲೇ ತಂದೆಯನ್ನು ಕಳೆದುಕೊಂಢ ಭೀಮರಾವ್‌ತಾಯಿ, ಅಜ್ಜ – ಅಜ್ಜಿ ಸೋದರಮಾವ ಶಂಕರ ಇವರ ಲಾಲನೆ ಪಾಲನೆಯಲ್ಲಿ ಬೆಳೆದರು.
ಭಾರತೀಯ ಸಾಮಾಜಿಕ ವ್ಯವಸ್ಥೆಯಲ್ಲಿ ಪಂಚಮರೆನಿಸಿಕೊಂಡ ಹೊಲೆಯ, ಮಾದಿಗ, ಸಮಗಾರ ಡೋಹಾರ ಮಚಗಾರ ಇವರು ಊರ ಹೊರಗೆ ವಾಸಿಸಬೇಕು. ಮೇಲಿನ ವರ್ಗದವರನ್ನು ರಕ್ಷಿಸುವುದಕ್ಕಾಗಿ ಪ್ರಾಣತ್ಯಾಗಕ್ಕೂ ಸಿದ್ಧವಾಗಿರಬೇಕು. ಅವರು ಕಾಲಿನಿಂದ ತೋರಿಸಿದ್ದನ್ನು ಶಿರಬಾಗಿ ಮಾಡಿ, ಅವರ ಕೃಪೆಗೆ ಪಾತ್ರರಾದಾಗ ಮಾತ್ರ ಹಳಸಿದ ಅನ್ನ, ನಾಟೇಕಾರ ರೊಟ್ಟಿ ಸಿಗುತ್ತಿತ್ತು. ಚಪ್ಪಲಿ ಹೊಲೆಯುವುದು, ಗೋರಿ ಹಡ್ಡುವುದು, ಹೆಣದ ಮೇಲಿನ ಬಟ್ಟೆ ತೊಡುವುದು ಇಲ್ಲವೆ ಜೀತ ಪದ್ಧತಿಯೇ ಅವರ ಕಾಯಕವೆಂದು ಸಮಾಜದಿಂದ ನಿರ್ದೇಶಿತರಾಗಿದ್ದರು. ಭೀಮರಾವ್‌ಪೋಳ ಅವರ ಅಜ್ಜ ತುಳಜಾರಾಮ ತನ್ನ ಕುಲಕಸುಬಿನಿಂದ ಊರ ರೈತರ ವ್ಯವಸಾಯಿಕ ಕೆಲಸಗಳನ್ನು ಮಾಡಿಕೊಂಡು ಜೀವನ ಸಾಗಿಸುತ್ತಿದ್ದ.
ದಲಿತರು ಸಾಲಿ ಕಲಿತು ಮಾಡುವುದೇನಿದೆ? ಎಂದು ಮಾತನಾಡುವ ಕಾಲವೊಂದಿತ್ತು. ಈಗಲೂ ಹಳ್ಳಿಗಳಲ್ಲಿ ಉಚ್ಚವರ್ಣೀಯರು ನಿನ್ನ ಮಗಗ ಸಾಲಿ ಓದಿಸಿ ಏನಮಾಡ್ತಿ, ನಮ್ಮಲ್ಲಿ ಹೆಂಡಿ ಕಸ ತೆಗಿಲಕ್ಕ ಜೀತಾ ಇಡು ಅಂತ ತಮ್ಮ ವಾರಿಗೆಯ ಹೊಲ್ಯಾಳುಗಳಿಗೆ ಹೇಳುವುದರ ಮೂಲಕ ತಪ್ಪು ಮಾರ್ಗದರ್ಶನ ಮಾಡುವವರಿಗೇನು ಕಮ್ಮಿಯಿಲ್ಲ, ಪ್ಲೇಗಿನಂತಹ ಮಾರಕ ರೋಗಕ್ಕೆ ಪೋಳ ಅವರ ತಾಯಿ ತಂದೆ ಬಲಿಯಾಗಿದ್ದರು, ಮೊಮ್ಮಗನ ಭವಿಷ್ಯ ರೂಪಿಸುವ ಜವಾಬ್ದಾರಿ ಅಜ್ಜ – ಅಜ್ಜಿ ಹಾಗೂ ಸೋದರಮಾವನ ಮೇಲೆ ಬಿತ್ತು. ಅಜ್ಜ ತುಳಜಾರಾಮ ಮೊಮ್ಮಗನನ್ನು ಕರೆದುಕೊಂಡು ಹೋಗಿ ಶಾಲೆಗೆ ಹೆಸರು ಹಚ್ಚಿದರು ಚಾಂದಕವಠೆ ಶಾಲೆಯ ದಾಖಲಾತಿಯಲ್ಲಿ “ಭೀಮ್ಯಾ ಸಾಯಬ್ಯಾ ಢ್ವಾರ ಎಂದು ನಮೂದು ಮಾಡಿಕೊಂಡರು. ಆ ಕಾಲದ ಅಸ್ಪೃಶ್ಯರ ಹೆಸರುಗಳನ್ನು ಒರಟಾಗಿ, ಹೆಸರು ಕೆಡಿಸಿಯೇ ಬರೆಯುತ್ತಿದ್ದರು. ಮೇಲಾಗಿ ಕರೆಯುವುದು ಕೂಡಾ ಹಾಗೆಯೇ ಇರುತ್ತಿತ್ತು. “ಅವಮಾನ ಕಷ್ಟಗಳನ್ನೆಲ್ಲ ಒಳಗೊಳಗೇ ನುಂಗುತ್ತಾ ವಿದ್ಯಾರ್ಥಿ ಪೋಳ ಶಾಲೆಗೆ ಹೋಗ ತೊಡಗಿದರು. ಅವರ ಶಬ್ದಗಳಲ್ಲಿ ಹೇಳುವುದಾದರೆ” ದಲಿತರ ನೋವು ದಲಿತರಿಗಲ್ಲದೆ ಅನ್ಯರಿಗೆ ತಿಳಿಯದು! ನಾನು ದಲಿತ ಜಾತಿಯಲ್ಲಿ ಹುಟ್ಟಿದ್ದೇನೆಂಬ ಒಂದೇ ಒಂದು ಕಾರಣಕ್ಕಾಗಿ ಎಂಥ ಅವಮಾನಕರವಾದ ಹೀನ ಜೀವನ ಬಾಳುತ್ತಿದ್ದೇನೆ, ಎಂಬುದು ನಿಮಗೆ ಗೊತ್ತೆ? ಎಂದು ವ್ಯವಸ್ಥೆಯಲ್ಲಿರುವವರನ್ನು ಪ್ರಶ್ನೆ ಮಾಡಿದ್ದಾರೆ.
ಚಾಂದಕವಠೆಯಲ್ಲಿ ಸರಕಾರಿ ಶಾಲೆಯೊಂದು ಇದ್ದರೂ ಅದಕ್ಕೊಂದು ಸ್ವತಂತ್ರ ಕಟ್ಟಡವಿರಲಿಲ್ಲ. ಬಸವಣ್ಣ ದೇವರ ಗುಡಿಯಲ್ಲಿ ಶಾಲೆ ನಡೆಯುತ್ತಿತ್ತು. ಕುಲಜರ ಮಕ್ಕಳು ಗುಡಿಯ ಕಟ್ಟಡದ ಪಡಸಾಲೆಯಲ್ಲಿ ಕುಳಿತು ಓದುತ್ತಿದ್ದರೆ, ಗುಡಿಯ ಹೊರವಲಯದ ಧೂಳು ಮಣ್ಣಿನಲ್ಲಿ “ನಾನು ನನ್ನ ಗೆಳೆಯ ಹೊಲೆಯರ ಪಂಢರಿ ಇಬ್ಬರೇ ಕುಳಿತುಕೊಳ್ಳುತ್ತಿದ್ದೆವು” ಎಂದು ಅನೇಕ ಬಾರಿ ಪೋಳ ಅವರು ಸ್ವತಃ ನನ್ನೊಂದಿಗೆ ನೋವನ್ನು ಹಂಚಿಕೊಂಡಿದ್ದಾರೆ. ಮಳೆಗಾಲದಲ್ಲಿ ಕೆಸರಾದ ನೆಲದಲ್ಲಿಯೇ ಕೂತು ಪಾಠ ಕಲಿಯಬೇಕು. ವಿದ್ಯಾರ್ಥಿಗಳು ಆಡುವ ಮೈದಾನಕ್ಕೂ ಅಸ್ಪೃಶ್ಯ ಮಕ್ಕಳು ಪ್ರವೇಶ ಮಾಡುವಂತಿರಲಿಲ್ಲ. ಜಾತಿರಹಿತ ಸಮಾಜ ನಿರ್ಮಾಣ ಮಾಡಲು ಹೋರಾಡಿದ ಬಸವಣ್ಣನ ಗುಡಿಯಲ್ಲಿ ‘ಹಿರಿಯ ಮಾಹೇಶ್ವರ’ರಿಗೆ ಪ್ರವೇಶವಿರಲಿಲ್ಲವೆನ್ನುವುದು ವಿಪರ್ಯಾಸವೇ ಸರಿ. ಬಿಜಾಪುರ ಅನೇಕ ಹಿರಿಮೆ ಗರಿಮೆಗಳಿಗೆ ಹೆಸರಾದ ಜಿಲ್ಲೆಯಾಗಿದ್ದರೂ ಅಸ್ಪೃಶ್ಯತೆ ಆಚರಣೆಯಂತಹ ಪದ್ಧತಿಗಳ ಅನುಷ್ಠಾನದಿಂದಾಗಿ ಎಂತಹ ಕೀರ್ತಿ, ಖ್ಯಾತಿಗಳಿದ್ದರೂ ಶೋಭಿಸಲಾರದು.
ಅಸ್ಪೃಶ್ಯತೆ:
“ಶರಣ ಕುಮಾರ ಕಕ್ಕಯ್ಯ ಪೋಳ ಹತ್ತು ಹನ್ನೆರಡು ವರುಷದ ಬಾಲಕನಾಗಿದ್ದಾಗ. ಕ್ರಿ.ಶ. ೧೯೪೧ ರಲ್ಲಿ ನಡೆದ ಒಂದು ಭಯಾನಕ ಘಟನೆ, ಆತನನ್ನು ಸಂಪೂರ್ಣವಾಗಿ ನಾಸ್ತಿಕನನ್ನಾಗಿಸಿತು. ಮಹಾತ್ಮಾ ಗಾಂಧೀಜಿಯವರು ‘ಹರಿಜನೋದ್ಧಾರ, ಅಸ್ಪೃಶ್ಯತಾ ನಿವಾರಣೆ’ ಕಾರ್ಯಕ್ರಮ ಹಮ್ಮಿಕೊಂಡಿದ್ದರು. ಸ್ವಾತಂತ್ರ್ಯ ಪೂರ್ವದಲ್ಲಿ ಮುಸಲ್ಮಾನರು ತಮಗಾಗಿ ಸ್ವತಂತ್ರ, ದೇಶ ‘ಪಾಕಿಸ್ತಾನ’ದ ಬೇಡಿಕೆ ಇಟ್ಟಿದ್ದಂತೆ ದಕ್ಷಿಣ ಭಾರತದ ದಲಿತರು ‘ದ್ರಾವಿಡ ಸ್ಥಾನ’ ಬೇಕೆಂದು ಹಟ ಹಿಡಿದಾಗ ‘ದಲಿತ ಜನರ ಕಣ್ಣೊರೆಸಲು ಆಗಿನ ನೇತಾರರಿಂದ ಒಂದು ದೊಡ್ಡ ನಾಟಕವೇ ನಡೆದು ಹೋಯಿತು’ ಎಂದು ಈ ಪ್ರಸಂಗ ದಾಖಲಿಸಿದ್ದಾರೆ.
ಸರಕಾರದ ಪರವಾಗಿ ಆ ಸಂದರ್ಭದಲ್ಲಿ ಚಾಂದಕವಠೆಗೆ ಬಂದಿದ್ದ ಪೋಲೀಸರು, ಅಸ್ಪೃಶ್ಯತಾ ನಿವಾರಣೆ ಸಲುವಾಗಿ ಬಸವಣ್ಣ ದೇವರ ಗುಡಿಯ ಪಕ್ಕದಲ್ಲಿರುವ ನೀರನ್ನು ಹೊಕ್ಕು ತುಂಬುವ ಬಾವಿಯ ಮೆಟ್ಟಿಲು ಹತ್ತಿರ ‘ಈ ಬಾವಿಯು ಸಾರ್ವಜನಿಕರ ಉಪಯೋಗಕ್ಕಾಗಿ’ ಎಂದು ಬೋರ್ಡ್ ಹಾಕಿದರು. ಅಲ್ಲಿಯೇ ಊರಿನ ಜನರನ್ನು ಸಭೆ ಸೇರಿಸಿ ಅಸ್ಪೃಶ್ಯೋದ್ಧಾರ, ದಲಿತೋದ್ಧಾರದ ಬಗ್ಗೆ ಕಾರ್ಯಕರ್ತರಿಂದ ಭಾಷಣ ಮಾಡಿಸಿ, ‘ಹರಿಜನರಿಗಾಗಿ ಬೇರೆ ದ್ರಾವಿಡ ಸ್ಥಾನ ಬೇಡ, ಅವರೂ ಈ ಸನಾತನ ದೇಶದ ಪ್ರಜೆಗಳೇ ಇದ್ದಾರೆ. ಎಲ್ಲರೂ ಕೂಡಿಯೇ ಬಾಳಬೇಕು’ ಎಂದು ಹೇಳಿದರು. ಇಲ್ಲಿ ಯಾರಾದರೂ ಹರಿಜನರು ಇದ್ದರೆ ಬರಬೇಕು ಎಂದು ಸಭೆಯಲ್ಲಿದ್ದವರು ಕೂಗಿದರು. ಸಭೆಯ ಈ ಮಾತುಗಳನ್ನು ದೂರದ ಗುಡಿಸಲು ಮುಂದೆ ಕುಳಿತು ಕೇಳುತ್ತಿದ್ದ ಅಜ್ಜ ತುಳಜಾರಾಮನ ಮಗ ಶಂಕರನನ್ನು ಒತ್ತಾಯದಿಂದ ಪೋಲೀಸರು ಕರೆತಂದರು. ಆತನು ಒಲ್ಲೆ ಒಲ್ಲೆನೆಂದು ಕೊಸರಾಡಿದರೂ ಸಹ ಬಿಟ್ಟು ಬಿಡದೇ ಪೊಲೀಸರು, ತಾವೇ ತಂದಿದ್ದ ಒಂದು ಖಾಲಿ ಕೊಡ ಇವರ ಕೈಯಲ್ಲಿ ಕೊಟ್ಟು ಒತ್ತಾಯ ಮಾಡಿ ಬಾವಿಯೊಳಗೆ ಕರೆದೊಯ್ದು ನೀರು ಮುಟ್ಟಿಸಿ ಕೊಡ ತುಂಬಿಸಿ ಮೇಲೆ ಕರೆದುಕೊಂಡು ಬಂದರು. ಇಂದಿನಿಂದ ಹರಿಜನರೂ ಸಹ ಉಳಿದ ಕುಲಜರಂತೆ ಸಾರ್ವಜನಿಕವಾಗಿ ಕೆರೆ ಹಳ್ಳ ಬಾವಿಗಳನ್ನು ಬಳಸಬೇಕು ಎಂದು ಭಾಷಣ ಬಿಗಿದು ಫೋಟೊ ತೆಗೆಸಿಕೊಂಡು ಹೋದರು.
ಪೊಲೀಸರು ಹಾಗೂ ಗಾಂಧೀಜಿ ಅನುಯಾಯಿ ಕಾರ್ಯಕರ್ತರು ಅತ್ತ, ಹೋದಕೂಡಲೇ ಇತ್ತ ಕುಲಜರು ಶಂಕರನನ್ನು (ಕುಮಾರ ಕಕ್ಕಯ್ಯ ಪೋಳ ಅವರ ಸೋದರ ಮಾವನನ್ನು) ಗುಡಿಯ ಪೌಳಿಯ ಅಂಗಳದಲ್ಲಿ ಕಟ್ಟಿ ಒದ್ದುದ್ದಲ್ಲದೆ ದನಕ್ಕೆ ಬಡಿದಂತೆ ಬಡಿದರು. ಆಗ ಅಜ್ಜ ತುಳಜಾರಾಮನು ‘ತಪ್ಪಾಯಿತು, ನಮ್ಮ ಮಗ ತಿಳಿಯದ ಹುಡುಗ, ಪೊಲೀಸರ ಒತ್ತಾಯಕ್ಕೆ ಬಾವಿ ಮುಟ್ಯಾನ, ಕ್ಷಮಿಸಬೇಕು’ ಎಂದು ಅಂಗಲಾಚಿ ಸೆರೆಗೊಡ್ಡಿ ಗೋಗರೆದು ಕೊಂಡರೂ ಬಿಡದೆ, ಹೊಡೆದು ಹಣ್ಣಗಾಯಿ ನೀರಿಗಾಯಿ ಮಾಡಿದ್ದಲ್ಲದೆ ಪೋಳ ಅವರ ಅಜ್ಜನಿಂದ ಆ ಕಾಲದಲ್ಲಿ ಹದಿನೈದು ರೂಪಾಯಿಗಳನ್ನು ದಂಡದ ರೂಪದಲ್ಲಿ ವಸೂಲಿ ಮಾಡಿಕೊಂಡರು!
ಹನ್ನರಡನೆಯ ಶತಮಾನದಲ್ಲಿ ಯಾವ ಬಸವಣ್ಣ ‘ಬೊಪ್ಪಾನು ನಮ್ಮ ಡೋಹರ ಕಕ್ಕಯ್ಯ’ ಎಂದು ಅಪ್ಪಿ ಕುಣಿದಾಡಿದ್ದನೋ ಅದೇ ಬಸವಣ್ಣ ದೇವರ ಗುಡಿ ಅಂಗಳದಲ್ಲಿ ಅದೇ ಡೋಹರ ಜನಾಂಗದ ಹುಡುಗ ಶಂಕರನಿಗೆ ಇಂತಹ ಹಿಂಸೆ? ಇದನ್ನು ಕಂಡು ಮಾನಸಿಕ ಅಘಾತವಾದ ಬಾಲಕ ಭೀಮನು “ದೇವರು ಎಲ್ಲಿದ್ದಾನೆ? ದೇವರ ಇದ್ದರೆ ಹೀಗೆಲ್ಲ ಆಗುತ್ತಿತ್ತೇ? ಧರ್ಮ – ದೇವರು ಎಲ್ಲಾ ಬರೀ ಸುಳ್ಳು” ಎಂದು ನಿರ್ಧರಿಸಿ, ಸಂಪೂರ್ಣ ನಾಸ್ತಿಕತೆಯೆಡೆಗೆ ತಿರುಗಿದನು.
ತಮ್ಮ ಮನೆಯಲ್ಲಿ ಜರುಗಿದ ಈ ದುರ್ಘಟನೆ, ಅಂದಿನ ಕಾಲದ ಸಮಾಜದ ಕ್ರೂರ ಮುಖ ಕಂಡು, ಊರು ತೊರೆದ ಬಾಲಕ ಭೀಮನು ಹೆಚ್ಚಿನ ವಿದ್ಯಾಭ್ಯಾಸ ಮಾಡಲೇಬೇಕೆಂಭ ಛಲ ಹೊತ್ತು ಸಿಂದಗಿಗೆ ಬಂದು ಅಲ್ಲಿ ಧರ್ಮಾರ್ಥ ಬೊರ್ಡಿಂಗ್‌ಸೇರಿ, ೫.೬.೭ನೆಯ ಕ್ಲಾಸಿನವರೆಗೆ ಅಭ್ಯಾಸ ಮಾಡಿದನು. ಸ್ವತಃ ಅವರೇ ಮೂಕನ ಭಾಷಣ ಪ್ರಸ್ತಕದಲ್ಲಿ ಬರೆದುಕೊಂಡಿರುವಂತೆ ‘ಎಲ್ಲ ಹುಡುಗರೂ” ಮಠದ ಪಡಸಾಲೆಯಲ್ಲಿ ಕುಳಿತು ಊಟ ಮಾಡುತ್ತಿದ್ದರೆ, ನಾನು ಹೊರಗಿನ ಬೇವಿನ ಮರದ ಕೆಳಗೆ ನಾಯಿಯ ಹಾಗೆ ಕಾದು ಕುಳಿತು, ಹಾಕಿದಾಗ ತಿಂದು ಎದ್ದಿದ್ದೇನೆ’ ಇಂತಹ ಅವಮಾನಕರ ಹೀನ ನೋವು – ದುಃಖ ಅನುಭವಿಸುತ್ತಲೇ ಮುಲ್ಕಿ ಪರೀಕ್ಷೆಯಲ್ಲಿ ಕುಲಜರ ಹುಡುಗರಿಗಿಂತ ಹೆಚ್ಚು ಅಂಕ ಪಡೆದು ಉತ್ತಮ ದರ್ಜೆಯಲ್ಲಿ ಪಾಸಾದರು.
ಹೆಚ್ಚಿನ ವಿದ್ಯಾಭ್ಯಾಸ ಮಾಡಲೇಬೇಕೆಂಬ ಛಲಹೊತ್ತ ಭೀಮನು ಬಿಜಾಪುರಕ್ಕೆ ಬಂದು, ಅಲ್ಲಿ ದಲಿತ(ಹರಿಜನ) ವಿದ್ಯಾರ್ಥಿಗಳಿಗಾಗಿಯೇ ಇದ್ದ ಕಾಕಾ ಕಾರ್ಖಾನೀಸ್‌ರ ಬೋರ್ಡಿಂಗ್‌ದಲ್ಲಿ ಪ್ರವೇಶ ಪಡೆದು ಪಿ.ಡಿ.ಜೆ. ಹೈಸ್ಕೂಲಿಗೆ ಎಂಟನೇ ತರಗತಿಗೆ ಸೇರಿದರು. ಅಲ್ಲಿಯೂ ಬೆನ್ನು ಬಿಡದ ಜಾತಿಯ ಭೂತ ಕಾಡಿತು. ಹರಿಜನ ಹುಡುಗರಿಗಾಗಿ ಎಂಟನೇ ‘ಸಿ’ ಕ್ಲಾಸು ಮಾತ್ರ ಮೀಸಲಾಗಿತ್ತು. ಎಂಟನೆಯ ವರ್ಗ ಪಾಸಾಗಿ, ಅಲ್ಲಿಂದ ಶರಣ ಫ.ಗು. ಹಳಕಟ್ಟಿಯವರು ಸ್ಥಾಪಿಸಿದ್ದ ಬಿಜಾಪುರ ಜಿಲ್ಲಾ ಲಿಂಗಾಯತ ವಿದ್ಯಾಭಿವೃದ್ಧಿ ಸಂಸ್ಥೆಯ ಶ್ರೀ ಸಿದ್ದೇಶ್ವರ ಹೈಸ್ಕೂಲ್‌ಸೇರಿ, ೯ ಮತ್ತು ೧೦ನೇ ವರ್ಗಗಳನ್ನು ಕಲಿತರು. ‘ಸೆಕೆಂಡರಿ ಸ್ಕೂಲ್‌ಸರ್ಟಿಫಿಕೇಟ್‌ಎಕ್ಜಾಮಿನೇಶನ್‌ಬೋರ್ಡ್, ಬಾಂಬೆ’, ಮೂಲಕ ಮಾರ್ಚ್ ೧೯೫೧ ರಲ್ಲಿ ಎಸ್.ಎಸ್‌.ಸಿ ಪದವಿ ಪಡೆದರು.
ಪ್ರಾಥಮಿಕ ಶಾಲೆಯಲ್ಲಿ ದಾಖಲಾಗಿದ್ದ ಹೆಸರು ‘ಭೀಮ್ಯಾ ಸಾಯಿಬ್ಯಾ ಡ್ವಾರ’ ಎಂಬೋದು ಹೈಸ್ಕೂಲಿಗೆ ಬಂದ ನಂತರ ‘ಭೀಮಣ್ಣಾ ಸಾಯಬಣ್ಣಾ ಡೋರ’ ಎಂದು ಪರಿವರ್ತನೆಗೊಂಡಿತು (೧೯೫೧). ಹೆಚ್ಚಿನ ವಿದ್ಯಾಭ್ಯಾಸಕ್ಕಾಗಿ ಸೋಲಾಪುರದ ದಯಾನಂದ ಕಾಲೇಜಿನಲ್ಲಿ ಪ್ರಥಮ ವರ್ಷದ ಸೈನ್ಸ್‌ತರಗತಿಗೆ ಹೆಸರು ಹಚ್ಚಿದರು. ಆರ್ಥಿಕ ತೊಂದರೆ, ಕಿತ್ತು ತಿನ್ನುವ ಕಡುಬಡತನದಿಂದಾಗಿ ಕಾಲೇಜು ಶಿಕ್ಷಣ ಪೂರ್ಣಗೊಳ್ಳಲಿಲ್ಲ.
ಮುಂದೆ ೪.೨.೧೯೫೨ ರಲ್ಲಿ ಬದಾಮಿ ಕೋರ್ಟ್‌‌ನಲ್ಲಿ ಅಫಿಡಾವಿಟ್‌ಮಾಡಿಸುವ ಮೂಲಕ ತಮ್ಮ ಹೆಸರನ್ನು ‘ಭಿಮರಾವ್‌ಸಾಯಬಣ್ಣಾ ಪೋಳ’ ಎಂದು ಬದಲಿಸಿಕೊಂಡರು. ತಮ್ಮ ಪ್ರಾರಂಭದ ಸಾಹಿತ್ಯ ಕೃತಿಗಳಲ್ಲಿ ಬಿ.ಎಸ್‌ಪೋಳ, ಚಾಂದಕವಠೆ, ಎಂದೇ ಉಲ್ಲೇಖಿಸಿದ್ದಾರೆ. ಅನಂತರ ಶರಣ ಸಾಹಿತ್ಯ ರಚನೆ, ಬಸವಧರ್ಮದ ಸತ್ಯ ಅರಿತು ‘ಕುಮಾರ ಕಕ್ಕಯ್ಯ ಪೋಳ’ ಆಗಿ ಶರಣರೂ ನೂತನ ವಚನಕಾರರೂ ಆದರು. (ಹೆಸರಿನ ಈ ಪರಿವರ್ತನೆಯ ಇತಿಹಾಸವನ್ನು ತಮ್ಮ ಚರಿತ್ರೆಯ ಗ್ರಂಥದಲ್ಲಿ ದಾಖಲಿಸಬೇಕು ಎಂಬುದು ಅವರ ಅಪ್ಪಣೆಯಾಗಿತ್ತು).
ಶ್ರೀ ಬಿ.ಎಸ್‌. ಪೋಳ ಅವರು ೧೯೫೧ರಲ್ಲಿ ಎಸ್‌.ಎಸ್‌.ಸಿ. ಪಾಸಾದ ನಂತರ, ಪ್ರಥಮ ವರ್ಷದ ವಿಜ್ಞನ ಓದಲು ಆರ್ಥಿಕ ಅಡಚಣೆಯಿಂದ ಸಾಧ್ಯವಾಗದೇ ಹೋದಾಗ ಒಂದು ವರುಷ ಸೋಲಾಪುರದ ಆರೋಗ್ಯ ಇಲಾಖೆಯಲ್ಲಿ ಇನ್ಯಾಕುಲೇಟರ್ ಅಂದರೆ ‘ವ್ಯಾಕ್ಸಿನೇಶನ ಹಾಕುವ ಆರೋಗ್ಯ ಕಾರ್ಯಕರ್ತ’ ಎಂದು ಸೇವೆ ಸಲ್ಲಿಸಿದರು.
೧೯೫೬ರಲ್ಲಿ ಒಂಭತ್ತು ತಿಂಗಳು ಬಸವನ ಬಾಗೇವಾಡಿಯಲ್ಲಿ ಕಾರಕೂನರಾಗಿ ನೌಕರಿ ಮಾಡಿದರು. ೧೯೫೩ರಲ್ಲಿ ಚಾಂದಕವಠೆ ಹತ್ತಿರದ ನವಲಿ ನದಿಗೆ ರಾಮನಹಳ್ಳಿ ಬಳಿ ಕೆರೆ ನಿರ್ಮಾಣ ಕಾಲಕ್ಕೆ ಡಿಪಾರ್ಟಮೆಂಟನಲ್ಲಿ ದ್ವಿತೀಯ ದರ್ಜೆಯ ಕಾರನಕೂನರಾಗಿ (ಎಸ್‌.ಡಿ.ಸಿ) ಸೇವೆಗೆ ಸೇರಿದರು. ಬದಾಮಿಯಲ್ಲಿ (೧೯೫೪ – ೫೮) ಸೇವೆಸಲ್ಲಿಸಿ ಬಸವನ ಬಾಗೇವಾಡಿಗೆ ವರ್ಗವಾಗಿ ಬಂದು ಮೂರು ವರುಷ(೧೯೫೮ – ೬೧) ಸೇವೆ ಸಲ್ಲಿಸಿದರು. ಇದೇ ಸಂದರ್ಭದಲ್ಲಿ ನಡೆದ ಜನಗಣತಿ ಕಾರ್ಯದಲ್ಲಿ ಅಚ್ಚುಕಟ್ಟಾಗಿ ಶ್ರಮಿಸಿ, ಬಿಜಾಪುರ ಜಿಲ್ಲೆಗೆ ‘ಶ್ರೇಷ್ಠ ಜನಗಣತಿ’ ಕಾರ್ಯನಿರ್ವಾಹಕ’ ಎಂದು ಪದಕ ಪಡೆದರು. ಅನಂತರ ೧೯೬೧ ರಿಂದ ೧೯೬೩ ರವರೆಗೆ ತಹಸೀಲ್ದಾರ ಕಛೇರಿಯಲ್ಲಿಯೇ ಕಾರ್ಯನಿರ್ವಹಿಸಿದರು.
೧೯೬೩ರಲ್ಲಿ ಜಮಖಂಡಿಗೆ ಪ್ರಥಮ ದರ್ಜೆ ಕಾರಕೂನರಾಗಿ (ಎಫ್‌.ಡಿ.ಸಿ) ಬಡ್ತಿ ಹೊಂದಿ ಬಂದು ೧೯೬೭ರ ವರೆಗೆ ಸೇವೆ ಸಲ್ಲಿಸಿದರು. ಅಲ್ಲಿಂದ (೧೯೬೭ – ೬೯ ರವರೆಗೆ) ಬಿಜಾಪುರ ನಗರಕ್ಕೆ ವರ್ಗವಾಗಿ ಬಂದು ಮೂರು ವರುಷ ಸೇವೆ, ಅನಂತರ ೧೯೬೯ ರಿಂದ ೧೯೭೧ ರ ವರೆಗೆ ಇಂಡಿಯಲ್ಲಿ ಸೇವೆ. ೧೯೬೯ ರಿಂದ ೧೯೭೧ರ ವರೆಗೆ ಮರಳಿ ವಿಜಾಪುರದಲ್ಲಿ ತಹಸೀಲ್ದಾರ ಮತ್ತು ಜಿಲ್ಲಾಧಿಕಾರಿ ಅಫೀಸಿನಲ್ಲಿ ಸೇವೆ ಸಲ್ಲಿಸಿದರು.
೧೯೭೫ರಲ್ಲಿ ಶಿರಸ್ತೇದಾರ ಆಗಿ ಬಡ್ತಿ ಹೊಂದಿ, ಬಸವನ ಬಾಗೇವಾಡಿಗೆ ಬಂದರು ಅಲ್ಲಿ ೧೯೭೮ರ ವರೆಗೆ ಸೇವೆ ಅಲ್ಲಿಂದಲೇ ತಹಸೀಲ್ದಾರ ಎಂದು ಬಡ್ತಿ ಹೊಂದಿ ಇಂಡಿಗೆ ಆಗಮಿಸಿದರು. ೧೯೭೮ರ ವರೆಗೆ ಇಂಡಿಯಲ್ಲಿ ತಹಸೀಲ್ದಾರರಾಗಿ ಒಳ್ಳೆಯ ಹೆಸರು ಗಳಿಸಿದರು. ಅಲ್ಲಿಂದ ಕಲಬುರ್ಗಿ ಜಿಲ್ಲೆಗೆ ವರ್ಗವಾಘಿ ಬಂದು, ಕಲಬುರ್ಗಿಯ ತಹಸೀಲ್ದಾರರಾಗಿ ೧೯೮೦ – ೧೯೮೨ರ ವರೆಗೆ ಸೇವೆ ಸಲ್ಲಿಸಿದರು.
ಈ ಸಮಯಕ್ಕಾಗಲೇ ಶ್ರೀ ಬಿ.ಎಸ್‌ಪೋಳ ಅವರು ದಕ್ಷ ಆಡಳಿತಗಾರರೆಂದು, ಸಮಾಜ ಕಳಕಳಿಯ ಸಾಹಿತ್ಯ ಕ್ಷೇತ್ರದ ಲೇಖಕರೆಂದು ನಾಡಿನಾದ್ಯಂತ ಖ್ಯಾತಿ ಪಡೆದಿದ್ದರಿಂದ, ಇವರನ್ನು ಬಿಜಾಪುಜರ ಜಿಲ್ಲೆಯ ಇಂಡಿ ತಾಲೂಕಿನ ಬಳ್ಳೊಳ್ಳಿ ಮೀಸಲು ಮತ ಕ್ಷೇತ್ರದಿಂದ ಚುನಾವಣೆಗೆ ನಿಲ್ಲಿಸಬೇಕೆಂದು ಅಂದಿನ ದಲಿತ ಮುಖಂಡರು ರಾಜಕೀಯಕ್ಕಿಳಿಸಲು ಪ್ರೇರೇಪಿಸಿದರು. ದಲಿತ ನಾಯಕರ ಒತ್ತಾಯ ರಾಜಕೀಯ, ಅಧಿಕಾರಕ್ಕಾಗಿ ಪ್ರಾಮಾಣಿಕವಾಗಿ ಸೇವೆ ಸಲ್ಲಿಸಬೇಕೆಂಬ ಆಂತರಿಕ ತುಡಿತದಿಂದಾಗಿ ಇನ್ನೂ ನಾಲ್ಕಾರು ವರುಷ ಸೇವಾ ಅವಧಿ ಉಳಿದಿದ್ದರೂ ಕೂಡ, ೧೯೮೨ ರಲ್ಲಿ ಗುಲಬರ್ಗಾದ ತಹಸೀಲ್ದಾರ ಹುದ್ದೆಯಿಂದ ಸ್ವಯಂ ನಿವೃತ್ತಿ ಪಡೆದುಕೊಂಡರು. ಆದರೆ ಮುಂದೆ ನಾಲ್ಕುರು ತಿಂಗಳಲ್ಲಿ ಜರುಗಿದ ರಾಜಕಾರಣಿಗಳ ತಂತ್ರಗಾರಿಕೆಯಿಂದಾಗಿ ಪಕ್ಷದ ಟಿಕೇಟು ಸಿಗದೇ ಹೋದಾಗ, ಇಂತಹ ತಂತ್ರ ಕುತಂತ್ರದ ರಾಜಕೀಯ ರಂಗದ ಬಗ್ಗೆ ಜಿಗುಪ್ಸೆ ತಾಳಿ, ಸಂಪೂರ್ಣವಾಗಿ ಬಸವ ಧರ್ಮ, ಬಸವ ಸಮಾಜ, ಬಸವ ಸಾಹಿತ್ಯ, ಬಸವ ಸಂಸ್ಕೃತಿ, ಬಸವ ತತ್ತ್ವದ ನಿಜಾಚರಣೆಗೆ ಕಟಿಬದ್ಧರಾಗಿ ಸಮಾಜೋ – ಧಾರ್ಮಿಕ ರಂಗದ ಕ್ರಾಂತಿಗೆ ದಿಟ್ಟ ಹೆಜ್ಜೆಯನ್ನಿಟ್ಟರು. ಕಲ್ಯಾಣನಾಡಿನ ಶರಣ ಪರಿಷತ್ತಿನಲ್ಲಿ ಒಳಬಂದು ಅದರ ಅಧ್ಯಕ್ಷರಾಗಿ ಅಪ್ರತಿಮ ಸೇವೆ ಸಲ್ಲಿಸುವಲ್ಲಿ ಅಣಿಯಾದರು.
ಬಿಜಾಪುರ ಜಿಲ್ಲೆ ಸ್ವಾತಂತ್ರ್ಯ ಪೂರ್ವದಲ್ಲಿ ಪೇಶ್ವೆಗಳ ಆಡಳಿತಕ್ಕೊಳಪಟ್ಟಿತ್ತು. ಆಕಾಲದಲ್ಲಿ ದಲಿತ ಮಹಿಳೆಯರು ಮೈ ತುಂಬ ಬಟ್ಟೆ ತೊಡುವಹಾಗಿರಲಿಲ್ಲ. ಬೆಳ್ಳಿ ಬಂಗಾರ ಮೈಮೇಲೆ ಹಾಕಿ – ಕೊಳ್ಳವಂತಿರಲಿಲ್ಲ. ಇದೇ ಪದ್ಧತಿ ಸ್ವಾತಂತ್ರ್ಯದ ಆಸುಪಾಸಿನಲ್ಲಿಯೂ ಚಾಲ್ತಿಯಲ್ಲಿತ್ತು ಅನ್ನುವುದಕ್ಕೆ ಈ ಮುಂದಿನ ಉದಾಹರಣೆ ಸಾಕ್ಷಿಯಾಗಿದೆ.
ಒಂದು ಸಲ ಕುಮಾರ ಕಕ್ಕಯ್ಯ ಪೋಳ ಅವರ ಅಜ್ಜಿ ಎಲ್ಲವ್ವಳು ಅಂಟಳಕಾಯಿ ನೆನೆ ಇಟ್ಟು, ಬುರುಗು ಮಾಡಿ, ತುಳಜಾರಾಮ ಅಜ್ಜನ ಬಿಳಿ ಅಂಗಿ ನೆನೆ ಇಟ್ಟು ತೊಳೆದು ಶುಭ್ರಮಾಡಿ ಒಣಗಿಸಿ ತೊಟ್ಟುಕೊಳ್ಳಲು ಕೊಟ್ಟಳು. ಆಗ ಅಜ್ಜ ಆ ಹೊಸ ಶುಭ್ರ ಅಂಗಿಯನ್ನು ಅಂಗಳದ ಧೂಳ ಮಣ್ಣಿನಲ್ಲಿ ಹೊರಳಾಡಿಸಿ ಹೊಲಸ ಮಾಡಿ ತೊಟ್ಟುಕೊಂಡದ್ದು, ಆ ಅಂಗಿ ಕೈಯಲ್ಲಿ ಹಿಡಿದು ಅಜ್ಜ ‘ಇಷ್ಟೊಂದು ಸ್ವಚ್ಛ ಬಿಳಿ ಅಂಗಿ ಉಟ್ಟಕೊಂಡದ್ದು ಊರಿನ ಮೇಲ್ಜಾತಿಯವರು ನೋಡಿದರೆ, ಈ ಡ್ವಾರಗ ಎಷ್ಟು ಸೊಕ್ಕ ಬಂದಾದ ನೋಡು’ ಎಂದು ಅಪಹಾಸ್ಯ ಮಾಡ್ತಾರ ಎಂಬ ಹೆದರಿಕೆಯಿಂದ ಹೀಗೆ ಮಾಡಿದ್ದು, ಈ ಪ್ರಸಂಗ ಬಾಲಕ ಭೀಮನ ಮನಸ್ಸಿನ ಮೇಲೆ ಪರಿಣಾಮ ಬೀರಿ, ಬಾಳಿನುದ್ದಕ್ಕೂ ಮರೆಯದಂತಾಯಿತು. ಮುಂದೆ ಜೀವನದುದ್ದಕ್ಕೂ ಸ್ವಚ್ಛ, ಶುಭ್ರ, ಉತ್ತಮ ಬಟ್ಟೆಗಳನ್ನು ತೊಟ್ಟು ಕುಲಜರ ಮುಂದೆ ಸ್ವಾಭಿಮಾನದಿಂದ ತಲೆ ಎತ್ತಿ ಬದುಕುವಂತಾಯಿತು” ಈ ತರಹದ ಅಮಾನವೀಯ ಘಟನೆಗಳು ಕಕ್ಕಯ್ಯ ಪೋಳ ಅವರ ಮೇಲೆ ಹೆಚ್ಚಿನ ಪರಿಣಾಮ ಬೀರಿತು. ಸರಕಾರಿ ಕೆಲಸ ಸಿಕ್ಕಿತೆಂದು ಸುಮ್ಮನಿರದೆ ತನ್ನವರಿಗಾಗಿ ಚಿಂತಿಸುತ್ತ ಸಾಹಿತ್ಯ ರಚನೆಗೆ ತೊಡಗಿದರು. ಅವರು ರಚಿಸಿದ ಒಟ್ಟು ಕೃತಿಗಳು ಹದಿನಾಲ್ಕು, ಅವುಗಳ ಸಂಕ್ಷಿಪ್ತ ಪರಿಚಯದ ಜೊತೆಗೆ ಸಾಹಿತ್ಯ ಕ್ಷೇತ್ರಕ್ಕೆ ಅವರು ನೀಡಿದ ಕೊಡುಗೆ ಮತ್ತು ಜೀವನ ಸಾಧನೆಯನ್ನು ಪರಿಚಯಿಸುವುದು ಪ್ರಸ್ತುತ ಕೃತಿಯ ಉದ್ದೇಶವಾಗಿದೆ.ಸ
ಕಥೆ ಕಾದಂಬರಿ:
ಕುಮಾರ ಕಕ್ಕಯ್ಯ ಪೋಳ ಅವರು ವಿಚಾರ, ಸಾಮಾಜಿಕ ವಿಮರ್ಶೆ ಜೊತೆ – ಜೊತೆಗೆ ವಚನಗಳ ರಚನೆ ಹಾಗೂ ಒಂದು ಕಥಾಸಂಕಲನ ಎರಡು ಕಾದಂಬರಿಗಳನ್ನು ರಚನೆ ಮಾಡಿದ್ದಾರೆ. ಕಥಾ ಸಾಹಿತ್ಯದಲ್ಲಿ ಸಮಾಜದ ತೊಡರಿಗೆ ಧರ್ಮದ ಕಗ್ಗಂಟು’ ಕಥಾ ಸಂಕಲನವು ಒಂದಾಗಿದೆ. ಒಟ್ಟು ಹದಿನಾರು ಕಥೆಗಳನ್ನೊಳಗೊಂಡ ಸಂಕಲನ ಇದಾಗಿದೆ.ಸಾಹಿತ್ಯವು ಸಮಾಜದ ಬದುಕಿಗೆ ನೈಜತೆಯನ್ನು ತೆರೆದು ತೋರಿಸುವ ಕೈಗನ್ನಡಿಯಾಗಿರಬೇಕು. ಮೌಢ್ಯ, ಅಜ್ಞಾನ, ಗೊಡ್ಡು ಸಂಪ್ರದಾಯಗಳಿಂದ ಜಿಡ್ಡುಗಟ್ಟಿರುವ ಸಮಾಜಕ್ಕೆ ಬದುಕಿನ ಒಳಾಂಗಣಕ್ಕೆ ಕರೆದೊಯ್ಯಬೇಕು. ಸತ್ಯವನ್ನು ಪ್ರತಿಬಿಂಬಿಸುವ, ಶೋಷಣೆಯನ್ನು ಧಿಕ್ಕರಿಸುವ ಎದೆಗಾರಿಕೆ ಬೇಕು. ಮನೋದೌರ್ಬಲ್ಯದಿಂದ ಬಳಲಿ ಬಡಕಲಾದ ಸಮಾಜವನ್ನು ಎತ್ತಿ ನಿಲ್ಲಿಸಬೇಕೆಂಬ ಛಲ ಹೊಂದಿದವರು ಕುಮಾರ ಕಕ್ಕಯ್ಯ ಪೋಳ. ಅವರು ಇದು ನನ್ನ ಸಮಾಜ ಕೃತಿಯಲ್ಲಿ ಚಿಂತಿಸಿದಂತೆ, ಸಮಾಜದ ಗೊಡ್ಡು ಸಂಪ್ರದಾಯಗಳನ್ನು ವಿರೋಧಿಸುವುದರ ಮೂಲಕ ತಮ್ಮ ತೀಕ್ಷಣವಾದ ವಿಚಾರಗಳಿಂದ ಸಮಾಜ ಮುಖಿ ಚಿಂತನೆ ಸಂಕಲನದಲ್ಲಿ ಹರಳುಗಟ್ಟಿದೆ.
ಈ ಕಥಾ ಸಂಕಲನದಲ್ಲಿ ಕಣ್ಣು ಮುಚ್ಚಿ ಪುಣ್ಯ ಎನಬೇಡಾ, ದುಷ್ಟಗ್ರಹಗಳು, ಪೇಚಾಡಿದ ಪುನರ್ಜನ್ಮ, ನಾಸ್ತಿಕ, ಅಪ್ಸರೆಯಿಂಧ ಅಂಗಸೇನೆ, ಅಯ್ಯಮಾಡಿದ ಪಾಪ ಕೈಮ್ಯಾಗ, ನೀನನ್ನ ಮುಟ್ಟಬ್ಯಾಡ, ಘೋಷಾದ ಹೆಣ್ಣು, ಸಮಾಜದ ತೊಡರಿಗೆ ಧರ್ಮದ ಕಗ್ಗಂಟು ಈ ಮುಂತಾದ ಹದಿನಾರು ಕಥೆಗಳಿವೆ. ಲೇಖಕರೆ ಹೇಳಿಕೊಂಡಿರುವಂತೆ ನೊರೆ ಹಾಲಿನಂತಿದ್ದ ನೈಜ ಧರ್ಮ, ತಲೆಮಾರುಗಳಿಂದ ಸಾಗಿ ಬಂದ ಸಂಪ್ರದಾಯದ ಪರಿಣಾಮವಾಗಿ ಅದು ಈಗ ತಂಗಳ ಮಜ್ಜಿಗಿಯಂತೆ ಹುಳಚಿಟ್ಟಿದೆ. ಹುಳ ಹೊಕ್ಕ ಕಾಯಿಯಂತೆ ಒಳ ತಿರುಳೆಲ್ಲವೂ ಲಯವಾಗಿ ಕೇವಲ ಶಿಷ್ಟಚಾರದ ಚಿಪ್ಪು ವಿಪರೀತವಾಗಿ ಬೆಳೆದು ನಿಂತಿದೆ. ಇಂದಿನ ಧಾರ್ಮಿಕತೆ ಮತ್ತು ಜಾತೀಯತೆಯ ಕುರುಡು ನಂಬಿಕೆಗೆ ಹಾಗೂ ಶುಷ್ಕ ವಿಚಾರಗಳು ಬಲಹೀನ ಹಾಗೂ ಸ್ವಾರ್ಥಿಗಳ ತಂಡ ತಂಡಗಳನ್ನೇ ನಿರ್ಮಿಸಿರುವವು”
ಸಾವಿರಾರು ವರ್ಷಗಳಿಂದ ಪೌರಾಣಿಕ ಧರ್ಮವು ಹೇಳುತ್ತಾ ಬಂದ ಪ್ರಚಲಿತ ವೈದಿಕ ಸಂಪ್ರದಾಯದಿಂದಾಗಿ (ಹಿಂದೂ ಧರ್ಮ) ಅದಾವ ಗೌರವಯುತ ಘನಕಾರ್ಯವಾಗಿದೆ? ಸಮಾಜದಲ್ಲಿಯ ಸ್ವಪ್ರತಿಷ್ಠೆಯ ಅತಿರೇಕವು ನಾಡನ್ನು ಹಿಂಸಾತ್ಮಕ ನೆಲೆಗೆ ತಂದು ನಿಲ್ಲಿಸಿದೆ. ಇಲ್ಲಿ ಹೆಜ್ಜೆ – ಹೆಜ್ಜೆಗೂ ಜಗದ್ಗುರುಗಳು, ಗಲ್ಲಿಗೊಂದು ಮಠಗಳು, ಎಷ್ಟೊಂದು ಗುಂಪು, ಪಂಥ, ಜಾತಿ ಮತಗಳು ಇರುವ ಇವರಲ್ಲಿ ಒಬ್ಬರಿಗೊಬ್ಬರು ಕಂಡರೆ ಆಗುವುದಿಲ್ಲ. ಹೀಗಿದ್ದೂ ಅನೇಕತೆಯಲ್ಲಿ ಏಕತೆಯನ್ನು ಸಾಧಿಸಿದ್ದೇವೆ ಎನ್ನುವ ಒಣಮಂತ್ರ, ನಾಯಿ ಕಚ್ಚಾಡುವಂತೆ ಒಂದು ಕೋಮಿನವರು ಇನ್ನೊಂದು ಕೋಮಿನವರ ಮೇಲೆ ಎರಗುತ್ತಾರೆ. ಜಾತಿಗಳಲ್ಲಿ ಒಳಜಾತಿ ನನ್ನವ ತಮ್ಮವ ಹೀಗೆ ತೀರ ಕೆಳಮಟ್ಟಕ್ಕಿಳಿದ ಸಂಬಂಧಗಳು ಯಾರಲ್ಲೂ ವಿಶ್ವಾಸ ಮೂಡಿಸುತ್ತಿಲ್ಲ. ಆಧುನಿಕ ಯುಗದ ಸಂದರ್ಭದಲ್ಲಾದ ಅಧೋಗತಿ ಅವನತಿ ಮತ್ತೆಲ್ಲೂ ಇಲ್ಲ. ಇದಕ್ಕೆಲ್ಲ ಯಾರು ಹೊಣೆ? ಈ ಎಲ್ಲ ಸಮಾಜೋ ಧಾರ್ಮಿಕ ಅವಘಡಗಳನ್ನು ತೆರೆದಿಡುವ ಜಾಗೃತ ಚಿಂತನೆಗಳ ಗುಚ್ಛವೇ ಈ ಕಥಾ ಸಂಕಲನ, ಲೇಖಕ ಕುಮಾರ ಕಕ್ಕಯ್ಯನವರ ಈ ಕಥಾ ಸಂಕಲನವನ್ನು ಪ್ರಕಟಿಸಿ ಪ್ರೋತ್ಸಾಹಿಸಿದ ವಿಚಾರವಂತ ಸಮಾಜ ಸುಧಾರಕ, ದಲಿತ ನಾಯಕ ಬಿ. ಬಸವಲಿಂಗಪ್ಪನವರು. ಸಮಾಜ ಮುಖಿ ಚಿಂತಕನ ಚಿಂತನೆಗೆ ಇನ್ನೊಬ್ಬ ನೋವಿನ ನೆಲೆಯ ಚಿಂತಕನ ನೆರವು ದೊರೆತದ್ದು ಸಮಾಜೋ ಸಾಂಸ್ಕೃತಿಕ ನೆಲೆಗೆ ಸಿಕ್ಕ ಜಯವೆಂದೇ ಭಾವಿಸಬೇಕಾಗುತ್ತದೆ.
‘ನಿಯತಿ ಶಾಸನ’ ಮತ್ತು ಗೀಜಗನ ಗೂಡು : ನಿಯತಿ ಶಾಸನ ೧೯೭೨ ರಲ್ಲಿ ಗೀಜಗನ ಗೂಡು ೧೯೭೫ ರಲ್ಲಿ ಪ್ರಕಟಗೊಂಡ ಕಾದಂಬರಿಗಳು. ಶರಣ ಸಂಸ್ಕೃತಿಯೇ ಬದುಕೆಂದು ಸ್ವೀಕರಿಸಿ ಅಪ್ರತಿಮ ಶರಣರಂತೆ ಬದುಕಿದ ದಲಿತ ಸಾಹಿತಿ ಕುಮಾರ ಕಕ್ಕಯ್ಯ ಪೋಳ ಅವರು ಬರೆದಿರುವ ಉತ್ಕೃಷ್ಟ ಕಾದಂಬರಿ ‘ನಿಯತಿ ಶಾಸನ’. ಇದು ಸಾಮಾಜಿಕ ನೈತಿಕ ತತ್ವಗಳನ್ನು ಸಾರುವ ಕಾದಂಬರಿಯಾಗಿದೆ. ಇಲ್ಲಿ ಸಲ್ಲುವವರೂ ಅಲ್ಲಿಯೂ ಸಲ್ಲುವವರಯ್ಯ ಎಂಬ ಬಸವಣ್ಣನವರ ವಿಚಾರದಂಥೆ ಬದುಕಿರುವಾಗಲೇ ನರಕ ಯಾತನೆಯನ್ನು ಅನುಭವಿಸುತ್ತಿರುವ ಕಥಾನಾಯಕ ‘ಟಾಕಾರಾಮ’ ಯಾರನ್ನೂ ಮುಟ್ಟಲು, ನೋಡಲು ಅಸಾಧ್ಯವೆಂದು ಮೂಗು ಮುರಿಯುತ್ತಿದ್ದನೋ ಅಂಥ ಧರ್ಮಣ್ಣನ ಆಶ್ರಯದಲ್ಲಿ ಅನಾಥನಂತೆ ಬದುಕುತ್ತಿದ್ದಾನೆ.
ಕಾದಂಬರಿಕಾರರಾದ ಕುಮಾರ ಕಕ್ಕಯ್ಯ ಪೋಳ ಅವರು ಟಾಕಾರಾಮನಿಂದಲೇ ಮಾಹಿತಿ ಪಡೆದು ವಿವರಿಸುವುದರಿಂದ, ಕಾದಂಬರಿಯುದ್ಧಕ್ಕೂ ಕಂಡು ಬರುವ ಘಟನೆಗಳು ನೈಜತೆಯಿಂದ ಮೂಡಿಬಂದಿವೆ. ಇದೊಂದು ತಪ್ಪೊಪ್ಪಿಗೆ, ಆತ್ಮ ನಿವೇದನೆ. ಮಹರ್ಷಿ ಟಾಲ್‌ಸ್ಟಾಯ್‌ರವರ ಕನ್‌ಫೇಶನ್‌, ಮಹಾತ್ಮ ಗಾಂಧೀಜಿಯವರ ಸತ್ಯಶೋಧನೆ ಇವುಗಳ ಮಾದರಿಯಲ್ಲಿ ರೂಪುಗೊಂಡ ಉತ್ತಮ ಕೃತಿಯಾಗಿದೆ.
ಕಾದಂಬರಿಯ ಪ್ರಮುಖ ಪಾತ್ರ ಟಾಕಾರಾಮನು ತನ್ನ ವಿದ್ಯಾರ್ಥಿ ದೆಸೆಯಲ್ಲಿಯೇ ಅನೈತಿಕ ಸಂಬಂಧದಲ್ಲಿ ತೇಲಾಡಿದವ, ಜೀವನದಲ್ಲಿ ಒಳ್ಳೆಯದನ್ನು ಸಾಧಿಸದೆ ಬದುಕಿದವ, ಹೆಂಡತಿಯ ದುಡಿಮೆಯಲ್ಲಿ ಜೀವನ ನಡೆಸಿದ ಈತ ನೌಕರಿಗಾಗಿ ಅಲೆದ ನೌಕರಿ ಸಿಗಲಿಲ್ಲ. ಕೊನೆಗೆ ತಹಶೀಲ್ದಾರ ಕಛೇರಿಯ ಕಟ್ಟಿಹತ್ತಿ ಅನಕ್ಷರಸ್ಥ ರೈತರಿಗೆ ಸಹಾಯಕನಾಗಿ ಸಮಾಜ ಸೇವೆಗೆ ತೊಡಗಿದ. ಜೀವನಕ್ಕೆ ಅದನ್ನೇ ಆಶ್ರಯ ಮಾಡಿಕೊಂಡು ಟಾಕಾರಾಮನು ಕ್ಲಬ್ಬೊಂದನ್ನು ಆರಂಭಿಸಿದ. ಕ್ಲಬ್ಬಿನಲ್ಲಿ ಅಡುಗೆ ಕೆಲಸಕ್ಕಿದ್ದ ಗಂಡ ಬಿಟ್ಟು ಬೇರೆಯಾಗಿದ್ದ ರಂಗಮ್ಮನಿಂದ ಕ್ಲಬ್ಬಿಗೂ ಟಾಕಾರಾಮನ ಬದುಕಿಗೂ ರಂಗೇರಿತು. ಕ್ಲಬ್ಬಿಗೆ ಬರುವವರ ಸಂಖ್ಯೆ ಹೆಚ್ಚತೊಡಗಿತು. ರಂಗಮ್ಮಳಿಂದಾಗಿ ಸರಕಾರಿ ಅಧಿಕಾರಿಗಳು ಇವನ ಮನೆ ಬಾಗಿಲು ಕಾಯತೊಡಗಿದರು. ಇಷ್ಟಕ್ಕೆ ತೃಪ್ತನಾಗದೆ, ಗಾಂಧೀಜಿಯ ಪ್ರತಿಮೆ ಅನಾವರಣ ಮಾಡಲು ಕೈ ಹಾಕಿದ. ಬಸವ ಜಯಂತಿ ಆಚರಿಸಿ ಮಹಾ ಸ್ವಾಮಿಗಳಿಂದ, ಮಠಾಧೀಶರಿಂದ ಲಕ್ಷಾಂತರ ಹಣ ಸಂಗ್ರಹಿಸಿದ, ಇದರಿಂದಾಗಿ ಒಂದಷ್ಟು ಶ್ರೀಮಂತನಾದ.
ದಶರಥ ಮಕ್ಕಳನ್ನು ಪಡೆಯುವ ಸಲುವಾಗಿ ಪುತ್ರ ಕಾಮೇಷ್ಠೆ ಯಾಗವನ್ನು ಮಾಡಿದಂತೆ ಕಂಡ ಕಂಡ ದೇವರ ಕಾಲು ಹಿಡಿದ. ಭೂಸುರರು ನಾವೇ, ದೇವರು ನಾವೇ ಎಂದು ಹೇಳಿಕೊಳ್ಳುವ ‘ಸ್ವಾಮಿಗಳನ್ನು ಕಂಡು ಕೈಮುಗಿದ ಆದರೂ ಮಕ್ಕಳು ದೊರೆಯಲ್ಲಿಲ್ಲ. ಕೊನೆಗೆ ಡಾ. ಮಹಾದೇವಯ್ಯನ ಚಿಕಿತ್ಸೆಯಿಂದ ಟಾಕಾರಾಮನ ಹೆಂಡತಿ ಗಿರಿಜಾ ಗರ್ಭವತಿಯಾಗಿ ತನ್ನ ಇಚ್ಛೆಯಂತೆ ಹೆಣ್ಣುಮಗುವನ್ನು ಹೆತ್ತಳು. ಅವಳು ಬೆಳೆದು ಕಾಲೇಜು ಕಟ್ಟೆ ಹತ್ತಿದಳು. ಅಸ್ಪೃಶ್ಯರ ಧರ್ಮಣ್ಣನ ಮಗ ಶಂಕರನ ಜೊತೆ ಪ್ರೇಮವಾಯಿತು. ಧರ್ಮ ಪ್ರತಿಷ್ಟೆಯುಳ್ಳ ಟಾಕಾರಾಮ ಅಸ್ಪೃಶ್ಯಯುವಕನನ್ನು ಥಳಿಸಿ ಜೈಲಿಗೆ ಅಟ್ಟಿದ. ಇದಾದ ಬಳಿಕ ಮಗಳು ಮನೆಯ ಮಹಡಿಯ ಕೋಣೆಯಲ್ಲಿ ಬೆಂಕಿ ಹಚ್ಚಿಕೊಂಡು ಸತ್ತಳು.ಅದನ್ನು ನೋಡಿದ ಗಿರಿಜಾಳು ಆಘಾತಗೊಂಡು ಕೊನೆಯುಸಿರೆಳೆದಳು. ಅಲ್ಲಿಂದ ಟಾಕಾರಾಮ ನಿರ್ಗತಿಕನಾದ. ಅನೇಕ ರೋಗ ರುಜಿನಗಳು ಅವನಿಗೆ ಅಂಟಿಕೊಂಡವು. ಕುಷ್ಠ ರೋಗ ತಗುಲಿ ವಿಪರೀತವಾಗಿ ರಕ್ತ ಬಸಿಯುತ್ತಿದ್ದಾಗ ಊರವರೆಲ್ಲ ಸೇರಿ ಊರ ಹೊರಗಿನ ಗುಡಿಸಲಲ್ಲಿ ಇರಿಸಿದರು. ಧರ್ಮಣ್ಣನೇ ದಿನವೂ ನನಗೆ ಊಟ ನೀಡಿ ಬದುಕಿಸುತ್ತಿದ್ದಾನೆ ಎಂದು ತನ್ನ ಒಳಚರಂಡಿಯಂಥ ಗಬ್ಬುನಾರುವ ಹೃದಯದಿಂದ ಗೋಳಿಟ್ಟಾಘ ಕಾದಂಬರಿಕಾರರು ಅವನನ್ನು ಸಮಾಧಾನ ಪಡಿಸುತ್ತಾರೆ. ಪಾಪಕ್ಕೆ ತಕ್ಕ ಪ್ರಾಯಶ್ಚಿತ್ತ ಆಗಲೇಬೇಕು. “ಮಾಡಿದ್ದುಣ್ಣೋ ಮಹಾರಾಯ ” ಎಂಬ ಗಾದೆ ಮಾತಿನಂತೆ ಮಾಡಿದ್ದನ್ನು ಅನುಭವಿಸಲೇ ಬೇಕು ಎಂದು ನಿಯತಿಶಾಸನವನ್ನು ತಿಳಿಸಿದರು.
ಟಾಕಾರಾಮನ ಬದುಕಿನ ಚಿತ್ರಣದ ಮೂಲಕ ಸಮಾಜದ ದುರಂತ, ದುಃಸ್ತಿತಿ ತಿಳಿಸುತ್ತಾ ಬಸವಣ್ಣನವರ ಧರ್ಮ ತತ್ವಗಳ ಮಹತ್ವ ಹಾಗೂ ಅವಶ್ಯಕತೆಗಳನ್ನು ಬಿಂಬಿಸಿದ್ದಾರೆ. ಈ ಭೂಮಿಯ ಮೇಲೆ ಆಗಿ ಹೋದ ಮಾನವೀಯ ಮೌಲ್ಯಗಳ ಪ್ರತಿಪಾದಕರಲ್ಲಿ ಬಸವಣ್ಣನವರು ಶ್ರೇಷ್ಠರಾಗಿದ್ದಾರೆ. ಆತ್ಮ ವಂಚಕರಾದ ಇಂದಿನ ಸಂಪ್ರದಾಯವಾದಿಗಳು, ಧರ್ಮಾಧಿಕಾರಿಗಳು ಹಾಗೂ ಮಠಾಧೀಶರು ಅಂದಿನಿಂದ ಇಂದಿನವರೆಗೂ ತಮ್ಮ ಜೀವ ವಿರೋಧಿ ನೆಲೆಯನ್ನು ಹೆಚ್ಚಿಸಿಕೊಳ್ಳುತ್ತಾ ಬಸವ ಚಿಂತನೆಗೆ ಅಗೌರವ ತಂದಿದ್ದಾರೆ. ಬಸವ ಧರ್ಮಕ್ಕೆ, ಚಿಂತನೆಗೆ ಬೇಲಿ ಹಾಕುತ್ತಾ ಕುಬ್ಜರಾಗಿ ವರ್ತಿಸುತ್ತಿದ್ದಾರೆ ಎಂದು ಪೋಳ ಅವರು ಎಚ್ಚರಿಸಿದ್ದಾರೆ.
‘ಗೀಜಗನ ಗೂಡು’ ಇದೊಂದು ಸಾಮಾಜಿಕ ಕಾದಂಬರಿ ಸಮಾಜಮುಖಿ ಚಿಂತನೆಯ ಗುಚ್ಚ ಇದಾಗಿದೆ. ಚರಂಡಿಯ ತೇವವಿಲ್ಲದೆ ಕಪ್ಪೆ. ಬದುಕಿದರೂ ಬದುಕಬಹುದು. ಆದರೆ, ನೌಕರಿ ಇಲ್ಲದೆ ಇಂದಿನ ಆಧುನಿಕ ಯುಗದ ಪದವೀಧರ ಬದುಕಲಾರ. ಶಿವಾನಂದನೆಂಬ ಪದವೀಧರನ ಸುತ್ತ ಹೆಣೆದ ಕಾದಂಬರಿ ಇದಾಗಿದೆ. ಬಿಜಾಪುರದಿಂದ ಧಾರವಾಡಕ್ಕೆ ಓದಲು ಬಂದ ಶಿವಾನಂದ ಸರಕಾರಿ ಕೆಲಸಕ್ಕಾಗಿ ಏನೆಲ್ಲ ಪ್ರಯತ್ನ ಮಾಡುತ್ತಾನೆ. ಕೊನೆಗೆ ಸಿಕ್ಕ ನೌಕರಿ ಕೈಬಿಟ್ಟಾಗ, ಆತನಿಗೆ ತನ್ನ ಜೀವನವೇ ಬೇಸರವೆನಿಸುತ್ತದೆ. ನೌಕರಿ ಇಲ್ಲದೆ ಜೀವನ ವ್ಯರ್ಥವೆಂದು ಭಾವಿಸುತ್ತಾನೆ. ಹೀಗೆ ಆಲೋಚಿಸುತ್ತಿರುವಾಗ ತಮ್ಮೂರಿನ ತೋಟದ ಭಾವಿಯಲ್ಲಿ ನೇತಾಡುವ ಗೀಜಗನಗೂಡನ್ನು ನೋಡುತ್ತಾನೆ. ಗೀಜಗ ಅದೊಂದು ಸಾಮಾನ್ಯ ಹಕ್ಕಿ. ಆ ಹಕ್ಕಿ ಗೂಡು ಕಟ್ಟುವ ಸಲುವಾಗಿ ಯಾವುದೇ ಇಂಜಿನಿಯರಿಂಗ್‌ಕಾಲೇಜು ಕಟ್ಟಿ ಹತ್ತಿಲ್ಲ. ಅಥವಾ ಡಿಪ್ಲೋಮಾ ಪದವಿ ಮುಗಿಸಿ ಪ್ರಮಾಣ ಪತ್ರ ಪಡೆದಿಲ್ಲ. ಆದಾಗ್ಯೂ ಇಷ್ಟೊಂದು ಕಲಾತ್ಮಕವಾದ ಗೂಡನ್ನು ಅದು ಹೇಗೆ ಕಟ್ಟುತ್ತದೆ. ಹಕ್ಕಿಗಳಂತಹ ಹಕ್ಕಿಗಳು ತಮ್ಮ ಕೊಕ್ಕೆಯ ಬಲದಿಂದ ಜೀವನ ಸಾಗಿಸುತ್ತವೆ. ಬಾಹುಗಳಲ್ಲಿ ಶಕ್ತಿ ಇದ್ದ ನಾನು ಸ್ವಾವಲಂಬಿ ಜೀವನ ಮಾಡಲಾರೆನೇ? ಎಂದು ತನ್ನನ್ನು ತಾನೇ ಪ್ರಶ್ನೆ ಮಾಡಿಕೊಳ್ಳುತ್ತಾನೆ. ಪ್ರಕೃತಿಯ ಪ್ರೇರಣೇಯಿಂದಾಗಿ ಪ್ರಭಾವಿತನಾಗಿ ಸ್ವಾವಲಂಬಿ ಬದುಕು ಮಾಡುವುದರ ಮೂಲಕ ಸ್ವರ್ಗಸುಖವನ್ನು ಪಡೆಯುತ್ತಾನೆ.
ಶ್ಯಾಮರಾಯರು ಮತ್ತು ಸುಬ್ಬಮ್ಮ ದಂಪತಿಗಳ ಉದರದಲ್ಲಿ ಜನಿಸಿದ ತಮ್ಮ ಮಗಳಾದ ಸುನಂದಾಳನ್ನು ಅಕ್ಕರೆಯಿಂದ ಸಾಕಿದ್ದರು. ಅವಳು ಬಿ.ಎಸ್ಸಿ. ಪದವೀಧರೆ. ಕಾದಂಬರಿಯಲ್ಲಿ ಸುನಂದಾಳ ವ್ಯಕ್ತಿ ಚಿತ್ರಣ ಬಹು ಮಹತ್ವ ಪೂರ್ಣವಾಗಿ ಮೂಡಿಬಂದಿದೆ. ಕಥೆಯುದ್ಧಕ್ಕೂ ಹರಿದುಬರುವ ನೈಜವಾದ, ಮಧುರ ಪ್ರೇಮ ಕಾದಂಭರಿಯ ಜೀವ ಜೀವಾಳವಾಗಿದೆ. ಗೀಜಗನ ಗೂಡು ಕಾದಂಬರಿ ನಿರುದ್ಯೋಗಿ ಯುವಕರಿಗೆ ಮಾರ್ಗದರ್ಶಿಯಾಗಿದೆ. ಪದವಿ ಪಡೆದ ಪ್ರತಿಯೊಬ್ಬ ಯುವಕ ಸಣ್ಣ – ಪುಟ್ಟ ನೌಕರಿ ಸಲುವಾಗಿ ಲಕ್ಷ – ಲಕ್ಷ ರೂಪಾಯಿಗಳನ್ನು ಲಂಚಕೊಟ್ಟು ಕೆಲಸ ಪಡೆಯುತ್ತಾರೆ. ಇಂದಿನ ಆಧುನಿಕ ಯುಗದ ಯುವಕರು ಸಲಿಕೆ, ಗುದ್ದಲಿ ಹಿಡಿಯುವುದೇ ಅವಮಾನ – ಅಪಮಾನವೆಂದು ಭಾವಿಸಿದಂತಿದೆ. ಯುವ ಪದವೀಧರರು ಪದವಿ ಪಡೆದಾಕ್ಷಣ ಹಳ್ಳಿಯನ್ನು ಮರೆಯದೆ, ಪಟ್ಟಣ ಸೇರದೆ, ಚಟಗಳ ದಾಸರಾಗದೆ, ಹಳ್ಳಿಯಲ್ಲಿ ಸ್ವಯಂ ಉದ್ಯೋಗದಲ್ಲಿ ನಿರತರಾಗಬೇಕೆಂದು ಜೀವನಕ್ಕೆ ಧ್ಯೇಯತೋರುವ, ಧೈರ್ಯ ತುಂಬುವ ಸ್ವಾವಲಂಬನೆ ಹಾಗೂ ಸ್ವಾಭಿಮಾನದ ಬದುಕು ರೂಪಿಸಿಕೊಳ್ಳಲು ಕಾದಂಬರಿ ಪ್ರೇರಣೆಯನ್ನೊದಗಿಸುತ್ತದೆ. ಲೇಖಕ ಪೋಳ ಅವರು ಸ್ವತಃ ಗ್ರಾಮೀಣ ನೆಲೆಯಿಂದ ಬಂದವರು. ಹೀಗಾಗಿ ಗ್ರಾಮೀಣ ಬದುಕಿನಲ್ಲಿ ಯುವಕರು ಹೇಗೆ ತಮ್ಮನ್ನು ತಾವು ರೂಪಿಸಿಕೊಳ್ಳಬೇಕು ಆಮೂಲಕ ನೆಲದ ಸೇವೆ ಮಾಡುವುದು ಹೇಗೆ ಎಂದು ಗೀಜಿಗನಗೂಡು ಕಾದಂಬರಿಯಲ್ಲಿ ತಿಳಿಸಿದ್ದರೆ. ಒಬ್ಬ ಪ್ರಜ್ಞಾಶೀಲ ಲೇಖಕನಾಗಿ, ಪ್ರಗತಿಪರ ಚಿಂತಕನಾಗಿ ಕಾದಂಬರಿಯುದ್ದಕ್ಕೂ ಪ್ರೌಢಿಮೆಯನ್ನು ಮೆರೆದಿದ್ದಾರೆ. ಸೃಜನಶೀಲ ಸಾಹಿತಿಯೂ ಆದ ಪೋಳ ಅವರ ಕಥೆ ಕಾದಂಬರಿಗಳ ಕುರಿತು ಅಧ್ಯಯನ ಕನ್ನಡದಲ್ಲಿ ಇದುವರೆಗೆ ಅಷ್ಟಾಗಿ ನಡೆದಿಲ್ಲ. ಅವರು ಆಧುನಿಕ ವಚನಕಾರರಲ್ಲಿ ಒಬ್ಬರೆಂದು ತಕ್ಕಮಟ್ಟಿನ ಖ್ಯಾತಿಯನ್ನು ಪಡೆದಿದ್ದಾರೆ, ಇಂಥ ಅಲಕ್ಷಿತ ಸಾಹಿತಿಗಳ ಅಧ್ಯಯನ ಇಂದು ನಡೆಯುವ ಅಗತ್ಯ ತುಂಬಾ ಇದೆ.
ದಲಿತ ಸಾಹಿತಿ ಕುಮಾರ ಕಕ್ಕಯ್ಯ ಪೋಳ (೨)
ನಾಟಕ ರಚನೆ:
‘ಇದು ನನ್ನ ಸಮಾಜ’ ಎಂಬ ನಾಟಕವು ೧೯೬೧ ರಲ್ಲಿ ಪ್ರಕಟಗೊಂಡಿದೆ. ಈ ನಾಟಕವು ಸಹ ‘ಧರ್ಮಕ್ರಾಂತಿ’ ಕೃತಿಯ ಚಿಂತನೆಯನ್ನು ಬೆಳೆಸುತ್ತದೆ. ಇದು ಅವರ ಎರಡನೆಯ ಕೃತಿ. ಭಾರತೀಯರ ಮನೋಧರ್ಮವೇ ವಿಚಿತ್ರವಾದದ್ದು. ಹಾವನ್ನು ನಾಗೇಶನೆಂದು, ಕೋತಿಯನ್ನು ಹನುಮನೆಂದು, ನಾಯಿಯನ್ನು ಮಲ್ಲಯ್ಯನೆಂದು ಗೌರವಿಸುತ್ತಾರೆ. ಆದರೆ ನಮ್ಮ ಸಮಾಜ ಅಸ್ಪೃಶ್ಯರನ್ನು ಕೀಳಾಗಿ ಗಣಿಸುತ್ತಾ ಬಂದಿದೆ. ಅವರೂ ಮನುಷ್ಯರೆಂದು ಎಲ್ಲರು ಸಮಾನರೆಂದೂ ಒಪ್ಪದೇ ಇದ್ದುದು ಒಂದು ಬಗೆಯ ದುರಂತವೇ ಸರಿ. ದಾಸರು ಲೌಕಿಕವಾಗಿ ಮಾತನಾಡುವಾಗ ನಿಂದಕರಿರಬೇಕು ಹಂದಿಯಾಂಗ ಎಂದು ಹೇಳಿದರೆ, ಅಲೌಕಿಕವಾಗಿ ಮಾತನಾಡುವಾಗ ಹಂದಿಯನ್ನು ವರಾಹ ಅವತಾರವೆಂದು ಸಂಭೋಧಿಸುತ್ತಾರೆ. ಅದೇ ವರಾಹವತಾರಿ ವಿಷ್ಣುವನ್ನು ದೇವರೆಂದು ಗೌರವಿಸುತ್ತಾರೆ. ಆದರೆ, ಆ ಅವತಾರಿ ರೂಪಿ ಜೀವಂತ ಪ್ರಾಣಿ, ಹಂದಿ, ಹಾವುಗಳು ಎದುರಾದರೆ ಹಂದಿಯನ್ನು ಹೊಲಸು ಎಂದು ಮುಟ್ಟಿಸಿಕೊಳ್ಳಬಾರದು ಎನ್ನುತ್ತಾರೆ. ಹಾವನ್ನು ಕೊಲ್ಲು ಎನ್ನುತ್ತಾರೆ. ನಿಜಕ್ಕೂ ಇಂತಹ ವಿಚಾರಗಳನ್ನು ಶರಣರು ತಾತ್ವಿಕ ನೆಲೆಯಲ್ಲಿ ವಿರೋಧಿಸಿದ್ದಾರೆ. ಈ ಹಿನ್ನೆಲೆಯಲ್ಲಿಯೇ ಕುಮಾರ ಕಕ್ಕಯ್ಯ ಪೋಳ ಅವರು ಮಾಡಿದ ಚಿಂತನೆ ಎಂತಹವರನ್ನು ದಂಗುಪಡಿಸುತ್ತದೆ. ಹಾವಿಗೆ ಹಾಲೆರೆದು ಇರುವೆಗೆ ಸಕ್ಕರೆ ಮೇಯಿಸಿ, ತಮ್ಮ ಸಹ ಬಂಧುಗಳನ್ನು ನೀರಿಗಾಗಿ ವಂಚಿಸುವ ಡಾಂಭಿಕರು ಆತ್ಮದ್ರೋಹಿಗಳಲ್ಲವೇ? ಎಂದು ಸನಾತನ ವ್ಯವಸ್ಥೆಗೆ ಪ್ರಶ್ನೆ ಮಾಡುತ್ತಾರೆ. ಹೀಗೆ ಸನಾತನ ವ್ಯವಸ್ಥೆಯನ್ನು, ಅಸ್ಪೃಶ್ಯತೆಯನ್ನು ಪ್ರಬಲವಾಗಿ ಬಸವಣ್ಣನವರು ಪ್ರಶ್ನಿಸಿದುದಕ್ಕೆ ಇತಿಹಾಸವೇ ಸಾಕ್ಷಿ. ಕಂಬಳಿ ನಾಗಿದೇವನನ್ನು ಒಬ್ಬ ಶಿವಭಕ್ತನನ್ನಾಗಿ ನೋಡಬೇಕೆಂದು ಬಸವಣ್ಣ ಅಂದು ಹೇಳಿದ್ದು ಉಚ್ಚಕುಲದವರಿಗೆ ನುಂಗಲಾರದ ತುತ್ತಾಗಿತ್ತು. ಎಲ್ಲರ ಮೈಯಲ್ಲಿ ಹರಿವ ರಕ್ತ ಒಂದೇ ಇದ್ದಾಗ ಜಾತೀಯತೆ ಎಲ್ಲಿ ಬಂತು ಎಂದಿದ್ದಾರೆ.
ನಾಯಿ, ನರಿ, ಕುರಿ, ಬೆಕ್ಕುಗಳೊಡನೆ ಚೆಲ್ಲಾಟವಾಡುವ ಇವರು ಮುಗ್ಧ ದಲಿತರನ್ನು ಅಸ್ಪೃಶ್ಯರೆಂದು, ಪಂಚಮರೆಂದು ಕಂಡು ಹೇಯ ಭಾವನೆ ತಾಳಿ ದೂರ ಸರಿಯುವ ಸವರ್ಣೀಯರು ಸಮಾಜ ದ್ರೋಹಿಗಳಲ್ಲವೆ? ಸತ್ಪುರುಷರ, ಪುರಾಣ, ಶಾಸ್ತ್ರ ವಚನ, ಅಭಂಗಗಳನ್ನು ಓದಿ, ದಾಸ ಸಂತರ ಶರಣರ ಚಿಂತನೆಗಳನ್ನು ತಿಳಿದು, ಮೇಲು ಕೀಳುಗಳ ಪರಿಪಾಠ ಪಾಲಿಸುವವರು ಸಮಾಜ ಘಾತುಕರಲ್ಲವೆ? ಇಂಥ ಜನರಿಂದ ಅಲ್ಲವೇ ದೇಶ ಸಹಸ್ರಾರು ವರುಷ ಪರಕೀಯರ ದಬ್ಬಾಳಿಕೆಯನ್ನು ಸಹಿಸಿ, ಕೊನೆಗೆ ಧಾರ್ಮಿಕ ನೆಲೆಯಲ್ಲಿ ಸ್ವಧರ್ಮದ ಹಿತಕ್ಕಾಗಿ ದೇಶ ವಿಭಜನೆಯಾದದ್ದು ಆದರೂ, ನಮ್ಮದು ಹೆಮ್ಮೆಯ ಇತಿಹಾಸ. ಕುಮಾರ ಕಕ್ಕಯ್ಯ ಪೋಳ ಅವರು ಸರಿಸುಮಾರು ನಲ್ವತ್ತು ವರ್ಷಗಳ ಕೆಳಗೆ ಆಡಿದ ಮಾತುಗಳಿವು. ಸ್ವಾತಂತ್ರ್ಯಗಳಿಸಿ ೬೦ ವರ್ಷಗಳು ಕಳೆದರೂ ದಲಿತರು ಕೆರೆ ಮುಟ್ಟಿದರೆ, ನೀರು ಕುಡಿದರೆ, ದೇವತೆಗಳು ಮುನಿಸಿಕೊಳ್ಳುತ್ತಾರೆ ಎನ್ನುವವರೇ ದನ ಎತ್ತು ಎಮ್ಮೆಗಳನ್ನು ಅದೇ ಕೆರೆಯಲ್ಲಿ ಮಿಂದು ಬರಲು ಬಿಡುತ್ತಾರೆ. ಇದು ವಿಪರ್ಯಾಸ ಸಂಗತಿ ಎನ್ನುವುದು ಪ್ರಜ್ಞಾವಂತರು ಆಲೋಚಿಸಬೇಕಾಗಿದೆ.
ಕುಮಾರ ಕಕ್ಕಯ್ಯ ಪೋಳ ‘ಮೂಗು ಹೋದರೂ ಮೂಗಿನ ಸೊಳ್ಳೆ ಇದೆ’. ಎನ್ನುವುದೇ ಈ ನನ್ನ ಸಮಾಜದ ಸಿದ್ಧಾಂತ ವಿಚಾರವೆನ್ನುತ್ತಾರೆ. ಮಹಾತ್ಮ ಗಾಂಧೀಜಿಯವರು ದಕ್ಷಿಣ ಆಫ್ರಿಕಾದಲ್ಲಿದ್ದಾಗ ಅಲ್ಲಿಯ ಕರಿಯರ ಮೇಲಾಗುವ ದಬ್ಬಾಳಿಕೆ ಶೋಷಣೆ ವಿರುದ್ದ ಹೋರಾಡಿದ್ದು ಈಗ ಇತಿಹಾಸ. ಅದೇ ಮಹಾತ್ಮ ಗಾಂಧೀಜಿಯವರು ಭಾರತಕ್ಕೆ ಬಂದಮೇಲೆ ಇಲ್ಲಿಯ ಅಸ್ಪೃಶ್ಯರ ಬಗ್ಗೆ ತಲೆಕೆಡಿಸಿಕೊಳ್ಳಲಿಲ್ಲವೆನ್ನುವುದು ಯಕ್ಷಪ್ರಶ್ನೆ. ಆದರೆ, ತಲೆ ಕೆಡಿಸಿಕೊಂಡಿದ್ದು ಅಂಬೇಡ್ಕರ್ ಅವರ ಹೋರಾಟ ಪ್ರಾರಂಭವಾದ ಮೇಲೆ ಎನ್ನುವುದು ಗಮನಾರ್ಹ ಸಂಗತಿಯಾಗಿದೆ.
ಪಾಶ್ಚಿಮಾತ್ಯರು ಅದರಲ್ಲಿ ವಲಸೆ ಬಂದ ನಿಗ್ರೋ ಜನರಿಗೆ ಸರಿಸಮಾನ ಹಕ್ಕು ಕೊಡುತ್ತಿಲ್ಲವೆಂದು ಭಾರತದಲ್ಲಿ ಬೊಬ್ಬಾಟ ಮಾಡುತ್ತಾರೆ. ಆದರೆ, ಒಂದೇ ದೇಶದ, ಒಂದೇ ಬಣ್ಣದ, ಒಂದೇ ಸಮಾಜದ, ಒಂದೇ ಉಸುರಿನ, ಒಂದೇ ಉದರದ ಸಹ ಬಂಧುಗಳನ್ನು ಊರ ಹೊರಗಿಟ್ಟು ಮೋಜು ನೋಡುವುದು. ಈ ನನ್ನ ಸುಧಾರಿಸಿದ ಸಮಾಜ! ಪ್ರತಿ ಗ್ರಾಮದಲ್ಲಿಯೂ ಮನಕರಗುವಂತೆ ಕಾಣಸಿಗುವ ಕರಾಳ ಸನ್ನಿವೇಶ ಎಂದು ಪೋಳ ಅವರು “ಇದು ನನ್ನ ಸಮಾಜ” ನಾಟಕದಲ್ಲಿ ವ್ಯಕ್ತ ಪಡಿಸಿದ ವಿಚಾರವಾಗಿದೆ. ಅವರೇ ಹೇಳುವಂತೆ ನಾನು ಸಾಹಿತಿಯೂ ಅಲ್ಲ, ಸಾಹಿತಿಯಾಗುವ ಇಚ್ಛೆಯೂ ನನಗಿಲ್ಲ. ಆದಾಗ್ಯೂ, ಧರ್ಮದ ಹೆಸರಿನಲ್ಲಿ ಮಾನವನು ಸಹಬಂಧುಗಳ ಮೇಲೆ ಮಾಡುತ್ತಿರುವ ದಬ್ಬಾಳಿಕೆಯನ್ನು ತಡೆಗಟ್ಟುವಲ್ಲಿ ಕಿಂಚಿತ್ತಾದರೂ ಸಹಾಯಕವಾಗಬಹುದೆಂಬ ಉತ್ಕಟ ಇಚ್ಛೆಯಿಂಧ ಇದನ್ನು ಬರೆದಿದ್ದೇನೆ. ನಿಜವಾದ ಸಮಾಜಿಕ ಜವಾಬ್ದಾರಿ, ಕಾಳಜಿ ಇರುವ ಲೇಖಕನೊಬ್ಬನ ಬದ್ಧತೆ ಇದಾಗಿದೆ. ಶರಣರು ಕೂಡಾ ಸಾಹಿತ್ಯ ರಚನೆಗೆಂದು ವಚನ ರಚಿಸಿದವರಲ್ಲ. ಸಾಮಾಜಿಕ ಜವಾಬ್ದಾರಿಯನ್ನು ನಿಭಾಯಿಸುವಲ್ಲಿ ಅಂಧಶೃದ್ಧೆ, ಕಂದಾಚಾರಗಳನ್ನು ಹೊಡೆದೋಡಿಸುವಲ್ಲಿ ವಚನಗಳನ್ನು ಬಳಸಿಕೊಂಡವರು ಸಾಹಿತ್ಯ ರಚನೆಯನ್ನು ಜನರಲ್ಲಿ ಅರಿವು ಮೂಡಿಸುವುದಕ್ಕಾಗಿ ಮಾದ್ಯಮರೂಪದಲ್ಲಿ ಬಳಸಿದ ಪೋಳ ಅವರಿಗೂ ಸಾಮಾಜಿಕ ಬದಲಾವಣೆ ಮುಖ್ಯವಾಗಿತ್ತು.
‘ಇದು ನನ್ನ ಸಮಾಜ’ ನಾಟಕದ ವರಹಾಚಾರಿ, ಗೋಳಯ್ಯ, ಸಾವಿತ್ರಿ, ರುದ್ರಯ್ಯ ಕುಲಜ ಪಾತ್ರಗಳು ಪ್ರತಿಯೊಂದು ಗ್ರಾಮಗಳಲ್ಲಿರುವ ಶೋಷಕರ ಅಂದರೆ, ದುರಾಡಳಿತಕ್ಕೆ ಹೆಸರಾದ ಪೇಶ್ವಾಶಾಹಿ ಪ್ರತಿನಿಧಿಗಳಾಗಿದ್ದಾರೆ. ಚೆನ್ನಪ್ಪ, ಸಿದ್ದಪ್ಪ, ಗ್ರಾಮದ ರೈತರು, ದುರ್ಗಪ್ಪ, ಶಂಕರ, ನಿಂಗವ್ವ, ಸಂಗಪ್ಪ, ಬಾಳಮ್ಮ, ಹರಿಜನ ಕುಟುಂಬಗಳ ಸದಸ್ಯರು. ಹಣಿಮಿ ಗ್ರಾಮದ ಹರಿಜನ ವೇಶ್ಯೆ, ಪೌಜದಾರ ಗ್ರಾಮದ ಹಿತಚಿಂತಕರ ಕಾಳಜಿ. ಶೋಷಣೆ, ದಬ್ಬಾಳಿಕೆ, ಕೊಲೆ – ಸುಲಿಗೆ, ಎಲ್ಲವೂ ಕಣ್ಣೆದುರಿಗೆ ನಡೆಯುವಂತೆ ವಾಸ್ತವ ಸಂಗತಿಗಳಿಗೆ ಹಿಡಿದ ಕನ್ನಡಿಯಾಗಿದೆ. ಪ್ರಸ್ತುತ ಈ ನಾಟಕದಲ್ಲಿ ಹಣಿಮಿ ಎಂಬ ವೇಶ್ಯೆ ಹೇಳುವ ಮಾತುಗಳು ನಾಗರಿಕ ಸಮಾಜ ತಲೆ ತಗ್ಗಿಸುವಂತೆ ಮಾಡುತ್ತವೆ. ‘ಕಾಕಾ ಯಾವ ದೇಶದಾಗ ನಮ್ಮದೂ ಅನ್ನುವಂಥದ್ದು ಅಂಗೈಯಷ್ಟು ಭೂಮಿ ಇಲ್ಲಾ, ಯಾವ ಧರ್ಮದಲ್ಲಿ ನಮಗ ಮರ್ಯಾದೆ ಇಲ್ಲಾ, ಆದೇಶ, ಆ ಧರ್ಮದ ಅಭಿಮಾನ ನಮಗೆ ಯಾಕೆ ಇರಬೇಕು? ಇದು ನಮಗೆ ಬಿಡಲಾರದ ಕರ್ಮ ಏನು? ಈ ದರಿದ್ರ ಧರ್ಮ, ಈ ದರಿದ್ರ ಜಾತಿ, ನಾವು ಅದೇಕ ಬದಲಾಯಿಸಬಾರದು? ನಾನೇಕೆ ಬೌದ್ಧ, ಕ್ರಿಶ್ಚಿಯನ್‌, ಮುಸಲ್ಮಾನರಾಗಿ ಮಾರ್ಪಟ್ಟು ಸುಖಿಯಾಗಿ ಬಾಳಬಾರದು? ಯಾವ ಧರ್ಮದಲ್ಲಿ ನಮಗೆ ಕಿಮ್ಮತ್ತಿಲ್ಲಾ, ಯಾವ ಧರ್ಮದಲ್ಲಿ ನಮ್ಮನ್ನು ಮನುಷ್ಯರೆಂದು ಕಾಣುವುದಿಲ್ಲಾ, ಆ ಧರ್ಮ ತಗೊಂಡು ನಮಗೇನು ಮಾಡುವುದಪ್ಪಾ? ಈ ನಾಟಕದಲ್ಲಿ ಇಂತಹ ಮಾತುಗಳ ಮೂಲಕ ಹಿಂದೂ ಧರ್ಮದ ಹಳಸಲು ಸಂಸ್ಕೃತಿ, ಅಪಮಾನ ವ್ಯವಸ್ಥೆಯಿಂದಾಗಿ ಬೇಸತ್ತು ದಲಿತರು, ಪಂಚಮರು ಅನ್ಯ ಧರ್ಮಗಳಿಗೆ ಮತಾಂತರಗೊಳ್ಳುವ ಅನಿವಾರ್ಯತೆಯನ್ನು ಸೂಚಿಸುತ್ತದೆ. ಈ ತರಹದ ದಿಟ್ಟ ವಿಚಾರಗಳು ಲೇಖಕನದಾಗಿದ್ದರೂ, ಅವು ಆ ಲೇಖಕನಿಗಾದ ಅಂಬೇಡ್ಕರ್ ಅವರ ಪ್ರಭಾವದ ತೀವ್ರ ನೋವಿನ ಒತ್ತಡದ ಪ್ರತೀಕವಾಗಿವೆ. ದಲಿತ, ಶೋಷಿತ ಸಮುದಾಯದಲ್ಲಿ ಅರಿವು ಮೂಡಿಸುವಲ್ಲಿ ಇಂತಹ ಮಹತ್ವದ ವಿಚಾರಗಳು ಪೂರಕವಾಗಿ ನಿಲ್ಲುತ್ತವೆ. ಕನ್ನಡ ನೆಲದಲ್ಲಿ ದಲಿತ, ಬಂಡಾಯ ಚಳವಳಿ ರೂಪುಗೊಳ್ಳುವ ಪೂರ್ವದಲ್ಲಿ ಸುಧಾರಣಾವಾದಿ ವಿಚಾರಗಳು ಪೋಳ ಅವರ ಬರಹದಿಂದ ವ್ಯಕ್ತವಾಗಿದ್ದು ನಿಜಕ್ಕೂ ದಲಿತ – ಬಂಡಾಯ ಚಳವಳಿಗೆ ಪೂರ್ವರಂಗವಾಗಿತ್ತೆಂದು ಹೇಳಿದರೆ ಅತಿಶೋಕ್ತಿಯಾಗಲಾರದು. ದಲಿತ – ಬಂಡಾಯ ಧೋರಣೆಯ ಆಶಯಗಳನ್ನು ಪೋಳ ಅವರ ಬರಹಗಳಲ್ಲಿ ನಾವು ದಟ್ಟವಾಗಿ ಕಾಣುವೆವು. ದಲಿತ – ಬಂಡಾಯ ಸಾಹಿತಿಗಳಲ್ಲಿ ಪೋಳ ಅವರಿಗೆ ಶಾಶ್ವತವಾದ ಸ್ಥಾನವಿದೆಯೆನ್ನುವಲ್ಲಿ ಎರಡು ಮಾತಿಲ್ಲ.
ವಚನ ಸಾಹಿತ್ಯ:
ಹನ್ನೆರಡನೆಯ ಶತಮಾನದ ವಚನಕಾರರ ಪ್ರಭಾವ – ಕನ್ನಡ – ಕನ್ನಡಿಗರ ಜೀವನದ ಬೀರಿದ ಸಾಹಿತ್ಯ ಪ್ರಕಾರ ಮತ್ತೊಂದಿಲ್ಲ. ಶರಣ ಸಂಸ್ಕೃತಿ ಅಚ್ಚಳಿಯದೇ ಇಂದಿಗೂ ಉಳಿದಿದೆ. ಅದು ಎಂದೆಂದಿಗೂ ಉಳಿಯುತ್ತದೆ. ಇಂದಿನ ಆಧುನಿಕ ಯುಗದಲ್ಲಿ ಅನೇಕರನ್ನು ಪ್ರಭಾವಿತರನ್ನಾಗಿ ಮಾಡಿದೆ. ಅಂತಹವರಲ್ಲಿ ಕುಮಾರ ಕಕ್ಕಯ್ಯ ಪೋಳ ಒಬ್ಬರಾಗಿದ್ದಾರೆ. ‘ಕುಮಾರ ಕಕ್ಕಯ್ಯ ಪೋಳ ಅವರ ವಚನಗಳು’ ಕೃತಿ ೧೯೭೯ ರಲ್ಲಿ ಪ್ರಕಟಗೊಂಡಿದೆ. ಬಿಜಾಪುರ ಜಿಲ್ಲಾ ಕನ್ನಡ ಸಾಹಿತ್ಯ ಪರಿಷತ್ತು ಇದನ್ನು ಪ್ರಕಟಿಸಿದೆ. “ಕುಮಾರ ಕಕ್ಕಯ್ಯ” ಇದು ಅವರ ವಚನಾಂಕಿತ. ಈ ಹೆಸರಿನ ಮೂಲಕ ಶರಣ – ಸಾಹಿತ್ಯ – ಸಂಸ್ಕೃತಿಯಲ್ಲಿ ಅವರು ಚಿರಪರಿಚಿತರಾಗಿದ್ದಾರೆ. ಇದರಲ್ಲಿ ೪೧೬ ವಚನಗಳಿವೆ. ಇವರ ಇನ್ನೊಂದು ವಚನ ಸಂಕಲನ ‘ಕುಮಾರ ಕಕ್ಕಯ್ಯನ ವಚನಗಳಲು’ ಇದನ್ನು ಕಲ್ಯಾಣ ನಾಡಿನ ಶರಣ ಸಾಹಿತ್ಯ ಪರಿಷತ್ತಿನವರು ಪ್ರಕಟಿಸಿದ್ದಾರೆ. ಇದರಲ್ಲಿ ೬೭೫ ವಚನಗಳಿವೆ. ಬಸವಾದಿ ಶರಣರಂತೆ ಆಧುನಿಕ ಯುಗದಲ್ಲಿ ದೇವರು ಧರ್ಮ ಕಂದಾಚಾರಗಳ ಕುರಿತಂತೆ ಪೋಳ ಅವರು ತೀಕ್ಷ್ಣವಾಗಿ ತಮ್ಮ ವಚನಗಳಲ್ಲಿ ಪ್ರತಿಕ್ರಿಯಿಸಿದ್ದಾರೆ. ಸಂಪ್ರದಾಯ, ಶ್ರಮ, ಸಂಸಾರ, ಕುಡಿತ, ಕಾಮಕ, ಕದನ, ಕುಲ – ಗೋತ್ರ, ಜಾತಿ – ಮತ, ಕಲ್ಯಾಣ, ಕ್ರಾಂತಿ ಇತ್ಯಾದಿ ವಿಷಯಗಳಿಗೆ ಸಂಬಂಧಿಸಿದಂತೆ ವಚನಗಳನ್ನು ರಚನೆ ಮಾಡಿದ್ದಾರೆ.
೧೯೯೩ ರಲ್ಲಿ ಪ್ರಕಟವಾದ “ಪ್ರಗತಿಪರ ವಿಚಾರವಾದಿ ಕುಮಾರ ಕಕ್ಕಯ್ಯನ ವಚನಗಳು” ಎಂಬ ಕೃತಿ ಅವರ ಸಮಗ್ರ ವಚನಗಳ ಸಂಕಲನವಾಗಿದೆ. ಈ ಸಂಪುಟದಲ್ಲಿ ಸಾವಿರದ ಎರಡು ನೂರಾ ಮೂವತ್ತೈದು ವಚನಗಳಿವೆ. ಆಧುನಿಕ ದಲಿತ ವಚನಕಾರ ಕುಮಾರ ಕಕ್ಕಯ್ಯನವರ ಸಮಗ್ರ ವಚನಗಳನ್ನು ಅಧ್ಯಯನ ಮಾಡಿದ ಡಾ. ಸಿದ್ದಯ್ಯ ಪುರಾಣಿಕರು ಹೀಗೆ ಅಭಿಪ್ರಾಯಪಟ್ಟಿದ್ದಾರೆ, “ನಾನು ನಿಮ್ಮ ಈ ವಚನ ಸಂಗ್ರಹವನ್ನು ಓದಿ ಪುಲಕಿತನಾಗಿದ್ದೇನೆ. ಎಷ್ಟೊಂದು ವಿಷಯಗಳ ಬಗ್ಗೆ ಎಷ್ಟೊಂದು ಆಳವಾಗಿ ಆಲೋಚಿಸಿರುವಿರಿ. ಅವುಗಳಿಗೆ ಎಷ್ಟೊಂದು ಪ್ರಾಮಾಣಿಕ ಅಭಿವ್ಯಕ್ತಿಯನ್ನು ನೀಡಿರುವಿರಿ. ನಿಮ್ಮ ವಚನಗಳಲ್ಲಿ ಮನೋಜ್ಞವಾಗಿ ಮೂಡಿನಿಂತಿರುವ ನಿಮ್ಮ ಮಾನವೀಯ ದೃಷ್ಟಿ, ನೀವು ಕಂಡರಿಸಿರುವ ಬಸವಣ್ಣನವರ ಮಹೋನ್ನತ ಮೂರ್ತಿ ಸ್ವರೂಪ, ನೀವು ವಿಷಧೀಕರಿಸಿರುವ ಬಸವ ಧರ್ಮದ ಅನನ್ಯತೆ, ಅನೇಕ ವಚನಗಳಲ್ಲಿ ಸುಸ್ಪಷ್ಟವಾಗಿರುವ ನಿಮ್ಮ ಸಾಮಾಜಿಕ ಕ್ರಾಂತಿಯ ಕಳಕಳಿಗಳು, ಓದುಗರ ಮೇಲೆ ಅಚ್ಚಳಿಯದೆ ಮುದ್ರೆಯನ್ನೊತ್ತುವಂಥವುಗಳಾಗಿವೆ. ಶಿವಾನುಭವ ಲೋಕಾನುಭವಗಳ ಹೃದಯಂಗಮ ಸಂಗಮದಂತಿರುವ ಈ ವಚನಗಳಿಗೆ ಸರ್ವತ್ರ ಸ್ವಾಗತ ದೊರೆಯಲೆಂದು ಹಾರೈಸುತ್ತೇನೆ”.
ಬಸವಾದಿ ಶರಣರ ತತ್ವ ಚಿಂತನೆಗಳನ್ನು ಆಧುನಿಕಯುಗದಲ್ಲಿ ಅದರಲ್ಲೂ, ವಿಜ್ಞಾನ ಯುಗದ ನಡುವೆ ಬೆಳೆಸಿದ ಕಾಡಸಿದ್ಧೇಶ್ವರರು, ತೋಂಟದ ಸಿದ್ಧಲಿಂಗೇಶ್ವರರು, ಸ್ವತಂತ್ರ ಸಿದ್ಧಲಿಂಗೇಶ್ವರರು, ಷಣ್ಮುಖ ಶಿವಯೋಗಿಗಳು, ಹರ್ಡೇಕರ ಮಂಜಪ್ಪನವರು, ಡಾ. ಸಿದ್ದಯ್ಯ ಪುರಾಣಿಕರು, ಮಹಾದೇವ ಬಣಕಾರ, ಕುಮಾರ ಕಕ್ಕಯ್ಯ ಪೋಳ ಮುಂತಾದವರು ಮುಂದುವರಿಸಿದ್ದಾರೆ. ಕುಮಾರ ಕಕ್ಕಯ್ಯ ಪೋಳ ಅವರ ವಚನಗಳಲ್ಲಿ ಬಸವಾದಿ ಶರಣರ ಅನುಭಾವದ ಸೆಳೆತ, ಸಮಾಜ ಸುಧಾರಣೆಯ ಕಾಳಜಿ ಜೀವನಾನುಭವದ ಕಟುಸತ್ಯವಲ್ಲದೆ, ದಲಿತ ಪ್ರಜ್ಞೆ, ಸ್ವಾಭಿಮಾನ, ವೈಚಾರಿಕ ನೆಲೆ ವಿಶೇಷವಾಗಿ ಕಂಡು ಬರುತ್ತದೆ. ತಾನೇಕೆ ವಚನಗಳನ್ನು ಬರೆದೆನೆಂಬುದನ್ನು ವಚನವೊಂದರಲ್ಲಿ ಹೀಗೆ ವ್ಯಕ್ತ ಪಡಿಸಿದ್ದಾರೆ.
ಶೋಷಣೆಯನ್ನು ಸಹಿಸಲಿಕ್ಕಾಗದು ಕಾರಣ
ಬಂಡವಾಳ ಶಾಹಿಯನ್ನು ಕಟುವಾಗಿ ಖಂಡಿಸಿದೆ
ಮೂಢನಂಬಿಕೆಗಳನ್ನು ಬಲವಾಗಿ ಧಿಕ್ಕರಿಸಿದೆ
ಕ್ರಾಂತಿಯ ಕುಂಡ ಹೊತ್ತುರಿಯದ ಕಾರಣ
ಸಿಡಿದ ಕಿಡಿ ನುಡಿಗಳನ್ನು ಬರೆದೆನೆಂದ
ಕುಮಾರ ಕಕ್ಕಯ್ಯ
ಶೋಷಣೆ ಸಹಿಸದ ಪೋಳ ಅವರಿಗೆ ಅಂಬೇಡ್ಕರ್ ಅವರ ಚಿಂತನೆಯ ಗಾಢ ಪ್ರಭಾವವಿರುವುದರಿಂದಲ್ಲದೆ ಬುದ್ಧ, ಬಸವರನ್ನು ಪ್ರಾಮಾಣಿಕನಾಗಿ ಅಪ್ಪಿಕೊಂಡಿರುವುದರಿಂದಲೇ ವ್ಯವಸ್ಥೆಯ ವಿರುದ್ಧ ನಿರ್ಭಿಡೆಯಿಂದ ಮಾತಾಡಿದ್ದಾರೆ. ಸ್ವತಃ ‘ಅಸ್ಪೃಶ್ಯತೆ’ಯ ಅವಮಾನದಿಂದ ನೊಂದು, ಬೆಂದು ಬದುಕಿದ್ದ ಪೋಳ ಅವರು ದೀನ – ದಲಿತರ, ಶೂದ್ರರ, ಪಂಚಮರ, ಶೂದ್ರಾತಿಶೂದ್ರರ ಉದ್ದೇಶವೇನೆಂಬುದನ್ನು ಬಹು ಮಾರ್ಮಿಕವಾಗಿ ವ್ಯಕ್ತಪಡಿಸಿದ್ದಾರೆ.
ಬೆಕ್ಕಿನ ಕೈಯಲ್ಲಿ ಸಿಕ್ಕ ಇಲಿ, ತನ್ನ ಪ್ರಾಣ ರಕ್ಷಣೆಗಾಗಿ ಹೋರಾಡುತ್ತದೆಯೇ ಹೊರತು, ಆ ಬೆಕ್ಕಿನ ಮನಸ್ಸು ನೋಯಿಸುವ ಅಥವಾ ಆ ಬೆಕ್ಕಿಗೆ ದ್ರೋಹ ಬಗೆಯುವ ಕಾರಣಕ್ಕಲ್ಲ. ಅದೇ ಪ್ರಕಾರ ಚಾತುರ್ವರ್ಣನೆಂಬ ಬ್ರಹ್ಮರಾಕ್ಷಸನ ಕೈಯಲ್ಲಿ ಸಿಕ್ಕ ಅಸ್ಪೃಶ್ಯರ ವಿಮೋಚನೆಯ ಪ್ರಯತ್ನವನ್ನು ಆಕ್ಷೇಪಣೆ ಮಾಡುವ ಪ್ರಶ್ನೆಯೇ ಇಲ್ಲಿ ಹುಟ್ಟುವುದಿಲ್ಲ. ಈ ಮಾತು ಬೆಂದ – ನೊಂದ ಹೃದಯದಿಂದ ಬಂದದ್ದೆ ಹೊರತು ಪಾಂಡಿತ್ಯದಿಂದ ಹೊರ ಹೊಮ್ಮಿದ್ದಲ್ಲ. ಈ ಹಿನ್ನೆಲೆಯಲ್ಲಿ ಅವರ ವಚನವೊಂದು ಹೀಗೆ ಮೂಡಿ ಬಂದಿದೆ.
ಇಲಿ ಹೌಹಾರಿ ಹೋರಾಡುವುದು
ಬೆಕ್ಕಿಗೆ ದ್ರೋಹ ಬಗೆಯಲಿಕ್ಕೆಂದಲ್ಲ
ತನ್ನ ಪ್ರಾಣ ಉಳಿಸಿಕೊಳ್ಳಲಿಕ್ಕೆ
ಅಂತ್ಯಜಗೋಗರೆದು ಹೋರಾಡುವುದು
ಕುಲಜನಿಗೆ ದ್ರೋಹ ಬಗೆಯಲಿಕ್ಕೆಂದಲ್ಲ.
ತನ್ನ ಜೀವ ಉಳಿಸಿಕೊಳ್ಳಲಿಕ್ಕೆಂದ
ಕುಮಾರ ಕಕ್ಕಯ್ಯ
ದೇವರು – ದೈವದ ಹೆಸರಿನಲ್ಲಿ ಹೊಟ್ಟೆಹೊರೆವ ಕರ್ಮಠರನ್ನು ನಿಜಕ್ಕೂ ಈ ವಚನ ಕುಮಾರ ಕಕ್ಕಯ್ಯ ಪೋಳ ಅವರ‍ಅಂತರ್ಯದ ಧ್ವನಿಯನ್ನು ದಲಿತರಿಗಾದ ಶೋಷಣೆ ಯನ್ನು ಉಜ್ವಲವಾಗಿ ಬಿಂಬಿಸುವಲ್ಲಿ ಯಶಸ್ವಿಯಾಗಿದೆ. ಕುಮಾರ ಕಕ್ಕಯ್ಯ ಪೋಳ ಅವರು ನಿರ್ದಾಕ್ಷಿಣ್ಯವಾಗಿ ಖಂಡಿಸುತ್ತಾರೆ. ಮಠಮಾನ್ಯ ವಿಚಾರಗಳನ್ನು ಪೂಜಾರಿ ಪುರೋಹಿತರು. ದೀನ ದಲಿತರ ಶೋಷಣೆ ಮಾಡುವ ಪರಿಯನ್ನು ತಮ್ಮೊಂದು ವಚನದಲ್ಲಿ ಹೀಗೆ ವಿಡಂಬಿಸುತ್ತಾರೆ.
ತನಗಾಗಿ ಪುರೋಹಿತ
ಯಾವ ಶಾಸ್ತ್ರವನ್ನೂ ಓದುವುದಿಲ್ಲ
ತನಗಾಗಿ ಪೂಜಾರಿ
ಯಾವ ದೇವರಲ್ಲಿಯೂ ಬೇಡಿಕೊಳ್ಳುವುದಿಲ್ಲ
ತನಗಾಗಿ ವಕೀಲ
ಯಾವ ಕೋರ್ಟಿಗೂ ಬೇಡಿಕೊಳ್ಳುವುದಿಲ್ಲ
ತನಗಾಗಿ ವಕೀಲ
ಯಾವ ಕೋರ್ಟಿಗೂ ಹೋಗುವುದಿಲ್ಲ
ಈ ಕದೀಮರು ಮಾಡುವುದೆಲ್ಲವೂ
ಅಜ್ಞಾನಿಗಳ ಶೋಷಣೆಗೆಂದ
ಕುಮಾರ ಕಕ್ಕಯ್ಯ
ಶೋಷಣೆ ಮಾಡುವುದು ಎಷ್ಟು ಅಪರಾಧವೋ ಶೋಷಣೆ ಸಹಿಸುವುದು ಮಹಾ ಅಪರಾಧವೆಂದು ಅಂಬೇಡ್ಕರ್ ಅವರು ಹೇಳಿದ್ದಾರೆ. ಅದರಂತೆ, ಶತಶತಮಾನಗಳಿಂದ ಉಚ್ಚಕುಲದವರಿಂದ ದಬ್ಬಾಳಿಕೆಗೆ, ದೌರ್ಜನ್ಯಕ್ಕೆ, ಅನೇಕ ಹಿಂಸೆಗಳಿಗೆ ಬಲಿಯಾಗಿ ನಾಯಿಗಿಂತಲೂ ಕೀಳಾದ ಬಾಳು ಬಾಳುತ್ತಾ ಯಾತನೆ ಅನುಭವಿಸುತ್ತ ಬಂದಿರುವ ದಲಿತ – ಪದದಲಿತರು ಕೆಚ್ಚೆದೆಯಿಂದ ಎದುರಿಸಬೇಕು, ಅದನ್ನು ಪ್ರತಿಭಟಿಸಬೇಕೆಂದು ಅವರಲ್ಲಿ ಆತ್ಮಬಲವನ್ನು ಈ ಕೆಳಗಿನ ವಚನವೊಂದರ ಮೂಲಕ ತುಂಬುತ್ತಾರೆ.
ತೋಳ ಏರಿ ಬಂದಾಗ ಕಿರುಬನಾಗು
ಕಿರುಬ ಎದುರು ಬಿದ್ದಾಗ ಕರಡಿಯಾಗು
ಕರಡಿ ತಿರುಗಿ ನಿಂತಾಗ ಹುಲಿಯಾಗು
ಹುಲಿ ಗುಡುಗಿ ಎರಗಿದಾಗ ಸಿಂಹನಾಗು
ಅಯ್ಯ ನೀನು ಕುರಿಯಾದರೆ ಎಲ್ಲರೂ
ನಿನ್ನನ್ನು ಹರಿದು ತಿನ್ನುವರೆಂದ
ಕುಮಾರ ಕಕ್ಕಯ್ಯ
ಈ ವಚನ ದಲಿತರಿಗಷ್ಟೇ ಏಕೆ, ಕುರಿಯಂತೆ ಹೆದರಿ ನಡೆಯುವ ಎಲ್ಲರಿಗೂ ಅನ್ವಯವಾಗುವುದು. ಅವರಿಗೆ ಮಾರ್ಗದರ್ಶನ ನೀಡಬಲ್ಲಂಥದಾಗಿದೆ. ಸಕಲ ಜೀವಾತ್ಮರಿಗೆ ಲೇಸನ್ನೇ ಬಯಸುವ ಕುಲಜರು ಶರಣರು ಎಂದು ಹೇಳಿದವರು ಶರಣರು. ಆದರೆ, ಸಕಲ ಜೀವಾತ್ಮಗಳನ್ನು ತಿಂದು – ತೇಗುವ ವರ್ಗದ ಸಾಮಾಜಿಕ ವ್ಯವಸ್ಥೆ ಕುರಿತು ತಮ್ಮ ವಚನಗಳಲ್ಲಿ ಕುಮಾರ ಕಕ್ಕಯ್ಯನವರು ಮಾತಾಡುವುದು ಮಾನವೀಯತೆಗೆ ಹಿಡಿದ ಕನ್ನಡಿಯಾಗಿದೆ.
ಪಶುಪಕ್ಷಿಗಳು – ಬೇಟೆಯಾಡುವುದು ಜಗದಲ್ಲಿ
ಪಾಪ – ಪುಣ್ಯ ಶಾಸ್ತ್ರದ ಬದನೆಕಾಯಿಗಳೆಂದ
ಕುಮಾರ ಕಕ್ಕಯ್ಯ
ಬದುಕಿಗೆ ಆಸರೆಯಾಗಿರುವ ಪ್ರಾಣಿಯನ್ನು ದುಡಿಸಿಕೊಂಡು ಅದು ನಿತ್ರಾಣವಾದಾಗ ಕಟುಕನಿಗೆ ಮಾರುವವರನ್ನು ಕಂಡು ಯಾವುದು ಪುಣ್ಯವೆಂದು ಪ್ರಶ್ನಿಸಿದ್ದಾರೆ. ‘ದಯವೇ ಧರ್ಮದ ಮೂಲ’ ಎನ್ನುವಂತೆ ದಯೆಯನ್ನು ಪ್ರತಿಪಾದಿಸಿದ ಕಾಣದ ಯಾವುದೋ ಲೋಕದ ಸಿದ್ಧತೆಗೆ ಹೆಣಗುವುದು ಸರಿಯಾದ ಕ್ರಮವಲ್ಲ. ಸತ್ತ ಬಳಿಕ ನರಕ, ಮೋಕ್ಷ, ಪುನರ್ ಜನ್ಮಗಳೆಂಬ ತರತಮ ಶಬ್ದಗಳ ಶಾಸ್ತ್ರಜಾಲವೆಂದ ಕುಮಾರ ಕಕ್ಕಯ್ಯ. ಇಹದಲ್ಲಿಯೇ ಎಲ್ಲವನ್ನು ಕಾಣುವುದು ಮುಖ್ಯವಾಗಬೇಕು. ಪಾಪ, ಪುಣ್ಯ, ಸ್ವರ್ಗ, ನರಕಗಳೆಲ್ಲವು ದಯೆ, ಸತ್ಯ, ಶುದ್ಧ. ಕಾಯದಲ್ಲಿ ಅಡಗಿದೆ ಎನ್ನುವುದನ್ನು ಕುಮಾರ ಕಕ್ಕಯ್ಯ ಪೋಳ ಅವರು ಸ್ಪಷ್ಟಪಡಿಸಿದ್ದಾರೆ. ಕುಮಾರಕಕ್ಕಯ್ಯ ಪೋಳ ಅವರ ಈ ವಿಚಾರಗಳು ಬಸವಣ್ಣನವರ ಅನೇಕ ವಚನಗಳಿಂದ ಪ್ರೇರಣೆ ಹೊಂದಿ ಹುಟ್ಟಿಕೊಂಡಂತಿವೆ. ಬಸವಣ್ಣನವರು ಸತ್ತು ಕಾಣುವ ಸ್ವರ್ಗಕ್ಕಿಂತ ಇದ್ದು ಅನುಭವಿಸುವ ಈ ಲೋಕವೇ ಶ್ರೇಷ್ಠವೆಂದಿದ್ದಾರೆ. ಮರ್ತ್ಯಲೋಕವೆಂಬುದು ಕರ್ತಾರನ ಕಮ್ಮಟವಯ್ಯ, ಇಲ್ಲಿ ಸಲ್ಲುವವರು ಅಲ್ಲಿಯೂ ಸಲ್ಲುವರು, ಇಲ್ಲಿ ಸಲ್ಲದವರು ಎಲ್ಲೆಲ್ಲೂ ಸಲ್ಲರು. ಆದ್ದರಿಂದ ಈ ಲೋಕದ ಬಗೆಗೆ ನಾವು ಮಮತೆಯನ್ನು ಇಟ್ಟುಕೊಳ್ಳಬೇಕು. ಬದುಕಿನ ಬಗ್ಗೆ ಭರವಸೆ ನಂಬಿಕೆ ಇಟ್ಟುಕೊಳ್ಳಬೇಕು. ಬದುಕಿನ ಬಗ್ಗೆ ಭರವಸೆ ನಂಬಿಕೆ ಇಟ್ಟುಕೊಳ್ಳಬೇಕು. ಈ ಬದುಕು ಶ್ರೇಷ್ಠವಾದುದು ಎಂದು ತಿಳಿಯಬೇಕು. ಈ ಬದುಕು ಕೊಡುವ ಸಿಹಿ ಗುಟುರೆಗೆ ಸದಾ ಬಾಯ್ದರೆಯುವ ಆಶಾವಾದಿಗಳಾಗಬೇಕು. ನಿರಾಶಾವಾದಿಗಳಾಗಬಾರದು ಎಂದು ಬಸವಣ್ಣನವರು ಸಕಲರಿಗೂ ತಿಳಿಸುತ್ತ ಬದುಕಿನ ಬಗ್ಗೆ ಭರವಸೆ ಮೂಡಿಸುವಲ್ಲಿ ಯಶಸ್ವಿಯಾಗಿದ್ದಾರೆ. ಇವರಂತೆಯೇ ಪೋಳ ಅವರೂ ಕೂಡ ಈ ಬದುಕನ್ನು ಆಶಾವಾದಿಯಾಗಿಯೇ ಕಂಡಿದ್ದಾರೆಯೇ ವಿನಾ ನಿರಾಶಾವಾದಿಗಳಾಗಿ ಕಂಡಿಲ್ಲ. ಆಸೆಯನ್ನು ಇರಿಸಿಕೊಂಡೇ ಈ ಭವವನ್ನು ದಾಟಬೇಕೆಂದು ದಲಿತ ಜನಾಂಗದಲ್ಲಿ ಸ್ಥೈರ್ಯ ಧೈರ್ಯವನ್ನು ತಮ್ಮ ವಚನಗಳ ಮೂಲಕ ಬಿಂಬಿಸಿದ್ದಾರೆ. ಇವರ ವಚನಗಳೂ ನಿಜಕ್ಕೂ ಶ್ರೇಷ್ಠ ಸೃಜನಶೀಲ ಕಾವ್ಯವಾಗಿವೆ. ಬದುಕಿನ ಬಗ್ಗೆ ವಾಸ್ತವತೆಯನ್ನು, ಭರವಸೆಯನ್ನು ಎಲ್ಲರಲ್ಲೂ ತುಂಬುವಲ್ಲಿ ಯಶಸ್ವಿಯಾಗಿವೆ. ಅವರ‍ವಚನಗಳಿಂದ ಅವರೊಬ್ಬ ದಲಿತ ಕವಿಯಾಗಿ ಕಾಣಧೆ ಒಬ್ಬ ಶರಣನಾಗಿ ಆಧುನಿಕ ವಚನಕಾರರಾಗಿ ಹೊರ ಹೊಮ್ಮಿದುದನ್ನು ನಾವು ಗುರುತಿಸುವೆವು.
ಅಹಂಕಾರಿಗಳನ್ನು ಅರಿವಿಲ್ಲದವರನ್ನು ನಾನು ತಾನು ಮೇಲೆಂದು ಹೇಳುವವರನ್ನು ಮಣ್ಣಿಗಿಂತ ಮಡಿಕೆ ಘನವಲ್ಲ, ಸೃಷ್ಟಿಗಿಂತ ಶಾಸ್ತ್ರ ಹಿರಿದಲ್ಲವೆಂದು ಕಕ್ಕಯ್ಯನವರು ಅಭಿಪ್ರಾಯ ಪಟ್ಟಿರುವುದನ್ನು ಕಾಣುತ್ತೇವೆ.
ಬಸವಣ್ಣ ತನ್ನ ಬದುಕಿನುದ್ದಕ್ಕೂ ಕರ್ಮ, ಕಂದಾಚಾರಗಳನ್ನು ವಿರೋಧಿಸುತ್ತ ಹೊಸದೊಂದು ಸಮಾಜ ನಿರ್ಮಾಣಮಾಡಿದ. ಹಾಗೆ ಮಾಡುವಲ್ಲಿ ಯಾವುದನ್ನು ವಿರೋಧಿಸಿದ ಅದನ್ನು ಎಂದೂ ಮರಳಿ ಮುಟ್ಟಲಿಲ್ಲ. ಆದರೆ ಅದೇ ಬಸವ ಅನುಯಾಯಿಗಳು ಇಂದು ತಪ್ಪು ದಾರಿ ಹಿಡಿದಿದ್ದಾರೆ. ಯಾವುದು ಬಸವಣ್ಣ ಬೇಡವೆಂದಿದ್ದ ಅದನ್ನು ಎತ್ತಿ ಹಿಡಿಯುತ್ತ ಪುರೋಗಾಮಿ ಚಿಂತನೆಗೆ ಮುಂದಾಗಿದ್ದಾರೆ ಮಠಗಳನ್ನು ಕಟ್ಟಿಕೊಂಡು ಆ ಮೂಲಕ ದುಡ್ಡು ಮಾಡುತ್ತಿದ್ದಾರೆ. ಜೊತೆಗೆ ಯಾವುದು ಜನಪರವಲ್ಲ ಅದನ್ನು ಬೆಂಬಲಿಸುವ ಬಸವ ಅನುಯಾಯಿಗಳನ್ನು ಕಂಡು ಪೋಳ ಅವರು ಮಮ್ಮಲ ಮರುಗುತ್ತಾರೆ.
ಬಸವಣ್ಣ ಪುರೋಹಿತ ಪಂಡಿತರಲ್ಲಿ ಹೋಗಲಿಲ್ಲ.
ಮಠಮಾನ್ಯ ಜಗದ್ಗುರುಗಳಲ್ಲಿ ಸುಳಿಯಲಿಲ್ಲ
ದೀನ ದಲಿತ ಜನಸಾಮಾನ್ಯರ ಬರಸೆಳೆದು
ಮಾದಾರ ಚೆನ್ನಯ್ಯನ ಮನೆಯ ಮಗ ನಾನು
ಡೋಹರ ಕಕ್ಕಯ್ಯನ ಮನೆಯ ಮಗನಾನು,
ವಿಪ್ರಮೊದಲು ಅಂತ್ಯಜಕಡೆಯಾಗಿ
ಶಿವಭಕ್ತರೆಲ್ಲ ಒಂದೇ ಎಂದು ಬಸವಣ್ಣಂಗೆ
ಧರ್ಮ ತಳದಿಂದಲೇ ಕಟ್ಟಬೇಕಿತ್ತೆಂದ
ಕುಮಾರ ಕಕ್ಕಯ್ಯ.
ಬಸವಾದಿ ಶರಣರ ಚಿಂತನೆಯ ಆ ಪರಂಪರೆಯನ್ನು ೨೦ನೇ ಶತಮಾನದಲ್ಲಿ ಮುಂದುವರಿಸಿದ್ದಲ್ಲದೆ, ಬಸವಣ್ಣ ಹಾಗೂ ಆತನ ಧರ್ಮದ ಬಗ್ಗೆ ಅಪಾರ ಗೌರವ, ಕಾಳಜಿ, ವಿಶ್ವಾಸ, ಅವರಲ್ಲಿ ಎಷ್ಟು ಗಟ್ಟಿಯಾಗಿತ್ತು ಎನ್ನುವುದನ್ನು ಅವರು ಈ ವಚನದಲ್ಲಿ ವ್ಯಕ್ತಪಡಿಸಿದ್ದಾರೆ.
ಎಲ್ಲ ಧರ್ಮ ಸ್ಥಾಪಕರು ತೂಗಿದರೆ
ಬಸವಣ್ಣನೇ ಹೆಚ್ಚು ತೂಗುವನು
ಎಲ್ಲ ಧರ್ಮಗ್ರಂಥಗಳನ್ನು ತೂಗಿದರೆ
ವಚನ ಗ್ರಂಥವೇ ಹೆಚ್ಚು ತೂಗುವುದು,
ಜಗದಲಿ ಬಸವ ಧರ್ಮಕ್ಕೆ ಸಾಟಿಯೇ
ಇಲ್ಲೆಂದ ಕುಮಾರ ಕಕ್ಕಯ್ಯ.
ಬಸವ ಚಿಂತನೆಯ ಶ್ರೇಷ್ಠತೆಯ ಜೊತೆಗೆ ಆ ಕ್ರಾಂತಿಯ ಮಹತ್ವವನ್ನು ಅವರ ವಚನವೊಂದರಲ್ಲಿ ವ್ಯಕ್ತವಾಗಿರುವುದು ಗಮನ ಸೆಳೆಯುತ್ತದೆ.
ದೇವನಿಗಾಗಿ ಭವಿಗಳ ವಿರುದ್ಧ ಬಂಡೆದ್ದ
ಧರ್ಮಕ್ಕಾಗಿ ವರ್ಣಾಶ್ರಮದ ವಿರುದ್ಧ ಹೋರಾಡಿದ
ಜಾತಿ ಮತಗಳ ನಿರ್ಮೂಲನೆಗಾಗಿ ಈಡಾಡಿದ
ಸಮಾಜವಾದ ಸಮತಾವಾದಕ್ಕಾಗಿ ಪ್ರಾಣಾರ್ಪಣೆ ಮಾಡಿದ
ಬಸವಾದಿ ಪ್ರಮಥರ ಕಲ್ಯಾಣ ಕ್ರಾಂತಿ
ಜಗದಲ್ಲಿ ಚಿರಕಾಲ ಸ್ಥಿರವೆಂದ
ಕುಮಾರ ಕಕ್ಕಯ್ಯ
ಕುಮಾರ ಕಕ್ಕಯ್ಯ ಪೋಳ ಅವರ ವಚನಗಳಲ್ಲಿ ಸಾಮಾಜಿಕ ಕಳಕಳಿ ಪ್ರಧಾನವಾಗಿ ಕಾಣುತ್ತದೆ. ಮಠಗಳು ತಮ್ಮ ಸಾಮಾಜೋ ಧಾರ್ಮೀಕ ಚಿಂತನೆಯ ವಿರುದ್ಧವಾಗಿ ನಡೆದಿರುವುದನ್ನು ಕಂಡು ಬೇಸರದಿಂದ ಹೀಗೆ ನುಡಿಯುತ್ತಾರೆ.
ಗೊಡ್ಡ ಆಕಳ ಧರ್ಮಕ್ಕ ಕೊಟ್ಟಾರ
ಧಡ್ಡ ಮಗನೀಗ ಮಠಕ್ಕೆ ಬಿಟ್ಟಾರ
ಮಹಾರಾಯ, ಪಲ್ಲಕ್ಕಿ ಬಿಟ್ಟಾರ
ಮಹಾರಾಯ, ಪಲಕ್ಕಿ ಏರಿ ಮೆರದಾನೆಂದ
ಕುಮಾರ ಕಕ್ಕಯ್ಯ
ಇದಲ್ಲದೆ ಸಭೆ ಸಮಾರಂಭಗಳಲ್ಲಿ ಶರಣರ ಆದರ್ಶ ಸಮಾಜದ ಚಿಂತನೆಗಳ ಕುರಿತು ಮಾತಾಡುವವರೇ ಹೆಚ್ಚು. ಆಚರಣೆಯಲ್ಲಿ ಯಾರೂ ತರುವುದಿಲ್ಲವೆಂದು ಬೇಸರ ವ್ಯಕ್ತಪಡಿಸಿದ್ದಾರೆ.
ಜಾತಿಯ ಸೂತಕ ಬಿಡದ ಶಾಸ್ತ್ರ ಗೋಷ್ಠಿ
ಬದಲಾವಣೆಗೆ ಆಸ್ಪದವಿಲ್ಲದ ಸಮಾಜಗೋಷ್ಠಿ
ಸತ್ಯಕ್ಕೆ ಅವಕಾಶಕೊಡದ ತತ್ವಗೋಷ್ಠಿ
ಕಂದಾಚಾರದಿಂದ ಹೊರಬರದ ವಚನಗೋಷ್ಠಿ
ಪಾದ ಪೂಜೆಯ ಜಾಢ್ಯ ಬಿಡದ ಧರ್ಮಗೋಷ್ಠಿ
ಕಂದಕಗಳಲ್ಲಿ ಕಪ್ಪಿಗಳು ಕಿರಿಚಿದಂತೆಂದ
ಕುಮಾರ ಕಕ್ಕಯ್ಯ
ಆಧುನಿಕ ಜಗತ್ತಿನ ಲಂಚಾವತಾರದ ಕುರಿತು ಕುಮಾರ ಕಕ್ಕಯ್ಯ ಪೋಳ ಅವರು ಹೇಳುವುದು ಮಾರ್ಮಿಕವಾಗಿದೆ.
ಹಾಲು ಇಲ್ಲದೆ ಕೂಸು ಬದುಕಿದರೂ ಬದುಕಬಹುದು
ಆದರೆ, ಹೆಂಡ ಇಲ್ಲದೆ ಕುಡುಕ ಬದುಕಲಾರ,
ಬಂಡವಾಳವಿಲ್ಲದೆ, ವ್ಯಾಪಾರಿ ಬದುಕಿದರೂ ಬದುಕಬಹುದು,
ಆದರೆ ಅಧಿಕಾರ ಇಲ್ಲದೆ ರಾಜಕಾರಣಿ ಬದುಕಲಾರ
ಪಗಾರ ಇಲ್ಲದೇ ಮಾಸ್ತರ ಬದುಕಿದರೂ ಬದುಕಬಹುದು
ಆದರೆ ಲಂಚವಿಲ್ಲದೆ ತಲಾಟಿ ಬದುಕಲಾರನೆಂದ
ಕುಮಾರ ಕಕ್ಕಯ್ಯ
ಸಮಾಜದಲ್ಲಿ ಸ್ವಾತಂತ್ಯರ ಹೋರಾಟಗಾರರನ್ನು, ಸಾಹಿತಿಗಳನ್ನು ಕಾರ್ಯಕ್ರಮಗಳಿಗೆ ಕರೆದು ಗೌರವಿಸಿ ಚಪ್ಪಾಳೆ ತಟ್ಟಿಸಿಕೊಂಡು ಸಂತಸಪಡುವ ಸಂಘಟಕರು, ಕಾರ್ಯಕ್ರಮ ಮೂಗಿದ ಮೇಲೆ ಆ ಹೋರಾಟಗಾರರನ್ನು ಸಾಹಿತಿಗಳನ್ನು ಮರತೇ ಬಿಡುವ ಪದ್ಧತಿ ತೀರ ಹೊಸದೇನು ಅಲ್ಲ. ಅವರು ಬದುಕಿರುವಾಗಲೇ ಗೌರವಿಸದ ಸಮಾಜ, ಸತ್ತ ಮೇಲೆ ತೋರಿಸುವ ಕಾಳಜಿ ಕುರಿತು ವಚನಕಾರ ಪೋಳ ಅವರು ಹೀಗೆ ಹೇಳಿದ್ದಾರೆ.
ಲೋಕಾನುಭವದ ವಾಸನೆ ಹರಡುವುದು ಸುಟ್ಟ ಬಳಿಕ
ರೇಶ್ಮೆಯ ನೂಲು ಸಿಗುವುದು ಹುಳ ಬೆಂದ ಬಳಿಕ
ಕಸ್ತೂರಿ ದೊರೆಯುವುದು ಮೃಗದ ತಲೆ ಒಡೆದ ಬಳಿಕ
ಸೈನಿಕ ಸಂಸಾರ ಮಾಡುವುದು ವಯಸ್ಸುಹೋದ ಬಳಿಕ
ಸಾಹಿತಿ ಬಾಳುವುದು ಸತ್ತ ಬಳಿಕ ಎಂದ
ಕುಮಾರ ಕಕ್ಕಯ್ಯ
ಒಟ್ಟಾರೆಯಾಗಿ ತಮ್ಮ ವಚನಗಳ ಮೂಲಕ ಆಧುನಿಕರಲ್ಲಿ ಮೌಢ್ಯತೆಗೆ ಕಾರಣವಾದ ಅನೇಕ ವಿಷಯಗಳ ಮೇಲೆ ವೈಚಾರಿಕ, ವೈಜ್ಞಾನಿಕವಾದ ಬೆಳಕು ಚೆಲ್ಲುವ ಪ್ರಯತ್ನವನ್ನು ಪೋಳ ಅವರು ಮಾಡಿದ್ದಾರೆ. ಸೌಜನ್ಯ ಸತ್ಯಗಳ ಅರಿವನ್ನು ತಮ್ಮ ವಚನಗಳ ಮೂಲಕ ಅರುಹಿದ್ದಾರೆ. ವಿಶ್ವಧರ್ಮವಾಗಬೇಕಿದ್ದ ಬಸವ ಧರ್ಮದ ಅವನತಿಗೆ ಕಾರಣವಾದವರ ಬಗ್ಗೆ ಕಕ್ಕಯ್ಯನವರಿಗೆ ನೋವಿದೆ, ಸಿಟ್ಟಿದೆ. ಸಿಟ್ಟಿನ ಹಿಂದೆ ಸಾಮಾಜಿಕ ಕಾಳಜಿ ಅಡಗಿದೆ. ಸಮಾಜ ಬದಲಾಗಬೇಕು. ಎಲ್ಲರೂ ಸಮಾನರಾಗಿ ಬಾಳಬೇಕು ಎನ್ನುವ ಮಹದಾಸೆ ಕುಮಾರ ಕಕ್ಕಯ್ಯನವರದಾಗಿದೆ.
ದಲಿತ ಸಾಹಿತಿ ಕುಮಾರ ಕಕ್ಕಯ್ಯ ಪೋಳ (೩)
ತ್ರಿಪದಿ ರಚನೆ:
ಜನಪದ ಸಾಹಿತ್ಯದ ಬಹು ಪಾಲು ಭಾಗ ಮಹಿಳೆಯರದು, ಅದರಲ್ಲೂ ಕೆಳವರ್ಗದ ಮಹಿಳೆಯರದು ಸಿಂಹ ಪಾಲು. ಇದನ್ನು ಗಮನಿಸಿದ ಸಿಂಪಿ ಲಿಂಗಣ್ಣ ಅವರು ಜನಪದ ಸಾಹಿತ್ಯ ‘ಹಾಳರ್ದ ಹೊಲೆಯರದು ಬೀಳರ್ದ ಹೆಂಗಳೆಯರದು’ ಎಂದು ಹೇಳಿದ್ದಾರೆ, ಅದರಂತೆ ಪೋಳ ಅವರು ಹುಟ್ಟು ಪ್ರತಿಭಾವಂತರು. ಪ್ರತಿಭೆಗೆ ಕುಲವಿಲ್ಲ. ಕಮಲ ಹುಟ್ಟುವುದು ಕೆಸರಿನಲ್ಲಿಯೇ ಎನ್ನುವುದು ನಮಗೆಲ್ಲ ಹೊಸದೇನು ಅಲ್ಲ. ತಳ ಸಮುದಾಯದಿಂದ ಬಂದ ಪೋಳ ಅವರು ಕಮಲದಂತೆ ಅರಳಿದವರು. ಅವಕಾಶ ಸಿಕ್ಕರೆ ಎಂಥವರೂ ಸಾಧನೆ ಮಾಡಬಹುದು ಎನ್ನಲಿಕ್ಕೆ ಪೋಳ ಅವರು ಒಂದು ಉದಾಹರಣೆ. ಅಕ್ಷರ ಸಂಸ್ಕೃತಿಯ ವ್ಯಾಪ್ತಿಗೆ ಬಂದರೆಂಭ ಕಾರಣಕ್ಕಾಗಿ ಕಥೆ, ಕಾದಂಬರಿ, ನಾಟಕ, ವಚನ ರಚನೆ ಮಾಡಿದ್ದಲ್ಲದೆ ತ್ರಿಪದಿಗಳನ್ನು ರಚಿಸಿದ್ದಾರೆ, ಕಲ್ಯಾಣ ಕ್ರಾಂತಿಯನ್ನು ವಸ್ತುವನ್ನಾಗಿಸಿಕೊಂಡು ಬಿಂಬಿಸಿದ್ದಾರೆ. ಉದಾಹರಣೆಗಾಗಿ ಕೆಲವು ತ್ರಿಪದಿಗಳನ್ನು ನೋಡಬಹುದು.
ಕಲ್ಯಾಣ ಊರಾಗ ಶರಣರು ಇಷ್ಟ್ಯಾಕ
ಹರನಾಮ ಜಯಘೋಷ ಮಾಡ್ಯಾರ ಬಸವಣ್ಣ
ಜಾತಿಯ ಭೂತ ಬಿಡಸ್ಯಾರ ||
ಕಲ್ಯಾಣ ಊರೀಗಿ ಊರಿಯಾಕ ಹತ್ಯಾದ
ಕ್ರಾಂತಿಯ ಕಿಡಿಯ ಸಿಡಿದಾದ | ಶರಣರು
ತ್ರಿಶೂಲ ಹಿಡಿದು ಕಾದ್ಯಾರ ||
ಕಲ್ಯಾಣ ಕೆರೆ ನೀರು ರಕ್ತ್ಯಾಕ ಆಗ್ಯಾವ
ರುಂಢುರಳಿ ಧಂಡ ಬಿದ್ದಾವ | ಶರಣರ
ನೆತ್ತರ ಕಾವಲಿ ಹರಿದಾವ ||
ಉಳವಿ ಕಲ್ಯಾಣ ನಡುವೆ ಧೂಳ್ಯಾಕ ಎದ್ದಾದ |
ಚೆನ್ನಬಸವಣ್ಣ ಬರುವಾಗ ಶರಣರು
ಘೋರ ಕಾಳಗ ಮಾಡ್ಯಾರ ||
ಉಳವಿಯ ಮಹಾಮನಿಗಿ ಮುತ್ತಿಗಿ ಹಾಕ್ಯಾರ |
ನೂರಾರು ಶರಣರು ಸಿಕ್ಕಾರ ಒಳಗ | ಸೈನಿಕರು
ಕಗ್ಗೊಲೆಯ ಮಾಡಿ ಕುಣಿದಾರ ||
ಶರಣರ ಶಿಶುಧರ್ಮ ಪರದೇಶಿ ಅಗ್ಯಾದ |
ಮಲತಾಯಿ ಕೈಗಿ ಸಿಕ್ಕಾದ | ಬಸವಣ್ಣ
ಕೊರಗಿ ಕೊರಗಿ ಸೊರಗ್ಯಾನ ||
ಬಸವ ಚಳವಳಿಯ ಕೊನೆಯಲ್ಲಾದ ಘಟನೆಯನ್ನು ತಮ್ಮ ತ್ರಿಪದಿಯಲ್ಲಿ ಚಿತ್ರಿಸಿದ್ದಾರೆ. ಬಸವಣ್ಣ ನಂತರ ಶರಣ ತತ್ವ ಅನಾಥವಾಗಿದೆ. ಅಷ್ಟೇ ಅಲ್ಲದೆ ಉಳವಿ ಹಾಗೂ ಕಲ್ಯಾಣದ ದುರ್ಗತಿ ಕುರಿತು ಲೇಖಕರು ಆತಂಕ ಪಟ್ಟಿರುವುದು ಕಾಣುತ್ತೇವೆ.
ವೈಚಾರಿಕ ಸಾಹಿತ್ಯ:
ವೈಚಾರಿಕತೆ ಎಂದರೇನು? ಯಾವ ವಿಚಾರ, ವಸ್ತು, ವಿಷಯ ವಿಚಾರಕ್ಕೆ ಒಳಪಡುತ್ತದೆಯೋ ಅದುವೇ ವೈಚಾರಿಕ ಸಾಹಿತ್ಯ. ಅಂತಹ ಸಾಹಿತ್ಯ ತತ್ವ ಚಿಂತನೆಗೆ ಒಳಪಡಬೇಕು. ಪ್ರತಿಯೊಂದು ಪದಾರ್ಥಕ್ಕೆ ಎರಡು ರೂಪಗಳುಂಟು. ಒಂದು ಇರುವ ನಿಜರೂಪ, ಇನ್ನೊಂದು ತೋರುವ ರೂಪ. ಇರುವ ರೂಪವೇ ತತ್ವ ತೋರುವ ರೂಪವೇ ಪ್ರತೀತಿ. ಇಂಥ ಸತ್ಯಾಶಂದಿಂದ ಕೂಡಿದ ವಸ್ತು ರೂಪದ ಭೌತಿಕ ವಾದವೇ ವೈಚಾರಿಕತೆಯಾಗಿದೆ.
ಅರಿವಿನ ಆಳದಲ್ಲಿ ಉಂಟಾದ ಸಂದೇಹಗಳ ಸಂಘರ್ಷವೇ ವೈಚಾರಿಕತೆಯಾಗಿದೆ. ಪ್ರಸ್ತುತ ಸಮಾಜಕ್ಕೆ ಬೇಕಾದ ಮೌಲ್ಯಗಳನ್ನು ಅರ್ಥೈಸಿಕೊಳ್ಳುವುದು; ವಾಸ್ತವಿಕತೆಯ ಹಿನ್ನೆಲೆಯಲ್ಲಿ ಜನಪರವಾಗಿ ಆಲೋಚಿಸುವುದೇ ವೈಚಾರಿಕತೆ. ಅರಿವೇ ಗುರು, ಅರಿವೇ ಲಿಂಗ, ಅರಿವೇ ಜಂಗಮ ಎಂಬುದು ವಚನಕಾರರ ವಿಚಾರವಾಗಿದೆ. ಅರಿವು ಅನುಭಾವದ ಸಂಗಮದಿಂದ ಕೂಡಿದಾಗ ಉಂಟಾಗುವ ಸುಖವೂ ಕೂಡ ವೈಚಾರಿಕತೆ. ಜ್ಞಾನದ ಬಲದಿಂದ ಅಜ್ಞಾನದ ಕೇಡು ನೋಡಯ್ಯ. ಬಸವಣ್ಣನವರು ಜ್ಞಾನವನ್ನು ಅರಿವೆಂದು ತಿಳಸಿದರು. ಮರೆವಿಗೆ ಮುನಿವರಲ್ಲದೆ ಅರಿವಿಗೆ ಮುನಿದವರುಂಟೆ ಎಂಬುದು ಅರಿವಿನ ಮಾರಿ ತಂದೆಯ ವಿಚಾರವಾಗಿದೆ. ನಾಡಿನಲ್ಲಿ ಎಲ್ಲ ಕಾಲದಲ್ಲಿ ಸಾಹಿತ್ಯದ ವಿವಿಧ ಪ್ರಕಾರಗಳು ಸೃಷ್ಟಿಯಾಗುತ್ತಾ ಬಂದಿವೆ. ಹೆಚ್ಚಿನ ಕವಿಗಳು ಕಾಲಮಾನಕ್ಕೂ ಅಥವಾ ರಾಜಾಶ್ರಯಕ್ಕಾಗಿಯೇ ವರ್ಣನಾತ್ಮಕ ಪೌರಾಣಿಕ ವ್ಯಕ್ತಿಗಳನ್ನು ವೈಭವೀಕರಿಸುವ ಸಾಹಿತ್ಯ ಸೃಷ್ಟಿಸಿದರು. ಇಂದು ಅಂಥ ಸಾಹಿತ್ಯ ಸೃಷ್ಟಿಯ ಅವಶ್ಯಕತೆ ಇದೆಯೇ ಎಂದು ತಿರುಗಿ ನೋಡಬೇಕಾಗಿದೆ.
ಪ್ರಕೃತಿಯನ್ನು ಆರಾಧಿಸುತ್ತ ಬಂದ ಮಾನವ ಬೌದ್ಧಿಕ ವಿಕಾಸ ಹೊಂದಿದ ಮೇಲೆ ತನ್ನ ಕಲ್ಪನಾ ಶಕ್ತಿಯಿಂದ ಅಲೌಕಿಕವಾದ, ಕಾಣದ ಸ್ವರ್ಗ – ನರಕ, ಪಾಪ – ಪುಣ್ಯ, ದೇವಲೋಕದ ದೇವಾನು ದೇವತೆಗಳನ್ನು ಕುರಿತಾಗಿ ಕಥೆ ಬರೆದರು. ಕೆಲವಾರು ಪುರಾಣಗಳಲ್ಲಿ ದೇವತೆಗಳನ್ನು ಸಹ ಮಾನವ ರಾಗ – ದ್ವೇಷ, ಕಾಮ – ರತಿ, ಯುದ್ಧಗಳ ಕೋಲಾಹಲಗಳಲ್ಲಿ ತೊಡಗಿಸಿ ಅವರ ಗೌರವಕ್ಕೆ ಧಕ್ಕೆ ತಂದ ಕಥೆಗಳು, ಕೃತಿಗಳು ವಿಫುಲವಾಗಿವೆ.
ದಾನ, ಧರ್ಮಗಳ ಕುರಿತಾಗಿ ಕಲ್ಪಿತ ಚರಿತ್ರೆಗಳಲ್ಲಿ ಕನ್ಯಾದಾನ, ಗೋಧಾನ, ಭೂದಾನಗಳಿಂದ ಪುಣ್ಯ ಬರುತ್ತದೆ. ಬಲಿ ಕೊಡುವುದರಿಂದ ಮೋಕ್ಷ, ಮುಕ್ತಿ ಕೊಟ್ಟವರಿಗೂ ಬಲಿಯಾದ ಪ್ರಾಣಿಗೂ ಸಿಗುತ್ತದೆ ಎಂದು ನಂಬಿಸಿದರು. ಇಂಥ ಮಾರಕ ಅಮಾನವೀಯ ತಂತ್ರಗಳಿಂಧ ಕೂಡಿದ ನಿಯಮಾವಳಿಗಳುಳ್ಳ ಗ್ರಂಥಗಳನ್ನು ಸೃಷ್ಟಿ ಮಾಡಿದರು. ಅಮಾನವೀಯ ಹಾಗೂ ಜೀವ ವಿರೋಧಿ ಚಿಂತನೆಯ ಗ್ರಂಥಗಳು ಮುಂದಿನ ಜನಾಂಗಕ್ಕೆ ಧರ್ಮ ಗ್ರಂಥಗಳಾದವು. ಅಷ್ಟೇ ಅಲ್ಲ ಅವುಗಳನ್ನು ಈಗಲೂ ಪೂಜಿಸುತ್ತಿರುವುದು ವಿಪರ್ಯಾಸವೆ ಸರಿ. ಅವುಗಳನ್ನು ಯಾರು ಆರಾಧಿಸುತ್ತಾರೋ ಅವರು ಪೂಜೆಗೆ ಅರ್ಹರಾದರು. ಇಂದಿಗೂ ಆ ಕುರಿತಂತೆ ಜನರಲ್ಲಿ ಹುಟ್ಟಿದ ಭಯ, ಭಾವನೆಯಿಂದಾಗಿ ಭಕ್ತಿ ಮುಂದುವರೆದಿರುವುದನ್ನು ಕಾಣುತ್ತೇವೆ.
ಪ್ರಗತಿ ಪರ ವಿಚಾರವಾದಿ, ಬಸವ ತತ್ವದ ಅನುಯಾಯಿ, ನಿಷ್ಟುರವಾದಿ, ಜೀವಪರ – ಜನಪರ ಚಿಂತನೆಯ ಕುಮಾರ ಕಕ್ಕಯ್ಯ ಪೋಳ ಅವರು, ಸಮಾಜದಲ್ಲಿ ಬೇರೂರಿರುವ ಮೌಢ್ಯ, ಕಂದಾಚಾರ, ಪಾಪ, ಪುಣ್ಯಗಳ ಹೆಸರಿನಲ್ಲಿ ಕಲ್ಪನೆಯ ದೇವರು, ಸ್ವರ್ಗ, ನರಕ ಚಿಂತನೆಯನ್ನು ಹೊತ್ತಿರುವ ಧರ್ಮ ಗ್ರಂಥಗಳು ಹಾಗೂ ಧರ್ಮಗುರುಗಳು, ಸಮಾಜದ ರೀತಿ, ನೀತಿ, ರಾಜಕೀಯ, ಸಾಮಾಜಿಕ ವಂಚನೆ ಇಂಥ ಸೂತ್ರಗಳಿಂದ ಮಣ್ಣು ತಿನ್ನುತ್ತಿರುವ ಸಾಮಾಜಿಕ ನ್ಯಾಯವನ್ನು ಒದಗಿಸಿಕೊಡಲು ಅವುಗಳ ನಿಜಾರ್ಥವನ್ನು ತಿಳಿಸಿದ್ದಾರೆ. ವ್ಯವಸ್ಥೆಯ ಪುನರ್ ನಿರ್ಮಾಣದ ಬಗ್ಗೆ ಕಳಕಳಿಯಿಂದ ಚಿಂತಿಸಿ ವೈಚಾರಿಕವಾಗಿ ಚಿಂತನೆ ಮಾಡಿದ್ದಾರೆ, ಅಂತಹ ಚಿಂತನೆಗಳನ್ನು ಹೊತ್ತ ಅವರ ಕೃತಿಗಳು ಮಹತ್ವದ್ದಾಗಿವೆ. ‘ಧರ್ಮಕ್ರಾಂತಿ’ ಕೃತಿಯಲ್ಲಿ ಧರ್ಮ, ಭಕ್ತಿ ದೇವರನ್ನು ಕುರಿತು ವಿವೇಚಿಸಿದ್ದಾರೆ. ‘ಮೂಕನ ಭಾಷಣ’ ದನಿ ಕಳೆದುಕೊಂಡ ಶೋಷಿತ ಶೋಷಣೆಗೆ ಕಾರಣವಾದ ಸಾಕ್ಷಾತ್ಕಾರ, ದೇವಾನು ದೇವತೆಗಳು, ಧರ್ಮ ಗುರುಗಳು, ಹಿಂದೂ ಧರ್ಮದ ಕುರಿತ ರಹಸ್ಯವಾದ ವಿಚಾರಗಳನ್ನು ಆಧಾರ ಸಹಿತವಾಗಿ ವಿವೇಚಿಸಿದ್ದಾರೆ.
ಧರ್ಮಕ್ರಾಂತಿ: ೧೯೬೫ರಲ್ಲಿ ಧರ್ಮಕ್ರಾಂತಿ ಕೃತಿಯ ಮೂಲಕ ಪೋಳ ಅವರು ಧಾರ್ಮಿಕ ದಬ್ಬಾಳಿಕೆಯ ವಿರುದ್ಧ ಪ್ರತಿಭಟಿಸಿದರು. ವೈರುಧ್ಯಗಳ ನಡುವೆಯೇ ಸಾಮಾಜಿಕ ಮತ್ತು ಆರ್ಥಿಕ ಸಮಾನತೆಗಾಗಿ ಮತ್ತು ಧಾರ್ಮಿಕ ದಾಳಿಗಳಿಂದ ಆಗುವ ಅಮಾನವೀಯ ಕೃತ್ಯಗಳ ಮೂಲಕ ನಡೆಯುವ ಶೋಷಣೇಯನ್ನು ನಿಲ್ಲಿಸುವುದಕ್ಕಾಗಿ ದಬ್ಬಾಳಿಕೆಯನ್ನು ದಮನ ಮಾಡುವುದಕ್ಕಾಗಿ ಪ್ರಯತ್ನಿಸಿದರು. ಇದು ಅವರ ಮೊದಲ ಕೃತಿಯಾದರೂ ಹರಿತವಾದ ವೈಚಾರಿಕ ಚಿಂತನಾ ಗ್ರಂಥ ಇದಾಗಿದೆ. ಇದರಲ್ಲಿ ಧರ್ಮ, ಭಕ್ತಿ ಮತ್ತು ದೇವರ ಕುರಿತು ಚಿಂತನೆಗೆ ತೊಡಗಿಸುವ ಸುಮಾರು ೮೨ ವಿಚಾರಶೀಲ ಬರಹಗಳಿವೆ. ಪ್ರಸ್ತುತ ಗ್ರಂಥದ ಆರಂಭದಲ್ಲಿಯೇ ಭಕ್ತಿ ಭಕ್ತಿ ಎಂದು ಭಜಿಸಿ ನೇಮ – ನಿಷ್ಠೆಯಿಂದ ಜಪಮಾಡಿ ನೇರವಾಗಿ ಸ್ವರ್ಗ ಸೇರಿ ಮುಕ್ತಿ ಪಡೆಯಬೇಕೆಂದು ಹಲುಬಿ – ಹಂಬಲಿಸಿ ಗಾಳಿಯೊಡನೆ ಗುದ್ದಾಡುವ ಮಹಾನುಭವರಿಗೆ ಸಮರ್ಪಣೆ ಎಂದು ದಾಖಲಿಸುವುದರ ಮೂಲಕ ಡಾಂಭಿಕ ಭಕ್ತಿ ಮಾಡುವವರನ್ನು ಕುರಿತು ವಿಡಂಬಿಸಿದ್ದಾರೆ.
ದೇವರ ಕುರಿತು ಮಾತನಾಡುವ ಕುಮಾರ ಕಕ್ಕಯ್ಯ ಪೋಳ ಅವರು ವಿವಿಧ ನೆಲೆಯಲ್ಲಿ ದೇವರ ಅಸ್ತಿತ್ವವನ್ನು ಕಾಣುವವರು, ಅದನ್ನು ಮನುಷ್ಯ ರೂಪಿ ಎಂದವರಿಗೆ ಹೀಗೆ ಹೇಳುತ್ತಾರೆ “ನಾಟಕದಲ್ಲಿ ಪ್ರಕಟವಾಗುವ ದೇವರು ಹೊರಗೂ ಪ್ರಕಟವಾಗುವುದು ಎಂದು ಭ್ರಮಿಸಿ ಮುರ್ಖನಾದೆ. ಕಾಣದ ದೇವರಿಗೆ ಕೈಮಾಡಿ ಕರೆದೆ, ನಿರಾಕಾರ ದೇವರು ಸಾಕಾರನೆಂದು ಬಗೆದು ಅವಿವೇಕಿಯಾದೆ. ಚಿಂತೆಯಿಂದ ಬೆಂದು ಪ್ರಕೃತಿಯ ಸುಖ ಕಳೆದುಕೊಂಡೆ”. ಇದು ಅವರ ಸ್ವಾನುಭವದ ವಿಚಾರ. ಹುಟ್ಟು – ಸಾವು ಇವು ನಿಸರ್ಗದ ವ್ಯಾಪಾರವೆಂದು ಹೇಳಿದ ಬೌದ್ಧರ ವಿಚಾರಗಳು ಪೋಳ ಅವರನ್ನು ಹೆಚ್ಚು ಪ್ರಭಾವಿತರನ್ನಾಗಿ ಮಾಡಿವೆ ಎಂದರೆ ತಪ್ಪಾಗಲಿಕ್ಕಿಲ್ಲ.
ಕಾಣದ ದೇವರನ್ನು ಹುಡುಕುವುದಕ್ಕಿಂತ ಕಾಣುವ ಸುಂದರ ಸೃಷ್ಟಿಯನ್ನೊಮ್ಮೆ ಸೂಕ್ಷ್ಮದೃಷ್ಟಿಯಿಂದ ನೋಡು. ಈ ನಿಸರ್ಗದ ತೊಟ್ಟಿಲನ್ನು ತೂಗುತ್ತಿರುವ ಶಕ್ತಿಯೇ ದೇವರೆಂದು ತಿಳಿ ಎಂದು ಸಂಪ್ರದಾಯವಾದಿಗಳನ್ನು ಮೂಢರನ್ನು ಪೋಳ ಅವರು ಎಚ್ಚರಿಸಿದ್ದಾರೆ. ಧರ್ಮ, ಜಾತಿ, ಭಾಷೆಯ ವ್ಯಾಮೋಹದಲ್ಲಿ ಸೊಣಗನಂತೆ ಬೊಗಳುವವರನ್ನು ತಮ್ಮ ವಿಚಾರಗಳ ಮೂಲಕ ತಿವಿಯುತ್ತಾರೆ. ಚಾರಿತ್ರ್ಯ ಕುರಿತು ಮಾತನಾಡುತ್ತಾ ನಿನ್ನ ಸತಿ ಪತಿವ್ರತೆಯಾಗಬೇಕು ಎಂದು ಹಂಬಲಿಸುವ ನೀನು ಮೊದಲು ಸತಿ ವ್ರತನಾಗು, ಆಕಾಶದಲ್ಲಿ ಸ್ವರ್ಗ, ಪಾತಾಳದಲ್ಲಿ, ನರಕಗಳಲ್ಲಿ ಜ್ಞಾನಿಯಾದ ನೀನು ವಿಚಾರ ಮಾಡಿ ಸುಖಿಯಾಗಿ ಬಾಳು ಎನ್ನುತ್ತಾರೆ. ಆತ್ಮ ಸಾಕ್ಷಿಗೆ ವಿರುದ್ಧವಾಗಿ ನಡೆಯುವವರ ಮೇಲೆ ಹರಿಹಾಯುತ್ತಾರೆ. ಈ ತೆರನಾಗಿ ಕ್ರಾಂತಿಕಾರಿ ಚಿಂತನೆಗಳು ಕೃತಿಯುದ್ಧಕ್ಕೂ ಮಹತ್ವದ ದೃಷ್ಟಾಂತಗಳ ಮೂಲಕ ವ್ಯಕ್ತಗೊಂಡಿವೆ. ವಿವರಣೆಯೊಂದಿಗೆ ಈ ಕೃತಿ ಕುತೂಹಲ ಕೆರಳಿಸುತ್ತ ಓದಿಸಿಕೊಂಡು ಹೋಗುತ್ತದೆ.
‘ಬಸವ ಧರ್ಮ ಯಾರ ಸೊತ್ತು’, ಚಿಂತನಪರ ಗ್ರಂಥ. ‘ಬಸವ ಧರ್ಮ ದರ್ಶನ’ದಲ್ಲಿ ಬಸವ, ಧರ್ಮದರ್ಶನ ಮಾಡಿಸಿದರೆ ‘ಚಾತುರ್ವರ್ಣ ಧರ್ಮದರ್ಶನ’ ಹಿಂದೂ ಧರ್ಮದ ಪವಿತ್ರ ಗ್ರಂಥಗಳೆಂದು ಕರೆಯಲ್ಪಡುವ, ರಾಮಾಯಣ – ಮಹಾಭಾರತದ ಪೌರಾಣಿಕ ವ್ಯಕ್ತಿಗಳಾದ, ರಾಮ, ಸೀತೆ, ಲಕ್ಷ್ಮಣ, ಕೃಷ್ಣ, ಕೌರವ, ಪಾಂಡವರ ಕುರಿತು ಸಂಶೋಧನಾತ್ಮಕ ಹಾಗೂ ಪ್ರಖರವಾದ ವೈಚಾರಿಕ ನೆಲೆಯಲ್ಲಿ ಮೂಡಿಬಂದಿವೆ. ನಿಜಕ್ಕೂ ವೈಚಾರಿಕ ಕ್ಷೇತ್ರದ ಮಹತ್ವದ ಬೃಹತ್‌ಗ್ರಂಥ ಇದಾಗಿದೆ. ಬ್ರಹ್ಮನ ಭ್ರಾಂತಿ, ದೇವತೆಗಳ ದ್ವಂದ್ವ, ಧರ್ಮ ಗುರುಗಳ ಅವಾಂತರ, ಅಸ್ಪೃಶ್ಯರಾದ ಆದಿ ಕ್ಷತ್ರಿಯರೆಂಭ ನಾಲ್ಕು ಭಾಗಗಳಲ್ಲಿ ಸ್ಮೃತಿ ಶಾಸ್ತ್ರ, ವೇದ ಆಗಮ, ಪುರಾಣಗಳ ಮೂಲಕ ಶೋಷಣೆ ಹೇಗೆ ಮಾಡುತ್ತಾ ಬಂದಿದ್ದಾರೆಂಬುದನ್ನು ವಿವೇಚಿಸಿದ್ದಾರೆ.
‘ಮೂಕನ ಭಾಷಣ’ ಈ ಕೃತಿಯು ಕುಮಾರ ಕಕ್ಕಯ್ಯ ಪೋಳ ಅವರ ವೈಚಾರಿಕ ಲೇಖನಗಳ ಸಂಕಲನ. ಕೃತಿಯ ಆರಂಭದಲ್ಲಿ ತುಂಬ ಮಾರ್ಮಿಕವಾಗಿ ಲೇಖಕರು ಹೀಗೆ ನಿವೇದಿಸಿಕೊಂಡಿದ್ದಾರೆ. “ತತ್ವಜ್ಞಾನಿಗಳಿಗಾಗಿ, ವಿದ್ವಾಂಸರಿಗಾಗಿ ಅಥವಾ ವಿಜ್ಞಾನಿಗಳಿಗಾಗಿ ಹೇಳಿದ ವಿಚಾರಗಳು ಇವಲ್ಲ. ಯಾವುದೇ ಆಳವಾದ, ಅಭ್ಯಾಸ ಅಥವಾ ಪಾಂಡಿತ್ಯ ಪ್ರದರ್ಶನ ಮಾಡುವ ಇಚ್ಚೆ ನನಗಿಲ್ಲ. ವಾದ ಹಾಕಿ ವಿಷಯ ಸಮರ್ಥಿಸಲು ನಾನು ಬದುಕುವುದಿಲ್ಲ. ದೇವರು, ಧರ್ಮ ಮತ್ತು ಜಾತಿ ಇವುಗಳ ವಿಪರೀತ ಪರಿಣಾಮಗಳಿಂದಾಗಿ ಇಂದಿನ ಮಾನವ ಮಾನವೀಯತೆಯನ್ನು ಕಳೆದುಕೊಂಡಿದ್ದಾನೆ. ಧರ್ಮದ ಹೆಸರಿನಲ್ಲಿ ಕೆಲವೊಂದು ವಿಶಿಷ್ಟ ಕೋಮಿನಿವರು ದಬ್ಬಾಳಿಕೆ ನಡೆಸುತ್ತಿದ್ದಾರೆ. ಕೆಳವರ್ಗದ ಬಡಪಾಯಿಗಳು ಘೋರವಾದ ಯಾತನೆಗಳನ್ನು ಅನುಭವಿಸುತ್ತಿದ್ದಾರೆ. ಧರ್ಮದ ಭದ್ರ ಕೋಟೆಯಲ್ಲಿ, ಧಾರ್ಮಿಕ ಬಂಧಿಖಾನೆಗಳಲ್ಲಿ, ಜಾತೀಯತೆಯ ಸಂಕೋಲೆಗಳಿಂದ ಪ್ರತಿಬಂಧಿತರಾಗಿ ಜೀವನದಿಂಧ ಮರಣದವರೆಗೆ ಒಂದೇ ಸಮನೆ ಕೊಳೆಯುತ್ತಲೇ ಇರುವ ಸಹೋದರ – ಸಹೋದರಿಯರಲ್ಲಿ ಕೆಲವರಾದರೂ ನನ್ನ ಈ ಮೂಕನ ಭಾಷಣದ ಅರ್ಥ ಮಾಡಿಕೊಂಡರೆ, ಅದು ನಾನು ಹೇಳಿದ್ದಕ್ಕೆ ಸಾರ್ಥಕ ಎಂದಿದ್ದಾರೆ.
‘ಮೂಕನ ಭಾಷಣ’ ಕೃತಿಯಲ್ಲಿ ಸಾಕ್ಷಾತ್ಕಾರ ಶಬ್ದ ಸಾಮಾನ್ಯವಾಗಿ ಕಾಣು, ದರ್ಶನ, ಕೃಪೆಯಾಗು, ಆಶೀರ್ವಾದ. ಈ ಮುಂತಾದ ಅರ್ಥವನ್ನು ಹೊಂದಿದೆ. ಇದರಲ್ಲಿ ಆರ್ಯರ ದೇವಾನು ದೇವತೆಗಳು, ಧರ್ಮಗುರುಗಳು, ಹಿಂದೂ ಧರ್ಮದ ರಹಸ್ಯ ಎಂಬ ನಾಲ್ಕು ವೈಚಾರಿಕ ಪ್ರಬಂಧಗಳಿವೆ. ಸಾಕ್ಷಾತ್ಕಾರ ಪ್ರಬಂಧದಲ್ಲಿ ಈಗ ನಾನು ಹೇಳಬಯಸುವ ವಿಷಯ ಪರಮಾತ್ಮನ ಸಾಕ್ಷಾತ್ಕಾರ, ಹಾಲು, ಅಮೃತ ಅದನ್ನು ಕುಡಿಯಬೇಕು. ಅದೇ ಹಾಲೆಂದು ಸುಣ್ಣದ ನೀರು ಕೊಟ್ಟರೆ? ಕಾಲ್ಪನಿಕ ಸಾಕ್ಷಾತ್ಕಾರಕ್ಕಾಗಿ, ಮೋಕ್ಷಕ್ಕಾಗಿ ಅನೇಕ ಜನ ಅನೇಕ ಮಾರ್ಗಗಳನ್ನು ಅನುಸರಿಸುತ್ತಾರೆ. ಬಲಿಕೊಟ್ಟ ಪ್ರಾಣಿಗೆ ಸ್ವರ್ಗ, ಮೋಕ್ಷಸಿಗುತ್ತದೆ ಎಂದು ಹೇಳುತ್ತಾರೆ. ಬಲಿಹಿಂಸೆಯಲ್ಲವೆಂದು ಹೇಳುವುದು ಜೀವವಿರೋಧಿ ವಿಚಾರವಾಗುತ್ತದೆ. ಸಾಕ್ಷಾತ್ಕಾರ ಮನಸ್ಸಿನ ಕಾಲ್ಪನಿಕ ಭ್ರಾಂತಿಯೇ ಹೊರತು ಅದಕ್ಕೆ ಯಾವುದೇ ರೀತಿಯ ಯಾವುದೇ ಅಧಿಕೃತ ಆಧಾರಗಳಿಲ್ಲ. ಊರಲ್ಲಿಯ ಮನೆಬಿಟ್ಟು ಸನ್ಯಾಸಿಯನ್ನಾಗಿ ಮಾಡುವ, ಬಾಳನ್ನು ಹಾಳಾಗಿಸುವ ಮೋಕ್ಷದ, ಮುಕ್ತಿಯ ಹೆಸರಲ್ಲಿ ಮೃತ್ಯು ಪೂಜೆಮಾಡಲು ಹಚ್ಚುವ ಇಂತಹ ಗೊಡ್ಡು ಆಧ್ಯಾತ್ಮಿಗಳ ಬಗ್ಗೆ ಎಚ್ಚರದಿಂದರಲು ಲೇಖಕರು ಕರೆಕೊಡುತ್ತಾರೆ. ಅಲ್ಲದೆ ಮೋಸ ಹೋಗಿ ಆ ಬಳಿಕ ಪರಿತಪಿಸಬಾರದು ಎನ್ನುತ್ತಾರೆ.
ಪ್ರಾಣಿಯನ್ನು ಬಲಿಕೊಡುವ ಪ್ರಸಂಗದಲ್ಲಿ ಬಿಂಬಸಾರ ದೊರೆಯನ್ನು ಕಂಡು ಬುದ್ಧ ಹೀಗೆ ಹೇಳುತ್ತಾನೆ. ಪ್ರಾಣಿ ಬಲಿಕೊಡುವುದರಿಂದ ದೇವರು ನಿಮಗೆ ಸಿಗುತ್ತಾನೆ ಎನ್ನುವುದಾದರೆ, ನನ್ನನ್ನೇಕೆ ಬಲಿಕೊಡಬಾರದು ಎಂದು ವಿನಂತಿಸಿಕೊಳ್ಳುತ್ತಾನೆ, ಬುದ್ಧನ ಈ ಮಾತಿಗೆ ಎಚ್ಚೆತ್ತ ಅರಸ ಬಲಿಕೊಡುವುದನ್ನು ನಿಲ್ಲಿಸುತ್ತಾನೆ. ಆದ್ದರಿಂದ ಬಲಿಯಿಂದ ದೇವರು ದೊರೆಯುವುದಿಲ್ಲ. ಬಸವಣ್ಣನವರೂ ತಮ್ಮ ಅನೇಕ ವಚನಗಳಲ್ಲಿ ಪ್ರಾಣಿಬಲಿಕೊಡುವುದನ್ನು ಪ್ರತಿಭಟಿಸಿದ್ದಾರೆ. ದಯವೇ ಧರ್ಮದ ಮೂಲ, ದಯೆ ಇರಬೇಕು ಎಲ್ಲ ಪ್ರಾಣಿಗಳಲ್ಲಿ ಎಂದಿದ್ದಾರೆ. ಪ್ರಾಣಿ ಬಲಿಯಿಂದ ದೇವರನ್ನು ತೃಪ್ತಿಪಡಿಸುವುದು ಶುದ್ಧ ಸುಳ್ಳು ಎನ್ನುವುದು ಪೋಳ ಅವರ ವಿಚಾರದಲ್ಲೂ ಹೊಳೆದಿದೆ. ಈ ಪ್ರಬಂಧದಲ್ಲಿ ಆರ್ಯರ ಹಲವಾರು ದೇವಾನು ದೇವತೆಗಳ ಕುರಿತಾದ ಪೌರಾಣಿಕ, ಕಾಲ್ಪನಿಕ ಹಾಗೂ ಅನೈತಿಕ ಜೀವನ ಪದ್ಧತಿ, ಹುಟ್ಟು ಮುಂತಾದ ವಿಷಯಗಳ ಕುರಿತು ವಿವರವಾಗಿ ಚರ್ಚಿಸಿದ್ದಾರೆ. ಪೋಳ ಅವರು ಅಭಿಪ್ರಾಯ ಪಡುವ ಹಾಗೆ ಆರ್ಯರಿಗೆ ಬೇಕಾದವರೆಲ್ಲರೂ ದೇವಾನು ದೇವತೆಗಳಾದರು. ಬೇಡವಾದವರೆಲ್ಲರೂ ದಾನವರಾದರು. ಶತಮಾನಗಳಿಂದ ದೇವತೆಗಳೆಂದು ಕರೆಯಿಸಿಕೊಳ್ಳುವವರು ಯುದ್ಧಗಳನ್ನು ಮಾಡಿದ್ದಾರೆ. ಒಬ್ಬರ ರುಂಡವನ್ನು ಇನ್ನೊಬ್ಬರು ಚಂಡಾಡಿದ್ದಾರೆ. ಗುರುಗಳ ಹೆಂಡಿರನ್ನು ಶಿಷ್ಯರು ದೇವರೆಂದು ಇಂದು ನಾವು ಗೌರವಿಸುತ್ತೇವೆ. ಆತನಿಗೆ ಹದಿನಾರು ಸಾವಿರ ಹೆಂಡಂದಿರಿದ್ದರು ಎಂಬುದು ಪುರಾಣ ಕಲ್ಪನೆ. ಇದೇ ಕೃಷ್ಣ ಸ್ನಾನ ಮಾಡುತ್ತಿದ್ದ ಬಾಲೆಯರ ಉಡುಪುಗಳನ್ನು ಕದ್ದಿರುವುದು, ಮೊಸರು ಕದ್ದಿರುವುದು ಇಂತಹ ಅನಾಚಾರಿ ಕಾಲ್ಪನಿಕ ದೇವತೆಗಳನ್ನು ಕೈಬಿಡಲು ಪೋಳ ಅವರು ವಿನಂತಿಸಿಕೊಳ್ಳುತ್ತಾರೆ. ಅವರ ದೃಷ್ಟಿಯಲ್ಲಿ ದಯವೇ ದೇವರು. ಬಸವಣ್ಣನವರೂ ದಯವೇ ಧರ್ಮದ ಮೂಲವೆಂದುದನ್ನಿಲ್ಲಿ ಸ್ಮರಿಸಿಕೊಳ್ಳಬಹುದು. ಒಬ್ಬ ಮಾನವ ಇನ್ನೊಬ್ಬನ ಹೃದಯದಲ್ಲಿ ಪ್ರೀತಿ ಕಾಣುವುದೇ ದೇವರು. ಇದೇ ರಹಸ್ಯ, ಇದೇ ನಿಜವಾದ ಧರ್ಮ ಸೂತ್ರ ಅದಕ್ಕಾಗಿ ಇದನ್ನು ಮರೆಯಬೇಡಿ ಎಂದು ವಿನಂತಿಸಿಕೊಳ್ಳುತ್ತಾರೆ.
ಇದೇ ಸಂಕಲನದ ‘ಧರ್ಮ ಗುರುಗಳು’ ಲೇಖನದಲ್ಲಿ ಸ್ವಾರ್ಥಿ, ದುರಹಂಕಾರಿ, ಅನಾಚಾರಿ, ವ್ಯಭಿಚಾರಿ, ಢೋಂಗಿ, ಆಷಾಢಭೂತಿ, ಗುರು ಜಗದ್ಗುರು, ಸ್ವಾಮಿ ಸನ್ಯಾಸಿಗಳ ಕಪಟ ಗುಣಗಳನ್ನೆಲ್ಲ ತೆರೆದಿಟ್ಟಿದ್ದಾರೆ. ಮಠಾಧೀಶರು ಹೆಣ್ಣು, ಹೊನ್ನು, ಮಣ್ಣು, ಬಂಗಾರ, ಬೆಳ್ಳಿ ಕಿರೀಟಗಳನ್ನು ಸ್ವೀಕರಿಸುವುದು, ಧರಿಸುವುದು, ಪಾದ ಪೂಜೆ ಮಾಡಿಸಿಕೊಳ್ಳುವುದು, ಪಲ್ಲಕ್ಕಿಯಲ್ಲಿ ಕೂತು ಹೋಗುವುದು, ಪಟ್ಟಾಭಿಷೇಕ ಮಾಡಿಸಿಕೊಳ್ಳುವುದಲ್ಲದೆ ರತ್ನ ಖಚಿತ ಸಿಂಹಾಸನದ ಮೇಲೆ ಕೂತುಕೊಳ್ಳುವರು. ಮೇಲಾಗಿ ಹೆಣ್ಣಿನ ಸುತ್ತ ಸುತ್ತುವರು. ಇಂತಹ ಭೋಗ ವಿಲಾಸಗಳು ಜ್ಞಾನ – ವೈರಾಗ್ಯವನ್ನರಿತು ಪಾಲಿಸುತ್ತಾರೆ ಎಂದು ಸಾಧು, ಸನ್ಯಾಸಿಗಳ ವ್ಯಕ್ತಿತ್ವದ ನಿಜ ಸ್ವರೂಪ೦ವನ್ನು ಲೇಖಕರು ತೆರೆದಿಡುತ್ತಾರೆ. ಪಲ್ಲಕ್ಕಿಯಲ್ಲಿ ಕೂತು ಮೆರೆಸಿಕೊಳ್ಳುವುದು ನಿಜಕ್ಕೂ ಸರಿಯಾದುದಲ್ಲ. ಶರಣರು ಇಂಥ ವೈಭವಯುತ ಜೀವನವನ್ನು ವಿರೋಧಿಸಿದರು. ಪೋಳ ಅವರೂ ಡಂಭಾಚಾರದ ಧರ್ಮಗುರುಗಳನ್ನು ತಮ್ಮ ಬರಹಗಳಲ್ಲಿ ನಿರ್ಭಿಡೆಯಿಂದ ಖಂಡಿಸಿದ್ದುಂಟು.
ಭಾರತೀಯ ಸಾಮಾಜಿಕ ವ್ಯವಸ್ಥೆಯಲ್ಲಿ ಪಟ್ಟಭದ್ರರು ನಿರಂತರವಾಗಿ ಶೂದ್ರರನ್ನು, ದಲಿತರನ್ನು, ಮಹಿಳೆಯರನ್ನು ತುಳಿಯುತ್ತಲೇ ಬಂದಿದ್ದಾರೆ. ಅವರ‍ಶ್ರಮದ ಮೇಲೆ ವೈಭವದ ಸುಖ ಭೋಗ ಅನುಭವಿಸುತ್ತಾ ಬಂದಿರುವುದನ್ನು ತಾರ್ಕಿಕವಾಗಿ ವಿವೇಚನೆಗೊಳಪಡಿಸಿದ್ದಾರೆ. ‘ಹಿಂದೂ ಧರ್ಮದ ರಹಸ್ಯ’ ಎಂಬ ಪ್ರಬಂಧದಲ್ಲೂ ಸನಾತನರು ಅನೇಕ ಕಟ್ಟಳೆಗಳನ್ನು ಇತರರ ಮೇಲೆ ವಿಧಿಸುತ್ತ ಅಂತ್ಯಜರ ಸುಖ, ಸಂಪತ್ತನ್ನು ದೋಚುತ್ತಾ ದಲಿತರನ್ನು ದಲಿತರನ್ನಾಗಿಡುವುದರಲ್ಲಿಯೇ ನೆಮ್ಮದಿ ಕಂಡಿದ್ದಾರೆ. ಇದನ್ನು ಅವರು ಪ್ರತಿಷ್ಠೆಯಾಗಿ ಸ್ವೀಕರಿಸಿದ್ದಾರೆ.
ಅವರಲ್ಲಿರುವ ಮಡಿವಂತಿಕೆಯಿಂದಾಗಿ ಅವರು ಪ್ರತಿಪಾದನೆಮಾಡುವ ಮೌಢ್ಯತೆಯಿಂದಾಗಿ ಬಹುಸಂಖ್ಯಾತ ಶೋಷಿತ ವರ್ಗದವರು, ತಲೆಎತ್ತದಂತೆ ನೋಡಿಕೊಂಡಿದ್ದಾರೆ. ಅದೇ ಅವರ ಧಾರ್ಮಿಕ ವ್ಯವಸ್ಥೆಯ ರಹಸ್ಯವಾಗಿದೆ ಎಂದು ಪೋಳ ಅವರು ಹೇಳುವುದರ ಮೂಲಕ ದಲಿತ, ಶೂದ್ರರಲ್ಲಿ ಅರಿವು ಮೂಡಿಸಿದ್ದಾರೆ. ಮುಂದುವರೆದು ಜಾಗೃತಿಯ ಕಾಲ ದೂರವಿಲ್ಲ ದಲಿತ ಶೂದ್ರರು, ಶೋಷಿತರು, ಬಡವರು, ಕಾರ್ಮಿಕರು ಎಚ್ಚರಗೊಳ್ಳಬೇಕು. ವಿದ್ಯಾ, ಬುದ್ಧಿ, ಶಿಕ್ಷಣ ಪಡೆಯುವುದಲ್ಲದೆ ಎಚ್ಚರಿಕೆಯಿಂದ ಸನಾತನರ, ಕರ್ಮಠರ ಶೋಷಣೆಯನ್ನು ವಿರೋಧಿಸಬೇಕು ಎಂದಿದ್ದಾರೆ. ಅಂಬೇಡ್ಕರ್ ಅವರು ಹೇಳುವ ಹಾಗೆ ಶೋಷಣೆ ಮಾಡುವುದು ಎಷ್ಟು ಅಪರಾಧವೋ ಶೋಷಣೆಯನ್ನು ಸಹಿಸುವುದು ಮಹಾ ಅಪರಾಧವೆಂದಿದ್ದಾರೆ. ಈ ಕೃತಿಯುದ್ಧಕ್ಕೂ ಪುರೋಹಿತ ಶಾಹಿ ವ್ಯವಸ್ಥೆಯನ್ನು ಇಂಚಿಂಚಾಗಿ ಖಂಡಿಸಿದ್ದಾರೆ, ತುಂಡರಿಸಿದ್ದಾರೆ.
ಬಸವ ಧರ್ಮ ಯಾರ ಸೊತ್ತು: ಬಸವ ಧರ್ಮ ಯಾರ ಸೊತ್ತು (೧೯೪೨) ವೈಚಾರಿಕ ನೆಲೆಯಲ್ಲಿ ಬಸವ ಧರ್ಮ ಯಾರ ಸೊತ್ತು ಎನ್ನುವುದನ್ನು ಪೋಳ ಅವರು ಬಹಳ ನಿಖರವಾಗಿ, ಸ್ಪಷ್ಟವಾಗಿ ವಿವೇಚನೆಗೊಳಪಡಿಸಿದ್ದಾರೆ. ಸಹಸ್ರಾರು ವರ್ಷಗಳಿಂದ ಶೈವ – ವೈದಿಕ ಪುರೋಹಿತಶಾಹಿಗಳ ಕರ್ಮಠ ಧರ್ಮ – ದೇವಾಲಯ ಸಂಸ್ಕೃತಿಗಳ ಕಪಿಮುಷ್ಠೆಯಿಂದ ದೀನ ದಲಿತರು, ಶೂದ್ರರು, ಪಂಚಮರು, ಸ್ತ್ರೀ ಬಡವರೆಲ್ಲರನ್ನು ಪಾರು ಮಾಡಿ ಸಮತೆಯ ಕಾಯಕ ಜೀವಿಗಳು ಲಿಂಗಾಯತ ಧರ್ಮವನ್ನು ಉದ್ದರಿಸಿದ ಬಸವಣ್ಣನವರು ಈ ದೇಶದ ಇತಿಹಾಸದಲ್ಲಿಯೇ ಅದ್ಭುತ ಕ್ರಾಂತಿ ಮಾಡಿದರು. ಇಂತಹ ಜೀವಪರ ಚಿಂತನೆಯ, ಮಾನವ ಕುಲದ ಕಲ್ಯಾಣ, ಸರ್ವಜೀವಿಗಳ ಲೇಸು ಬಯಸಿದ ಬಸವಣ್ಣನ ಲಿಂಗಾಯತ ಧರ್ಮ ವಿಶ್ವಧರ್ಮವಾಗಬೇಕಾಗಿತ್ತು. ಆದರೆ ಅದು ಆಗಲಿಲ್ಲ. ಸಮಾಜದಲ್ಲಿ ತೀವ್ರತರವಾದ ಬದಲಾವಣೆಯನ್ನು ತಂದ ಬಸವ ಚಳವಳಿ ಆನಂತರದಲ್ಲಿ ಅನೇಕ ಕಾರಣಗಳಿಂದ ಸ್ವಾವರವಾಯಿತು. ಪುರೋಹಿತಶಾಹಿಗಳಂತೆ ಜಂಗಮ ಶಾಹಿಗಳು ಅದನ್ನು ಸಂಕುಚಿತಗೊಳಿಸಿದರು ಎಂದು ಪೋಳ ಹೇಳುತ್ತಾರೆ. ಇದು ಅವರ ಸ್ಪಷ್ಟ ನಿಲುವು ಆಗಿದೆ. ಬಸವಣ್ಣನವರನ್ನು ಜಾತಿಗೆ ಸೀಮಿತಗೊಳಿಸಿದ್ದಲ್ಲದೆ ಎಲ್ಲ ಶರಣರನ್ನು ಸಹ ಆಯಾ ಜಾತಿಗೆ ಅಂಟಿಸಿಬಿಟ್ಟು ಧನ, ದ್ರವ್ಯ, ಆಸ್ತಿ – ಪಾಸ್ತಿ ಮಾಡಿಕೊಂಡು ಅರಮನೆಗಳನ್ನು ಮೀರಿಸುವಂತಹ ದೊಡ್ಡ ಮಠಗಳನ್ನು ಕಟ್ಟಿಸಿ ಭಕ್ತರಿಂದ ಧನ, ಧಾನ್ಯಗಳನ್ನು ಸಂಗ್ರಹ ಮಾಡುವುದು ಒಂದು ಉದ್ಯೋಗವಾಗಿದೆ. ಪಾದ ಪೂಜೆ ಮಾಡಿಸಿಕೊಳ್ಳುತ್ತಾ ಪಲ್ಲಕ್ಕಿಯಲ್ಲಿ ಮೆರೆಯುತ್ತಾ ಮೌಢ್ಯತೆಯನ್ನು ಬಿತ್ತುತ್ತಿದ್ದಾರೆ. ಒಂದರ್ಧದಲ್ಲಿ ಮಠ ಮಾನ್ಯಗಳು, ಪೀಠಗಳು ಆಸ್ತಿ, ಪಾಸ್ತಿ ಹಿರಿಮೆಗಾಗಿ ಹೆಣಗುತ್ತಲಿವೆ. ಜಾತಿಮತವನ್ನು ಬೆಳೆಸುತ್ತಾ ಜಾತಿಗೊಂದು ಮಠಗಳನ್ನು ಕಟ್ಟುವ ಕಾಯಕದಲ್ಲಿ ಮಠಧೀಶರು ತೊಡಗಿದ್ದಾರೆ ಎನ್ನುವ ಪೋಳ ಅವರ ಮಾತುಗಳಲ್ಲಿ ಅತಿಶಯೋಕ್ತಿ ಏನಿಲ್ಲ.
ಕಾಯಕ ಜೀವಿಗಳ ಧರ್ಮ ಸಂಸ್ಕೃತಿಯನ್ನು ನಾಶಮಾಡಿ ಅಡ್ಡಪಲ್ಲಕ್ಕಿಯಲ್ಲಿ ಮೆರೆಯುವುದೊಂದೇ ಅವರ ನಿಜವಾದ ಧರ್ಮವಾಗಿದೆ. ಬಸವ ಧರ್ಮ ಈ ಪುರೋಹಿತ ಶಾಹಿಗಳ ಸೊತ್ತಲ್ಲ. ಅದು ಲಿಂಗಾಧಾರಿಗಳೆಲ್ಲರ ಸೊತ್ತು ಎಂದು ಪೋಳ ಅವರು ಎಲ್ಲರ ಅರಿವಿಗೆ ತರುತ್ತಾರೆ. ಬಸವ ಚಳವಳಿ ಬಸವಣ್ಣನೊಬ್ಬನಿಂದಲೇ ಅಲ್ಲ. ಬಸವಣ್ಣನಿಲ್ಲದೆ ಬಸವ ಚಳವಳಿ ಇಲ್ಲ. ಹಲವು ಜಾತಿಗಳಿಂದ ಹರಿದು ಬಂದ ಸಮುದಾಯದ ಮೊತ್ತವೇ ವಚನ ಚಳವಳಿ ಅದೊಂದು ಮೊಟ್ಟ ಮೊದಲ ದಲಿತ ಚಳವಳಿಯೂ ಆಗಿದೆ. ಡೋಹಾರ ಕಕ್ಕಯ್ಯ, ಸಮಗಾರ ಹರಳಯ್ಯ, ಕಲ್ಯಾಣಮ್ಮ, ಮಾದಾರ ಚನ್ನಯ್ಯ, ಮಾದಾರ ಧೂಳಯ್ಯ, ಹೊಲೆಯರ ಶಿವನಾಗಮಯ್ಯ, ಉರಿಲಿಂಗ ಪೆದ್ದ, ಅಂಬಿಗರ ಚೌಡಯ್ಯ, ಕಾಳವ್ವೆ, ಮಾಚಿದೇವ, ಹಡಪದ ಅಪ್ಪಣ್ಣ, ಲಿಂಗಮ್ಮ ಒಬ್ಬರೆ ಇಬ್ಬರೇ ಸುಮಾರು ಏಳುನೂರಕ್ಕೂ ಹೆಚ್ಚು ವಚನಕಾರರಲ್ಲಿ ಅರಿವಿನಿಂದ ಮೇಲ್ಜಾತಿಗಳನ್ನು ತೊರೆದು ಬಂದ ಕೇವಲ ೮ – ೧೦ ಜನರನ್ನು ಬಿಟ್ಟರೆ ಅಲ್ಲಮ ಪ್ರಭು ಮೊದಲ್ಗೊಂಡು ಸೂಳೆ ಸಂಕವ್ವೆವರೆಗೆ ೭೫೦ ಕ್ಕೂ ಹೆಚ್ಚು ಜನರು ಹಿಂದುಳಿದ ದೀನ ದಲಿತ, ಶೂದ್ರ, ಅಸ್ಪೃಶ್ಯರ ವರ್ಗಗಳಿಂದಲೇ ಬಂದವರು. ಅಂದರೆ ಚಾತುರ್ವರ್ಣ ಸಮಾಜದ ಕೆಳಸ್ತರಗಳಿಂದಲೇ ಕಲ್ಯಾಣಕ್ಕೆ ಬಂದು ಬಸವಣ್ಣನ ನೇತೃತ್ವದ ಬಸವ ಧರ್ಮವನ್ನು ಕಟ್ಟಿ ಅದರ ಶಿಖರ, ಕಳಸ ಏನೆಲ್ಲ ಆದವರು. ದಲಿತರನ್ನು, ಕಪ್ಪು ಜನರನ್ನು ಪಾವನರೆಂದು ಅಪ್ಪಿಕೊಂಡಿದ್ದಲ್ಲದೆ ಅವರು ಮಾಡಿದ ಚಪ್ಪಲಿಯನ್ನು ಮಸ್ತಕದ ಮೇಲಿರಿಸಿಕೊಂಡು ಬಸವಣ್ಣ ಅಪ್ಪ – ಬೊಪ್ಪ ಎಂದು ಕರೆದು ಗೌರವಿಸಿದ್ದಾನೆ. ಬಸವಣ್ಣನವರ‍ನಿಜವಾದ ವಾರಸುದಾರರೆಂದರೆ ದಲಿತರು, ಶೂದ್ರರು ಎಂದು ಕುಮಾರ ಕಕ್ಕಯ್ಯ ಪೋಳ ಅವರು ಅಭಿಪ್ರಾಯ ಪಡುವಲ್ಲಿ ಔಚಿತ್ಯವಿದೆ.
‘ಬಸವ ಧರ್ಮ ದರ್ಶನ’ ವಿಶೇಷ ಉಪನ್ಯಾಸದ ವಿಸ್ತೃತ ರೂಪ, ಪ್ರಸ್ತುತ ಗ್ರಂಥದಲ್ಲಿ ಬಸವ ಧರ್ಮದ ಸಿದ್ಧಾಂತ, ಸಮಾಜ ದರ್ಶನ ಮೂಡಿಸಿದ್ದಾರೆ. ಅಲ್ಪ – ಸ್ವಲ್ಪ ದಲಿತರು ಲಿಂಗವನ್ನು ಧರಿಸಿ ಲಿಂಗವಂತರೊಂದಿಗೆ ಊಟ ಮಾಡುವ ಕಾಲವಾದರು ಬಂತಲ್ಲವೆಂದು ಸಂತಸ ಪಟ್ಟವರು ಪೋಳ. ಬಸವ ಧರ್ಮ ಯಾರ ಸೊತ್ತು ಎಂಬ ಕೃತಿಯ ವಿಚಾರಗಳ ಮಂಥನವೇ ಬಸವಧರ್ಮ ದರ್ಶನ ರೂಪದಲ್ಲಿ ಮೂಡಿಬಂದಿದೆ.
ದಲಿತ ಸಾಹಿತಿ ಕುಮಾರ ಕಕ್ಕಯ್ಯ ಪೋಳ (೪)
ಪ್ರಖರ ವೈಚಾರಿಕತೆ:
ವಿಶಾಲ ಸಮುದ್ರ ಜಲವೋ ಜಲ, ಆದರೆ ಕುಡಿಯಲು ಗುಟುಕು ನೀರಿಲ್ಲ! ಅದೇ ಪ್ರಕಾರ, ಹಿಂದೂ ಧರ್ಮದ ಹೆಗ್ಗಳಿಕೆಯೋ ಹೆಗ್ಗಳಿಕೆ, ಆದರೆ ಕೋಟಿ ಕೋಟಿ ಜನ ಶೂದ್ರರ, ದಲಿತರ, ಅಸ್ಪೃಶ್ಯರ ಬಾಳಿಗೆ ಬೆಲೆಯೇ ಇಲ್ಲ! ಹಿಂದೂ ಧರ್ಮದ ಸ್ವಾಮಿಗಳು, ಮಹಾಸ್ವಾಮಿಗಳು, ಧರ್ಮಗುರುಗಳು ಮತ್ತು ಜಗದ್ಗುರುಗಳು ಸಪ್ತ ಸಮುದ್ರ ದಾಟಿ ಪರದೇಶಗಳಿಗೆ ಹೋಗಿ, ಅಲ್ಲಿಯ ವೇದಿಕೆಗಳ ಮೇಲೆ ನಿಂತು ತಮ್ಮ ಧರ್ಮದ ಹಿರಿಮೆಯ ಬಗ್ಗೆ, ತಮ್ಮ ಧರ್ಮ, ಸಮಾಜದ ಘನತೆಯ ಬಗ್ಗೆ ಹೆಮ್ಮೆಯಿಂದ ಹೇಳುತ್ತಾರೆ! ಜಗತ್ತಿನಲ್ಲಿರುವ ಅಂದಿನ ಇಂದಿನ ಮುಂದಿನ ಸಜ್ಜನಿಕೆ ಮತ್ತು ಸದಾಚಾರಗಳೆಲ್ಲವನ್ನು ಹೇಳಿ, ಅವುಗಳಿಗೆ ಹಿಂದೂ ಧರ್ಮದ ಮುಖವಾಡ ಹಾಕಿ, ಅಹುದು ಅಹುದು ಎನಿಸಿಕೊಂಡು ಬರುತ್ತಾರೆ.
ಆದರೆ ಈ ದೇಶದಲ್ಲಿ ತಮ್ಮವರೇ ಆದ ಬಹುಸಂಖ್ಯಾತ ದೀನದಲಿತರಿಗೆ ಸಾಮಾಜಿಕ ಬಹಿಷ್ಕಾರ ಹಾಕಿ, ಎತ್ತು, ಎಮ್ಮೆ, ಕತ್ತೆ, ಕುದುರೆ, ಹಂದಿ, ನಾಯಿಗಳಂತೆ ಊರ ಹೊರಗೆ ಬಹುದೂರದಲ್ಲಿ ಇಟ್ಟಿದ್ದರ ಬಗ್ಗೆ ಹೇಳುವುದಿಲ್ಲ! ಹೆತ್ತ ತಾಯಿ ಒಡ ಹುಟ್ಟಿದ ಸಹೋದರಿಯರನ್ನು ಸಹಗಮನವೆಂದು ಅವರ ಗಂಡಂದಿರ ಶವದೊಡನೆ ಜೀವಂತ ಸುಡುವುದರ ಬಗ್ಗೆ ಚಕಾರ ಶಬ್ದ ಎತ್ತುವುದಿಲ್ಲ. ಸ್ತ್ರೀ ಬಹಿಷ್ಠೆಯಾದಾಗ ಅವಳನ್ನು ಅಸ್ಪೃಶ್ಯಳಂತೆ ಕಾಣುವುದನ್ನು ಹೇಳುವುದಿಲ್ಲ. ಕುಲಜರ ಸ್ತ್ರೀಯರು ವಿಧವೆಯರಾದಾಗ ಅವರ ತಲೆಬೋಳಿಸಿ ವಿಕಾರ ಮಾಡಿ, ಖೂನಿ ಕೈದಿಯಂತೆ ಸಾಯುವವರೆಗೆ ನರಕದಲ್ಲಿ ನೂಕುವುದರ ಬಗ್ಗೆ ಪ್ರಸ್ತಾಪ ಮಾಡುವುದಿಲ್ಲ! ಸವರ್ಣೀಯನಾದ ದ್ರೋಣಾಚಾರ್ಯ, ಗುರು – ದಕ್ಷಿಣೆಯ ನೆಪದಲ್ಲಿ ಶೂದ್ರನೆಂಬ ಕಾರಣಕ್ಕಾಗಿ ಶಿಷ್ಯ ಏಕಲವ್ಯನ ಹೆಬ್ಬೆರಳನ್ನೇ ಕತ್ತರಿಸಿಕೊಂಡದ್ದನ್ನು ವಿವರಿಸುವುದಿಲ್ಲ! ಇಲ್ಲಿಯ ವೈದಿಕರು ಭೂಸುರರೆಂದೂ ಶೂದ್ರರು ರಾಕ್ಷಸರೆಂದೂ ಧರ್ಮದ ಹೆಸರಿನಲ್ಲಿ ಅಧರ್ಮದ ಬೀಜ ಬಿತ್ತಿದ್ದರ ಬಗ್ಗೆ ಮಾತನಾಡುವುದಿಲ್ಲ ಎಂದು ಪೋಳ ಅವರು ಉದ್ಗಾರ ತೆಗೆದುದು ಸಮಂಜಸವಾಗಿದೆ. ನಮ್ಮ ದೇಶದ ವಸ್ತುಸ್ಥಿತಿಗೆ ಅವರ ಈ ಮಾತುಗಳು ನಿಜಕ್ಕೂ ಕನ್ನಡಿ ಹಿಡಿದಂತಿವೆ.
ಸ್ವಾತಂತ್ರ್ಯ ಸಿಕ್ಕು ಐದಾರು ದಶಕಗಳೇ ಕಳೆದು ಹೋದರೂ, ಇನ್ನೂವರೆಗೆ ಹಂದಿನಾಯಿಗಳು ಹೊಕ್ಕು ಬರುವ ಕೆರೆ, ಬಾವಿ, ದೇವಾಲಯಗಳಲ್ಲಿ ದಲಿತರಿಗೆ ಬಹಿಷ್ಕಾರ ಇರುವಾಗ ತಮ್ಮ ಧರ್ಮವೇ ಶ್ರೇಷ್ಠ ಎಂದು ಹೇಳಿಕೊಳ್ಳಲು ಈ ಜನಗಳಿಗೆ ಮನಸ್ಸಾದರೂ ಹೇಗೆ ಒಪ್ಪುವುದೋ ನಾನು ಕಾಣೆ! ಇದು ಭಾರತದಲ್ಲಿ ಮನುಷ್ಯರಾಗಿ ಹುಟ್ಟಿದ ದಲಿತರ ದುರ್ದೈವವೆ! ಎಲ್ಲಿಯವರೆಗೆ, ಊರ ಹೊರಗೆ ದಲಿತರ ಕೇರಿಗಳು ಕಾಣಸಿಗುತ್ತವೆಯೋ, ಅಲ್ಲಿಯವರೆಗೆ, ಈ ಹಿಂದೂಗಳಿಗೆ ತಮ್ಮದು ಶ್ರೇಷ್ಠ ಧರ್ಮ ಎಂದು ಹೇಳಿಕೊಳ್ಳುವ ನೈತಿಕ ಹಕ್ಕಿಲ್ಲ. ದುಡಿಯದೇ ದುಃಖಪಡದೇ, ಕಷ್ಟ – ಕಾರ್ಪಣ್ಯಗಳನ್ನು ಅನುಭವಿಸದೇ, ಸುಖ – ಸಂಪತ್ತು – ಪ್ರತಿಷ್ಠಗಳನ್ನು ಗಿಟ್ಟಿಸಿ ಕೊಡುತ್ತಿರುವ ಜಾತಿ ಪದ್ಧತಿಯ ಧರ್ಮವನ್ನು ಅವರು ಅದು ಹೇಗೆ ಬಿಟ್ಟು ಕೊಟ್ಟಾರು? ಹೀಗಾಗಿ ಜಾತೀಯತೆಯು ಭಾರತವನ್ನು ಸಜೀವವಾಗಿ ತಿಂದು ಹಾಕತ್ತಲಿದೆ!! ಎಂದು ಉದ್ಗಾರ ತೆಗೆದ ಅವರ‍ನುಡಿ ಇಂದಿಗೂ ನಿಜವೇ ಎನ್ನಿಸಿದೆ.
ದಲಿತೋದ್ಧಾರ ಕುರಿತು ಅಂದಿನಿಂದ ಇಂದಿನವರೆಗೆ ಏನೆಲ್ಲವೂ ನಡೆದೇ ಇದೆ! ಆದರೆ ದಲಿತರು ಮಾತ್ರ ಅಲ್ಲಿಯೇ ನಾಟಕ ಸಿನೇಮಾಗಳಲ್ಲಿ ನಾಯಕನಾದವನು ಖಳನಾಯಕನನ್ನು ಕೊಂದಂತೆ ಮಾಡುತ್ತಾನೆ. ಖಳನಾಕನಾದವನು ಸತ್ತು ಬಿದ್ದಂತೆ ನಟಿಸುತ್ತಾನೆ. ಇಂಥ ಸನ್ನಿವೇಶದಲ್ಲಿ ನಾಯಕನಾದವನು ಖಳನಾಯಕನನ್ನು ನಿಜವಾಗಿಯೂ ಕೊಂದೇಬಿಟ್ಟರೆ ಕಂಪನಿಯ ಗತಿ? ಇದೇ ತತ್ತ್ವ ಮತ್ತು ಸೂತ್ರದ ಆಧಾರದ ಮೇಲೆ ಇಂದು ದಲಿತೋದ್ದಾರದ ನಾಟಕ ನಡೆದಿದೆ! ಕುಲಜರ ಗಂಡಿಗೆ ಅಂತ್ಯಜರ ಹೆಣ್ಣನ್ನು ಕೊಡಿಸಿ, ಸಿನೇಮಾ, ನಾಟಕ, ಕಥೆ, ಕಾದಂಬರಿಗಳನ್ನು ಬರೆಯುತ್ತಾರೆ. ಆದರೆ ಅಂತ್ಯಜರ ಗಂಡಿನೊಡನೆ ಕುಲಜರ ಹೆಣ್ಣನ್ನು ಸಹಸಾ ಕೂಡಿಸುವದೇ ಇಲ್ಲಾ! ಯಾಕೆಂದರೆ ಅಸ್ಪೃಶ್ಯರು ಸ್ಪೃಶ್ಯರುಗಳಾದರೆ ಸವರ್ಣೀಯರ ಗತಿ?
ಅಂತ್ಯಜರ ಹೆಣ್ಣನ್ನು ಸೂಳೆಯನ್ನಾಗಿ ಮಾಡುವ, ಕುಲಜರ ಇಂಥ ಸಾಹಿತ್ಯ, ಸಕ್ಕರೆ ಲೇಪಿತ ವಿಷ (Sugar Coated Poison) ಎಂಬುದನ್ನು ಮರೆಯಬೇಡಿ! ಅಸ್ಪೃಶ್ಯರನ್ನು ಸ್ಪೃಶ್ಯರನ್ನಾಗಿ ಮಾಡುವುದೇ ದಲಿತ ಸಾಹಿತ್ಯ. ದಲಿತರನ್ನು ಕುಲಜರ ಸರಿಸಮಾನರನ್ನಾಗಿ ಮಾಡುವುದೇ ದಲಿತಸಾಹಿತ್ಯ. ಆದರೆ ವಾಮಪಂಥೀಯರು ದಲಿತೋದ್ಧಾರದ ಹೆಸರಿನಲ್ಲಿ ಸಾಹಿತ್ಯದ ವ್ಯಭಿಚಾರ ಮಾಡುತ್ತಿದ್ದಾರೆ. ನಮ್ಮ ದುರ್ದೈವಕ್ಕೆ ಇಂದಿನ ಬಹುತೇಕ (ಎಲ್ಲ) ಸಾಹಿತ್ಯಕ್ಕೆ ಅವರೇ ಅಧಿಪತಿಗಳಾಗಿದ್ದಾರೆ! ಪೀಠ ಅವರದು, ಪ್ರಶಸ್ತಿ ಅವರದು, ಸಲಹೆ ಅವರದು, ಸಲಕರಣೆ ಅವರದು, ಮಾಸಿಕ ಅವರದು, ಅಲ್ಲಿ ಇಲ್ಲಿ ಎಲ್ಲಿ ಹೋದರೂ ಅವರೇ ಅವರಾಗಿದ್ದಾರೆ!! ಎನ್ನುವ ಅವರ ಮಾತುಗಳಲ್ಲಿ ಸತ್ಯಾಂಶವಿದೆ.
ಅವನು (ಕುಲಜ) ಅವರವನೇ ಆಗಿರಬೇಕು. ಇಲ್ಲವೇ ಇವನು (ಅಂತ್ಯಜ) ಅವರಿಗಾಗಿ ಬರೆಯಬೇಕು! ಆಗ ಮಾತ್ರ ಅಂಥವರಿಗೆ ಪುರಸ್ಕಾರ! ಅನೇಕ ಜನ ಕುಲಜರ ಸಾಹಿತ್ಯದಲ್ಲಿ ದಲಿತರ ಬಗ್ಗೆ ಸಹಾನುಭೂತಿ ಇರುತ್ತದೆ. ಕನಿಕರ ಕಂಡು ಬರುತ್ತದೆ. ಆದರೆ ಅದಕ್ಕೆ ಪರಿಹಾರ ಮಾತ್ರ ಅಲ್ಲಿ ಇರುವದೇ ಇಲ್ಲ!! ಅದು ಅವರ ತಪ್ಪಲ್ಲ, ಅದು ಹುಟ್ಟಿ ಬೆಳೆದ ಸಂಸ್ಕೃತಿಯೇ ಅಂಥಾದ್ದು!
ದಲಿತರ ನೋವು ದಲಿತರಿಗಲ್ಲದೆ ಅದು ಅನ್ಯರಿಗೆ ತಿಳಿಯದು! ನಾನು ದಲಿತ ಜಾತಿಯಲ್ಲಿ ಹುಟ್ಟಿದ್ದೇನೆಂಬ ಒಂದು ಒಂದು ಕಾರಣಕ್ಕಾಗಿ ಎಂಥ ಅವಮಾನಕರವಾದ ಹೀನ ಜೀವನ ಬಾಳಿದ್ದೇನೆ, ಬಾಳುತ್ತಿದ್ದೇನೆ ಎಂಬುದು ನನಗೆ ಗೊತ್ತು ಹಿಂದೂ ಧರ್ಮದ ಮನುಸ್ಮೃತಿಯ ಕಟ್ಟಳೆಗನುಗುಣವಾಗಿ ಕುಲಜರು ಅಂತ್ಯಜರ ಮರ್ದನ ಮಾಡುತ್ತಲೇ ಇದ್ದಾರೆ. ಊರಲ್ಲಿ ತಮ್ಮವರು ಕೊಳ್ಳೆ ಹೊಡದರೂ ಸುಮ್ಮನಿರುತ್ತಾರೆ. ಬಡಪಾಯಿ ದಲಿತನೊಬ್ಬ ಖಡಗಾಯಿ ಕದ್ದರೆ ಅವನನ್ನು ಹಿಡಿದು ತಂದು ಕಟ್ಟಿ ಬಡಿಯುತ್ತಾರೆ. ತಮ್ಮವರು ಊರಲ್ಲಿ ಖೂನಿ ಮಾಡಿದರೂ ಸುಮ್ಮನಿರುತ್ತಾರೆ, ದಲಿತರು ಎದ್ದು ನಿಂತರೆ ಅವರನ್ನು ಜೀವಂತ ಸುಡುತ್ತಾರೆ. ಈ ಭೂಮಿಯ ಮೇಲೆ ದಲಿತರ ಬಾಳು, ಅವರ ಬೆವರು, ಕಣ್ಣೀರು, ರಕ್ತದಿಂದ ತೊಯ್ದ ಆ ಭೂಮಾತೆಗೇ ಗೊತ್ತು. ಶೂದ್ರರ ದಾಸ್ಯತ್ವ ಸವರ್ಣೀಯರ ಯಜಮಾನಿಕೆಯಾಗಿದೆ. ಅಂತ್ಯಜರ ಕೀಳುತನ ಕುಲಜರ ಪ್ರತಿಷ್ಠೆಯಾಗಿದೆ. ದಲಿತರು ಅನುಭವಿಸುವ ನರಕ, ಹಿಂದುಗಳು ಭೋಗಿಸುವ ಸ್ವರ್ಗವಾಗಿದೆ! ದಲಿತರನ್ನು ದಲಿತರನ್ನಾಗಿಡುವುದರಲ್ಲಿಯೇ ಹಿಂದುಗಳ ಪ್ರತಿಷ್ಠೆ ಅಡಗಿದೆ! ಹಿಂದುಗಳೆಂಬ ಸವರ್ಣೀಯರು ಪರಿಶಿಷ್ಟ ಜಾತಿ – ಪಂಗಡಗಳ, ಶೂದ್ರ – ದಲಿತ ಪಂಗಡಗಳು ಬಹುಸಂಖ್ಯಾತರಾಗಿರುವ ನಮ್ಮನ್ನು ಎಂದೂ ಧಾರ್ಮಿಕವಾಗಿ, ಸಾಮಾಜಿಕವಾಗಿ ಸಮಾನವೆಂದು ಪರಿಗಣಿಸುವುದಿಲ್ಲ, ಸಂಸ್ಕಾರ – ಸಂಸ್ಕೃತಿ ನೀಡುವುದಿಲ್ಲ, ನಮ್ಮೊಂದಿಗೆ ಬೆರೆಯುವುದಿಲ್ಲ. ದ್ರಾವಿಡ – ಆರ್ಯಕಾಲದ ಹೋರಾಟ – ಸಂಘರ್ಷದಿಂದಲೂ ಈ ಬಿರುಕು – ಭಯಾನಕ ಕಂದಕವಾಗಿ ಹೆಚ್ಚುತ್ತಲೇ ನಡೆದಿದೆ. ರಾಮಾಯಣದಲ್ಲಿ ದ್ರಾವಿಡರನ್ನು ಕೋತಿ ಕರಡಿಗಳನ್ನಾಗಿ ಪಾತ್ರ ಚಿತ್ರಣ ಮಾಡುವುದರ ಮೂಲಕ ಅವಮಾನಿಸಿರುವುದು ಪುರಾಣ ಕಾವ್ಯಗಳಲ್ಲಿ ದಾಖಲಾಗಿವೆ.
ಅದೇ ಮಹಮ್ಮದೀಯರಲ್ಲಿ – ಕಸಗೂಡಿಸುವವರು, ಧೋಬಿಗಳು, ಹಜಾಮರು, ಮುಲ್ಲಾ – ಮೌಲವೀಯರು ಎಲ್ಲರೂ ಸರಿಸಮಾನರಾಗಿದ್ದಾರೆ. ಮಸೀದೆಗಳಲ್ಲಿ ಎಲ್ಲರೂ ಸರಿಸಮಾನರಾಗಿ ಪ್ರಾರ್ಥನೆಗಳನ್ನು ಸಲ್ಲಿಸುತ್ತಾರೆ. ಸಾರ್ವಜನಿಕ ಸ್ಥಳಗಳಲ್ಲಿ ಎಲ್ಲರಿಗೂ ಸರಿಸಮಾನವಾದ ಹಕ್ಕು ಬಾಧ್ಯತೆಗಳಿವೆ. ಅದೇ ಪ್ರಕಾರ ಕ್ರಿಶ್ಚಿಯನ್‌ಧರ್ಮದಲ್ಲಿಯೂ ಅವರವರ ಉದ್ಯೋಗ ವ್ಯವಹಾರ ಯಾವುದೇ ಇರಲಿ, ಅವರೆಲ್ಲರಿಗೂ ಆ ಸಮಾಜದಲ್ಲಿ ಸರಿಸಮಾಣವಾದ ಸ್ಥಾನಮಾನಗಳಿವೆ. ಆದರೆ ಜಾತಿಪದ್ಧತಿಗಳಿಗನುಗುಣವಾಗಿ ಮೇಲು – ಕೀಳುಗಳನ್ನು ಆಚರಿಸುವ ಆ ಚಾತುರ್ವರ್ಣ ಧರ್ಮ ಸಮಾಜದಲ್ಲಿ ಸಮಾನತೆಗೆ ಅವಕಾಶವೇ ಇಲ್ಲ ಎಂದಾಗ ನಾವಿಲ್ಲಿ ಇರೋದ್ರಲ್ಲಿ ಏನು ಸಾರ್ಥಕತೆ ಇದೆ? ಯಾವ ದೇಶದಲ್ಲಿ ನಮಗೆ ಮರ್ಯಾದೆ ಇಲ್ಲಾ, ಯಾವ ಧರ್ಮದಲ್ಲಿ ನಮಗೆ ಸಮಾನ ಸ್ಥಾನಮಾನವಿಲ್ಲ, ಆ ಧರ್ಮದ ಬಗ್ಗೆ ನಾವೇಕೆ ಅಭಿಮಾನ ಬೆಳೆಸಿಕೊಳ್ಳಬೇಕು? ಈ ದರಿದ್ರ ಧರ್ಮ, ಈ ಜಾತಿಗೊಂದಲ ತೊರೆದು ನಮ್ಮನ್ನು ಗೌರವಿಸುವ ಸಮಾನವಾಗಿ ಕಾಣುವ ಮುಸಲ್ಮಾನ, ಕ್ರಿಶ್ಚಿಯನ್‌ಧರ್ಮ ಏಕೆ ಸೇರಬಾರದು?” ಎಂದು ಪೋಳ ಅವರು ವ್ಯವಸ್ಥೆಯನ್ನು ತೀಕ್ಷ್ಣವಾಗಿ ಪ್ರಶ್ನಿಸುತ್ತಾರೆ. ಅವರು ವ್ಯಕ್ತಪಡಿಸಿದ ಈ ಮೇಲಿನ ವಿಚಾರಗಳಲ್ಲಿ ಅವರು ಪಟ್ಟ ಅವಮಾನ ಶೋಷಣೆ ಮಡುಗಟ್ಟಿನಿಂತಿವೆ. ಹಿಂದೂ ಧರ್ಮದಲ್ಲಿನ ಅಸಮಾನತೆಯ ವಿರುದ್ಧ ಅವರು ಸಮರ ಸಾರಿದುದನ್ನಿಲ್ಲಿ ಕಾಣುವೆವು. ಸಮಾನತೆ ಇರುವೆಡೆಗೆ ತುಡಿವ ಅವರ ಈ ವಿಚಾರಗಳು ಸ್ವಾಗತಾರ್ಹವೆನ್ನಿಸಿವೆ; ಅನುಕರಣಯೋಗ್ಯವಾಗಿವೆ.
ಸಮಾರೋಪ
ನ್ಯಾಯ ನಿಷ್ಠುರಿ, ದಾಕ್ಷಿಣ್ಯಪ೦ರ ನಾನಲ್ಲ
ಲೋಕ ವಿರೋಧಿ ಶರಣನಾರಿಗೂ ಅಂಜುವನಲ್ಲ
ಕೂಡಲಸಂಗಮದೇವರ ರಾಜ ತೇಜದಲ್ಲಿಪ್ಪನಾಗಿ.
ಪೋಳ ಅವರು ವಿಶ್ವಗುರು ಬಸವಣ್ಣನವರ ಈ ವಚನವಾಣಿಯಂತೆ, ನ್ಯಾಯನಿಷ್ಠುರನಾಗಿ ಬಸವ ಧರ್ಮ – ಸಿದ್ಧಾಂತ – ತತ್ವವನ್ನು ಆಚರಿಸುತ್ತಾ, ಜಿಡ್ಡು ಗಟ್ಟಿದ ಸಮಾಜದಲ್ಲಿ ಪರಿವರ್ತನೆ ತರಲು ಅಹರ್ನಿಶೆ ಶ್ರಮಿಸಿದರು. ಗಣಾಚಾರದ ಧೀರ, ಕುಮಾರ ಕಕ್ಕಯ್ಯ ಪೋಳ ಇವರ ಬದುಕು ಶರಣಪಥದ ಬದುಕು, ನಡೆ ನುಡಿ, ನೇರ, ಅವರ ಲೇಖನಿಯಲ್ಲಿ ಬಸವತ್ತತ್ವದ ಮೊನಚು, ಭಾಷಣದಲ್ಲಿ ತತ್ವನಿಷ್ಠೆಯ ಹರಿತ ಹೃದಯದಲ್ಲಿ ದೀನ – ದಲಿತೋದ್ಧಾರದ ಕಳಕಳಿ, ಭಾವದಲ್ಲಿ ವಿಶ್ವ ಬಂಧುತ್ವದ ಮಾನವೀಯತೆ ತುಂಬಿ ತುಳುಕಾಡುತ್ತಿರುವುದನ್ನು ಯಾರೂ ಅರಿಯಬಹುದು.
ಕುಮಾರ ಕಕ್ಕಯ್ಯ ಪೋಳ ಎಂದೇ ಕನ್ನಡ ಸಾರಸ್ವತ ಪ್ರಪಂಚಕ್ಕೆ ಚಿರಪರಿತರಾಗಿದ್ದ ಶ್ರೀಯುತರು ಕರ್ನಾಟಕ ಬಸವತತ್ವ ಪ್ರೇಮಿಗಳಿಗೆ ಅಷ್ಟೇ ಚಿರಪರಿಚಿತರು, ಅಸ್ಪೃಶ್ಯ – ಶೂದ್ರ ದಲಿತ – ಪಂಚಮ ಜನಾಂಗದವರ ಧ್ವನಿಯಾಗಿ, ಅವರಿಗೆಲ್ಲ ಬಸವಧರ್ಮ ನಿಮ್ಮದು ನಮ್ಮದು, ಸರ್ವರದೂ ಎಂದು ಸಾರಿ ಸಾರಿ ಹೇಳಿದ್ದು ಇತಿಹಾಸ ಮೈನವಿರೇಳಿಸುವಂತಹದು, ರೋಮಾಂಚನಕಾರಿಯಾದುದು.
ಕುಮಾರ ಕಕ್ಕಯ್ಯ ಪೋಳ ಇವರು ಬಾಳಪಥದಲ್ಲಿ ನಡೆದ ದಾರಿ ಹೂವಿನ ಹಾಸಿಗೆ, ಸುಖದ ಸುಪ್ಪತ್ತಿಗೆಯಾಗಿರಲಿಲ್ಲ, ಅದು ದುಃಖ, ದಾರಿದ್ಯ್ರ, ಕಷ್ಟ – ಸಂಕಷ್ಟಗಳ, ಯಮಯಾತನೆಯ ಕಲ್ಲುಮುಳ್ಳಿನ ಭಯಾನಕ ಕಾಡು ದಾರಿಯಾಗಿತ್ತು. ಜಾತೀಯತೆ ಅಸ್ಪೃಶ್ಯತೆಯ ಕರಾಳ ಕರ್ಮಠ ಸಂಪ್ರದಾಯಿಗಳ ತುಳಿತಕ್ಕೆ ಒಳಗಾಗಿ, ನೋವು ಅನುಭವಿಸುತ್ತ, ಹೊಟ್ಟೆಯ ಸಿಟ್ಟು, ರಟ್ಟೆಗೆ ಇಲ್ಲದೇ ಮೌನವಾಗಿ ಕಣ್ಣೀರು ಕೂಳು ತಿನ್ನುತ್ತ ಬಾಲ್ಯದ ದಿನಗಳನ್ನು ಕಳೆದು, ಚಾತುರ್ವರ್ಣ ಸಮಾಜದ ನಂಜು ಉಣ್ಣುತ್ತಲ್ಲೇ ಎತ್ತರೆತ್ತರಕ್ಕೆ ಬೆಳೆದವರು. ನೊಂದವರ ನೋವು ನೋಯದವರೆತ್ತ ಬಲ್ಲರು? ಎಂಬಂತೆ ಅವರ ನೋವು ಅನೇಕ ಸಲ ನಮ್ಮೆದುರಿಗೆ ಹೇಳಿಕೊಂಡಿದ್ದರು. ಈ ಶತಮಾನದಲ್ಲಿ ಆಗಿಹೋಗಿರುವ ಯಾವ ದಲಿತೋದ್ದಾರಕರಿಗೂ ಕಡಿಮೆ ಇಲ್ಲದಂತಹ ಕಷ್ಟಗಳನ್ನು ಎದುರಿಸಿ, ದಲಿತರಿಗಾಗಿ ಡಾ.ಅಂಬೇಡ್ಕರರು ಬೌದ್ಧ ಧರ್ಮ ಅನುಸರಿಸಿ ತೋರಿದಂತೆಯೇ ಕುಮಾರ ಕಕ್ಕಯ್ಯ, ಪೋಳರು ದೀನ ದಲಿತರ ಕಲ್ಯಾಣಕ್ಕಾಗಿ ಕಲ್ಯಾಣಕ್ರಾಂತಿಗೈದ ಬಸವ ಧರ್ಮವನ್ನು ಅನುಸರಿಸಿ, ಬಸವ ಧರ್ಮ – ಬಸವ ಮಾರ್ಗವನ್ನು ತೋರಿದವರು.
ಹುಟ್ಟು ಮಾನವನ ಶ್ರೇಷ್ಠತ್ವವನ್ನು ಅಳೆಯುವ ಸಾಧನವಲ್ಲ. ಮನುಷ್ಯ ಯಾವುದೇ ಜಾತಿಯಲ್ಲಿ ಹುಟ್ಟಿರಲಿ ಅವನು ಪ್ರದರ್ಶಿಸುವ ಗುಣಗಳಿಂದ ಆತನ ಶ್ರೇಷ್ಠತ್ವವನ್ನು ಅಳೆಯಬೇಕೆಂದು ಶರಣರು ಸಾರಿದರು. ಈ ಸಂದೇಶವನ್ನೇ ಪೋಳರು ತಮ್ಮ ಜೀವನದುದ್ದಕ್ಕೂ ಜನತೆಗೆ ಸಂದೇಶರೂಪದಲ್ಲಿ ತಮ್ಮ ವಚನಗಳ ಮೂಲಕ ಸಾರಿದರು.
ಹುಟ್ಟನ್ನು ಆಧರಿಸಿ ಸಾಮಾಜಿಕ ಸ್ಥಾನಮಾನಗಳು ನೀಡಲ್ಪಡುವ ಚಾತುವರ್ಣದ ಧರ್ಮದ ಕುಲುಮೆಯಲ್ಲಿ ಬೆಂದವರು, ಬಾಳಿನುದ್ದಕ್ಕೂ ಮಾನಸಿಕ, ಆರ್ಥಿಕ, ದೈಹಿಕ, ಸಾಮಾಜಿಕ ಹಾಗೂ ಧಾರ್ಮಿಕವಾಗಿ ಶೋಷಣೆಗೊಳಗಾದವರು. ಬಾಳಲ್ಲಿ ಅನುಭವಿಸಿದ ನೋವುಗಳೇ ಮುಪ್ಪರಿಗೊಂಡು ಜೀನನಾನುಭವದ ಕಿಡಿಗಳೆ ನೊರೆಗಳಾಗಿ ಪರಿವರ್ತನೆಗೊಂಡಿವೆ. ವಾಸ್ತವ ಬದುಕಿನ ನೋವು ತಮ್ಮ ಕೃತಿಗಳಲ್ಲಿ ಜೀವಂತಿಕೆ ಪಡೆದಿವೆ. ಸವರ್ಣಿಯರ ದಬ್ಬಾಳಿಕೆಯನ್ನು, ಶೋಷಣೆಯನ್ನು ಅನುಭವಿಸಿದ ದಲಿತನ ನೋವಿದೆ, ಛಲವಿದೆ ಎದೆಗಾರಿಕೆ ಇದೆ. ಕೆಚ್ಚು ರೊಚ್ಚು, ಪ್ರತಿಭಟನೆಯ ಕೂಗಿದೆ, ರಾಗ ದ್ವೇಷಗಳಿಂದ ಕೂಡಿದ ಪ್ರತೀಕಾರದ ಸೇಡು ಇಲ್ಲ, ಪ್ರತಿಭಟನೆಯ ಕ್ರಾಂತಿಯ ನುಡಿಯಿದೆ.
ಬುದ್ಧ, ಬಸವ, ಅಂಬೇಡ್ಕರ್, ಲೋಹಿಯಾ ಮುಂತಾದವರ ವಿಚಾರ ಧಾರೆಗಳನ್ನು ಅರಗಿಸಿಕೊಂಡ ಪೋಳ ಅವರು ತಮ್ಮ ಕೃತಿಗಳಲ್ಲಿ ಅವರ ತತ್ವಗಳನ್ನು ಪ್ರತಿಪಾದಿಸಿದ್ದಾರೆ. ದನಿ ಕಳೆದುಕೊಂಡವರ ದನಿಯಾಗಿದ್ದಾರೆ. ಆರ್ಥಿಕ ಸಾಮಾಜಿಕ, ಧಾರ್ಮಿಕ ಶೋಷಣೆಗಳನ್ನು ತಡೆದುಕೊಂಡ ಅವರ ಹೃದಯವು ಕ್ರಾಂತಿಕಾರಕ ವೈಚಾರಿಕ ಕಿಡಿಗಳನ್ನು ಸಾಹಿತ್ಯದ ಮೂಲಕ ಹೊರ ಹಾಕಿದ್ದಾರೆ. ಧಾರ್ಮಿಕ ಶೋಷಣೆಗಳನ್ನು ತಡೆದುಕೊಂಡ ಅವರ ಹೃದಯವು ಕ್ರಾಂತಿಕಾರಕ ವೈಚಾರಿಕ ಕಿಡಿಗಳನ್ನು ಸಾಹಿತ್ಯದ ಮೂಲಕ ಹೊರ ಹಾಕಿದ್ದಾರೆ. ಧಾರ್ಮಿಕವಾಗಿ ನಮ್ಮನ್ನು ಸಮಾನರನ್ನಾಗಿ ಕಾಣಲಾರದ ಧರ್ಮದ ಬಗ್ಗೆ ನಮಗೇಕೆ ಗೌರವವಿರಬೇಕು. ಯಾವ ಸಮಾಜ ನಮ್ಮನ್ನು ಮನುಷ್ಯರಂತೆ ಕಾಣುವುದಿಲ್ಲವೋ ಅಸಮಾಜದ ಬಗ್ಗೆ ನಾವೇಕೆ ಚಿಂತಿಸಬೇಕು ಎಂದು ವ್ಯವಸ್ಥೆಗೆ ಮೇಲಿಂದ ಮೇಲೆ ಪ್ರಶ್ನೆಮಾಡುತ್ತಾರೆ. ಇಂಥ ಧೋರಣೆಯಿಂದಲೇ ಪೋಳ ಅವರು ಒಬ್ಬ ವಿಚಾರವಾದಿ, ಚಿಂತನಶೀಲ ಸಾಹಿತಿಗಳಾಗಿ ಬೆಳೆದರು. ದಲಿತ ಸಾಹಿತಿಯೆಂದು ಖ್ಯಾತಿ ಪಡೆದರು.
ಕುಮಾರ ಕಕ್ಕಯ್ಯ ಪೋಳ ಅವರು ಬಹುಮುಖ ಪ್ರತಿಭೆಯುಳ್ಳ ಲೇಖಕರು ಕಥೆ, ಕಾದಂಬರಿ, ನಾಟಕ, ಪ್ರಬಂಧ, ವೈಚಾರಿಕ ಕ್ಷೇತ್ರವಲ್ಲದೆ ವಚನಕಾರರು, ಸಂಶೋಧಕರು ಆತ್ಮ ಚರಿತ್ರೆಕಾರರು ಆಗಿರುವಂತೆ ಕವಿಗಳೂ ಆಗಿದ್ದಾರೆ. ನಾಡಿನ ಪತ್ರಿಕೆಗಳಲ್ಲಿ ಪಾಕ್ಷಿಕ, ಸಾಪ್ತಾಹಿಕ ಮಾಸಿಕ, ತ್ರೈಮಾಸಿಕ ಅಭಿನಂದನಾ ಸಂಪುಟಗಳಲ್ಲಿ ಅವನ ಕವನಗಳು ಪ್ರಕಟಗೊಂಡಿವೆ. ಕನ್ನಡ, ಮರಾಠಿ, ಹಿಂದಿ, ಸಂಸ್ಕೃತ ಹಾಗೂ ಇಂಗ್ಲಿಷ್‌ಹೀಗೆ ಪಂಚಭಾಷೆಗಳ ಪಂಡಿತರಾಗಿದ್ದರು. ಕನ್ನಡಾಭಿಮಾನವನ್ನು ಪ್ರತಿಬಿಂಬಿಸುವ ಕವಿತೆಗಳನ್ನು ರಚಿಸಿದ್ದಾರೆ.
ಶ್ರೀಯುತ ಪೋಳ ಅವರು ನೂರಾರು ಲೇಖನಗಳನ್ನು ಬರೆದಿದ್ದಾರೆ. ಅವು ನಾಡಿನ ಖ್ಯಾತ ಪತ್ರಿಕೆಗಳಲ್ಲಿ ಪ್ರಕಟಗೊಂಡಿವೆ. ಸಿದ್ಧಾಂತ ಶಿಖಾಮಣಿ ಗೀತೆಯ ನಕಲಲ್ಲವೇ? ಬಸವ ಬಲಿದಾನ ಹುಸಿ ಹೋಗಬೇಕು? ಕೇವಲ ತಾಳಿ (ಲಿಂಗ) ಕಟ್ಟಿಕೊಂಡರೆ ಆಯಿತೆ ? ಗೊಡ್ಡಾಕಳ, ದಡ್ಡಮಗ, ಅಡ್ಡಪಲ್ಲಕ್ಕಿ, ಬಸವಣ್ಣ ಧರ್ಮ ಸ್ಥಾಪಕ ಅಲ್ಲ ಎನ್ನುವ ಗತ್ತುಗಾರಿಕೆ ಏನು? ಜಂಗಮರ ಪ್ರಶ್ನೆ ವೀರಶೈವ, ಜಚನಿಯವರ ಪ್ರತಿಗಾಮಿತನ ಹೀಗೆ ಸಾಮಾಜಿಕ ವೈಚಾರಿಕತೆಯುಳ್ಳ ನೂರಾರು ಲೇಖನಗಳನ್ನು ಬರೆದಿದ್ದಾರೆ. ಅವುಗಳೆಲ್ಲ ಸಮಾಜದ ಹಿತಕ್ಕೆ ಸಹಕಾರಿಯಾಗಲಿಲ್ಲ. ಕಾರಣವಿಷ್ಟೆ ಇದ್ದದ್ದು ಇದ್ದಂಗ ಹೇಳಿದರ ಎದ್ದ ಬಂದು ಎದಿಗೆ ಒದ್ದಾಂಗ ಆಗ್ತದಲ್ಲ, ಹಾಗೆ ಸತ್ಯವನ್ನು ಈ ಸಮಾಜ ಸ್ವೀಕರಿಸಲು ಸಿದ್ಧವಿಲ್ಲ, ಆದರೂ ಅವರ ವಿಚಾರಗಳು ಧರ್ಮದ ಮೈಲುಗಲ್ಲಾಗಳಾಗಿವೆ. ಇಂತಹ ವಿಚಾರಗಳೆಲ್ಲವನ್ನೂ ಒಂದೆಡೆ ಕೂಡಿಸಿ ಮುದ್ರಿಸುವ ಕೆಲಸ ನಡೆಯಬೇಕಾಗಿದೆ. ಪೋಳ ಅವರು ಜೀವಿತದುದ್ದಕ್ಕೂ ಸಾಮಾಜಿಕ ಧಾರ್ಮಿಕ ಕ್ಷೇತ್ರಗಳಲ್ಲಿ ಅವಿರತವಾಗಿ ಪಾಲ್ಗೊಂಡು ದುಡಿದವರು. ತಮ್ಮ ಮನೆ ಕೆಲಸಕ್ಕಿಂತಲೂ ಸಮಾಜ ಸೇವೆಯೇ ಮುಖ್ಯವೆಂದು ಬಗೆದವರು.
ಅನೇಕ ಸಂಘ ಸಂಸ್ಥೆಗಳ ಸದಸ್ಯರಾಗಿ, ಅಧ್ಯಕ್ಷ, ಉಪಾಧ್ಯಕರಾಗಿ ಶ್ರಮಿಸಿದ್ದಾರೆ ಸಮಾಜೋದ್ದಾರದ ಕುರಿತು ಮಾಜಿ ರಾಷ್ಟ್ರಪತಿಗಳಾದ ಜೇಲಸಿಂಗ ಹಾಗೂ ಬಿ.ಡಿ. ಜತ್ತಿಯವರೊಂದಿಗೆ ಚರ್ಚೆ ಮಾಡಿದ್ದಾರೆ. ಜೀವಿತದ, ಕೊನೆಗೆ ಶರಣ ಧರ್ಮದೆಡೆಗೆ ವಾಲಿ, ಲಿಂಗವನ್ನು ಧರಿಸಿದರು. ಇವರಿಗೆ ಬಸವ ಧರ್ಮ ಪ್ರಕಾಶ, ಪ್ರಶಸ್ತಿ, ನೀಡಿ ಗೌರವಿಸಿದ ಕೀರ್ತಿ ಇಲಕಲ್ಲ ಶ್ರೀಗಳಿಗೂ ಹಾಗೂ ಗದಗದ ತೊಂಟದ ಸಿದ್ದಲಿಂಗ ಸ್ವಾಮಿಗಳಿಗೂ ಸಲ್ಲುತ್ತದೆ. ಹೀಗೆ ಅನೇಕ ಕ್ಷೇತ್ರಗಳಲ್ಲಿ ಸಾಧನೆ ಮಾಡಿದ ಕುಮಾರ ಕಕ್ಕಯ್ಯ ಪೋಳ ಅವರು ತುಂಬು ಜೀವನ ನಡೆಸಿ ಬದುಕನ್ನು ಸಾರ್ಥಕ ಮಾಡಿಕೊಂಡವರು. ಇತರರ ಬದುಕು ಸಾರ್ಥಕವಾಗಲಿ ಎಂದು ಶ್ರಮಿಸಿದ ಮಹಾನ ಸಾಧಕ ತನ್ನ ಕೊನೇ ಘಳಿಗಿಯಲ್ಲಿ ಮಕ್ಕಳನ್ನು ಕರೆದು ನಾನು ಹೋಗುವ ಸಮಯ ಬಂದಿದೆ ಬಸವನ ಮನೆಯಲ್ಲಿ ಬಹಳ ಹೊಲಸು ತುಂಬ್ಯಾದ, ಅದನ್ನು ಸ್ವಚ್ಛಗೊಳಿಸಬೇಕಾಗಿದೆ ಎಂದು ಹೇಳಿದರು. ನೀನು ಬರ್ತಿದ್ರ ಬಾ ಎಂದು ಪತ್ನಿಯನ್ನು ಕರೆದು ದಿನಾಂಕ ೧೫.೦೨.೧೯೯೬ ರಂದು ನಮ್ಮನ್ನು ಅಗಲಿದರು. ಕಕ್ಕಯ್ಯ ಪೋಳ ಸಾಮಾಜಿಕ ಜವಾಬ್ದಾರಿಯಿರುವ ಒಬ್ಬ ಲೇಖಕ. ತನ್ನ ಕೊನೆಯ ಘಳಿಗೆಯವರೆಗೂ ದಲಿತೋದ್ಧಾರದ ಬಸವ ಚಿಂತನೆಗೆ ತಮ್ಮನ್ನು ತಾವು ಅರ್ಪಿಸಿಕೊಂಡವರು.

